
ᓯᕗᓪᓕᕐᒥ ᑎᑎᕋᖅᑕᐅᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ: ᓄᓇᓕᖕᓂ ᐊᑐᖅᑕᐅᕙᓚᐅᖅᑐᓂ 1950–1975 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᐊᐃᑉᕆᓕ 2013.

ᑕᒪᕐᒥᒃ ᐱᔪᓐᓇᐅᑎᑕᐅᔪᑦ ᐸᐸᑕᐅᕗᑦ. ᐊᑐᖅᑕᐅᓂᕐᒥ ᓇᓕᐊᑐᐃᓐᓇᖅ ᐃᓚᖓᓐᓂ ᐆᒥᖓ ᑎᑎᕋᖅᑕᐅᓯᒪᓂᐅᔪᒥ 
ᓴᖅᑭᑎᑕᐅᒃᑲᓐᓂᕐᓂᖓᓂ, ᓇᒃᓯᐅᔾᔭᐅᓗᓂ ᖃᓄᑐᐃᓐᓇᖅ ᐋᖅᑭᒃᓯᒪᓗᓂ ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᒃᑯᑦ, 
ᖃᕋᓴᐅᔭᑎᒍᑦ, ᐊᐅᓚᓂᐅᔪᒥ, ᐊᔾᔨᓕᐅᖅᑕᐅᓂᖓᓂ, ᓂᐱᓕᐅᖅᑕᐅᓂᖓᓂ, ᐅᕝᕙᓘᓐᓃᑦ ᐊᓯᐊᒎᖅᑐᒥ, ᐅᕝᕙᓘᓐᓃᑦ 
ᑐᖅᑯᖅᑕᐅᓗᓂ ᐅᑎᖅᑎᒐᒃᓴᐅᔪᒥ ᐱᓕᕆᔾᔪᓯᐅᔪᒥ, ᑎᑎᕋᖅᓯᒪᔪᒥ ᐊᖏᖅᑕᐅᓯᒪᓇᓂ ᑎᑎᕋᖅᑎᐅᔪᒥ, ᓱᕋᐃᓂᐅᕗᖅ 
ᐊᔾᔪᐊᖅᑕᐅᔾᔭᐃᒃᑯᒻᒥ ᒪᓕᒐᖓᓐᓂ.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ. ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ.

ᐆᒥᖓ ᐅᓂᒃᑳᓕᐊᒥ ᒥᒃᓵᓄᑦ  
(2024−ᒥ ᑎᑎᕋᖅᑕᐅᓂᐅᔪᖅ)
ᐅᓇ ᐅᓂᒃᑳᓕᐊᖅ ᓯᕗᓪᓕᕐᒥ ᓴᖅᑭᑎᑕᐅᓚᐅᖅᐳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA)  ᐅᓂᒃᑳᓕᐊᓂᑦ 
ᑎᑎᕋᖅᑕᐅᒋᐊᙵᖅᑐᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC) 2010−ᒥ ᐊᒻᒪ ᓴᖅᑭᑎᑕᐅᓪᓗᓂ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ 2013−ᒥ. 2024−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓄᑖᙳᕆᐊᖅᑎᑦᑎᓚᐅᖅᐳᑦ ᐅᓂᒃᑳᓕᐊᓂᑦ 
ᐃᓕᓯᒃᑲᓐᓂᖅᖢᑎᒃ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ, ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐃᓂᐅᔪᓂ ᐊᑎᓪᓚᕆᖏᓐᓂ, ᒥᑭᑦᑐᓂ 
ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐅᖃᐅᓯᐅᔪᒥ ᐊᒻᒪ ᐅᖃᐅᓯᕐᓂ ᐋᖅᑭᒃᓯᒪᓂᖏᓐᓂ, ᑕᒻᒪᖅᓯᒪᔪᓂ ᐋᖅᑭᒃᓱᐃᓪᓗᑎᒃ ᓄᓇᙳᐊᓂ, 
ᐊᒻᒪ ᐊᓯᔾᔨᖅᓯᓪᓗᑎᒃ ᐃᓚᖏᓐᓂ ᐊᔾᔨᙳᐊᓂ. ᐃᓄᒃᑎᑐᑦ ᑎᑎᕋᖅᓯᒪᓂᐅᔪᓂ ᐃᓕᓯᓚᐅᖅᐳᑦ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ. 

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ ᐱᒋᐊᕈᑎᖓᑕ ᑎᑎᕋᖅᓯᒪᓂᖏᑦ 2013−ᒥ ᑎᑎᕋᖅᑕᐅᓯᒪᓂᐅᔪᒥ ᓇᓂᔭᐅᔪᓐᓇᖅᐳᑦ ᐃᓱᐊᓂ 
ᐅᓂᒃᑳᓕᐊᒥ ᑐᓂᓯᓂᕐᒥ ᖄᒃᑲᓐᓂᐊᒍᑦ ᑎᑎᕋᖅᓯᒪᓂᐅᔪᒥ.

• Arctic Bay
 (Pivalliajuliriniq)
ᐃᒃᐱᐊᕐᔪᒃ

ᑕᓯᐅᔭᕐᔪᐊᖅ

ᑕᓪᓗᕈᑎᐅᑉ ᐃᒪᖓ

ᐊᓚᕐᓈᕐᔪᒃ ᑕᕆᐅᖓ

ᖃᒡᒋᐅᔭᐅᑉ ᑕᕆᐅᖓ

• Grise Fiord
(Ausuittuq)
ᐊᐅᓱᐃᑦᑐᖅ

• Resolute 
 (Qausuittuq)
ᖃᐅᓱᐃᑦᑐᖅ

    Igloolik
      (Iglulik)
• ᐃᒡᓗᓕᒃ

• Sanirajak
ᓴᓂᕋᔭᒃ

• Clyde River 
(Kangiqtugaapik)
ᑲᖏᖅᑐᒑᐱᒃ

• Qikiqtarjuak
ᕿᑭᖅᑕᕐᔪᐊᖅ

• Pangnirtung
(Panniqtuuq)
ᐸᓐᓂᖅᑑᖅ

• Iqaluit
ᐃᖃᓗᐃᑦ

Kimmirut • ᑭᒻᒥᕈᑦ     

• Sanikiluaq
ᓴᓂᑭᓗᐊᖅ

• Pond Inlet
(Mittimatalik)
 ᒥᑦᑎᒪᑕᓕᒃ

• Kinngait
ᑭᓐᖓᐃᑦ

ᓴᖅᑭᑎᑦᑎᓂᕐᒥ ᒥᑦᑎᒪᑕᓕᖕᒥ
ᒥᑦᑎᒪᑕᓕᒃ ᕼᐋᒻᒪᓚᐅᓪᓗᓂ 1,549-ᓂᒃ ᐃᓄᓕᒃ, 92 ᐳᓴᓐᑎᑦ ᐃᓄᓪᓚᕆᐅᓪᓗᑎᒃ.1 ᒥᑦᑎᒪᑕᓕᒃ ᑕᓯᐅᔭᐅᑉ 
ᑲᓇᖕᓇᖓᓃᑦᑐᖅ, ᐃᒻᒪᖄ 700 ᑭᓚᒦᑕᓂᒃ ᐅᖓᓯᒃᓴᖅᖢᓂ ᐅᑭᐅᖅᑕᖅᑐᑉ ᓇᓗᓇᐃᒃᑯᑕᖓᓐᓂᑦ ᕿᑭᖅᑖᓗᖕᒦᑦᑐᒥᒃ. 
ᒥᑦᑎᒪᑕᓕᖕᒥᐅᓄᑦ ᑕᐃᒫᒃ ᐊᑦᑎᖅᑕᐅᓯᒪᔪᖅ, ᑕᒫᓂᓗ ᖃᓂᒋᔮᓂᕐᒥᐅᓄᑦ ᑐᓄᓂᕐᒥᐅᖑᓂᕋᖅᑕᐅᓪᓗᑎᒃ, ᐃᒻᒪᖄ 
ᑐᑭᖃᖅᑎᑕᐅᓪᓗᓂ “ᑖᕐᓂᕐᒥᐅᓂᒃ” ᐅᕝᕙᓘᓐᓃᑦ ᒥᑦᑎᒪᑕᓪᓕᖕᒥᐅᑦ, ᒥᑦᑎᒪᑕᓕᖕᒥ ᓄᓇᓖᑦ. ᕼᐋᒻᒪᓚᒃᑯᑦ ᑕᐃᒫᑐᐃᓐᓇᖅ 
ᐊᑎᖃᖃᑎᓖᑦ ᑕᕆᐅᕐᒥᒃ ᓴᓐᓂᕉᑉ ᐊᒻᒪ ᕿᑭᖅᑖᓘᑉ ᐊᑯᓐᓂᖓᓃᑦᑐᒥᒃ. “Pond’s Bay”-ᒥᒃ ᐊᑦᑎᖅᑕᐅᓚᐅᖅᓯᒪᔪᖅ 
ᖃᓪᓗᓈᒧᑦ 1818-ᒥ ᑯᐃᓐ ᓄᓇᖓᓐᓂᕐᒥᐅᑕᖅ ᓯᓚᐃᓐᓇᕐᒥᒃ ᖃᐅᔨᓴᖅᑎᐅᓚᐅᖅᓯᒪᔪᒥᒃ ᐃᓱᒪᒋᓪᓗᒍ.

ᒥᑦᑎᒪᑕᓕᒃ ᐊᒻᒪ ᖃᓂᒋᔮᓃᑦᑐᑦ 4000-ᓄᑦ ᐊᕐᕌᒍᓄᑦ ᓇᔪᖅᑕᐅᓇᓱᒋᔭᐅᔪᖅ ᐃᑦᑕᕐᓂᓴᓕᕆᔨᒃᑯᓐᓄᑦ, ᑐᓃᑦ 
ᓯᕗᓂᕕᓂᖏᓐᓂᑦ, ᑐᓂᕐᓄᑦ, ᑑᓪᓕᓄᑦ ᐊᒻᒪ ᐅᓪᓗᒥᐅᓕᖅᑐᖅ ᐃᓄᖕᓄᑦ. ᑕᐃᒪᓐᖓᓂᑦ ᐃᒻᒪᑲᓪᓚᕐᔪᐊᕌᓗᖕᒥᑦ ᐃᓄᐃᑦ 
ᐊᖑᓇᓱᒃᓯᒪᔪᑦ ᓄᓇᒥ, ᑕᕆᐅᕐᒥ ᓯᑯᒥᓗ. ᓇᑦᑏᑦ, ᕿᓚᓗᒐᐃᑦ ᐊᓯᖏᓗ ᐳᐃᔩᑦ ᓂᕿᒋᔭᐅᓪᓗᐊᑕᖃᑦᑕᖅᓯᒪᔪᑦ.2  
ᐱᖁᑎᖃᐅᑦᑎᐊᓚᐅᕐᓂᖏᑦ ᐱᖅᑯᓯᑐᖃᖏᓪᓗ ᑭᓲᓚᐅᕐᒪᖔᑦ ᖃᐅᔨᔭᐅᓯᒪᔪᑦ ᐱᑐᖃᕕᓂᕐᓂᑦ ᓇᒡᕚᖅᑖᕕᓂᕐᓂᑦ ᓄᓇᒥᒃ, 
ᖃᐅᔨᒪᔭᐅᓗᐊᓐᖑᐊᖅᑐᑦ ᒪᕐᕉᒃ ᐊᖓᒃᑯᕐᓄᑦ ᑮᓇᒃᐹᒃ ᓴᓇᔭᐅᓚᐅᖅᓯᒪᔪᕕᓃᒃ ᐃᒻᒪᑲᓪᓚᕐᔪᐊᒻᒪᕆᐊᓗᒃ ᓴᓐᓂᕈᒻᒥ. ᐅᓄᖅᑐᑦ 
ᐅᓪᓗᒥ ᒥᑦᑎᒪᑕᓕᖕᒥᐅᑕᐃᑦ ᐃᓚᖃᐅᖅᑐᑦ ᐃᒡᓗᓕᖕᒥᐅᓂᒃ.

ᒥᑦᑎᒪᑕᓕᒃ ᓯᒡᔭᒦᒃᖢᓂ ᓄᓇᒋᔭᐅᔪᑐᖃᐅᔪᖅ ᑕᓯᐅᔭᕐᒥ. 1900 ᐊᑐᖅᑎᓪᓗᒋᑦ ᑕᒪᓐᓇ ᓄᓇ ᖃᓪᓗᓈᓄᑦ ᓂᐅᕕᖅᑎᓄᑦ 
ᐊᑐᖅᑕᐅᓯᒪᔪᑐᖃᖅ, ᓴᓐᓂᕈᒻᒥᑦ ᕿᑭᖅᑕᖓᓄᑦ 65 ᑭᓚᒦᑕᐅᓪᓗᓂ ᑎᑭᖦᖢᒍ ᐊᑯᐊᕐᒧᑦ ᕼᐋᒻᒪᓚᒃᑯᑦ ᖃᓂᒋᔮᓃᑦᑐᒧᑦ. 
ᑕᐃᒪᓐᖓᓂᑦ 1903-ᒥᑦ ᐊᑕᐅᓯᑐᐊᕐᒥᒃ ᓂᐅᕕᕐᕕᒃᑕᖃᓚᐅᖅᑐᖅ, ᓯᑳᑦᑏᑦ ᓂᐅᕕᖅᑏᑦ ᓴᓇᖕᒪᑕ ᐊᕐᕕᓕᕆᕝᕕᖕᒥᒃ 
ᐅᖅᓱᐃᔭᐃᕕᖕᒥᒡᓗ ᐃᒐᕐᔪᐊᕐᒥ. ᐊᕐᕌᒍᑦ ᐊᕙᑎᑦ ᐊᓂᒍᕋᓱᒃᑎᓪᓗᒋᑦ, ᖃᓪᓗᓈᑦ ᐊᑕᐅᓯᐅᓐᖏᑦᑐᓂᒃ ᐊᕐᕕᓕᕆᕝᕕᖕᓂᒃ 
ᓴᓇᓚᐅᖅᓯᒪᔪᑦ ᑕᒫᓂ. ᓂᐅᕕᖅᑎᒃᑯᑦ ᓂᐅᕕᕐᕕᓕᐅᓕᓚᐅᖅᓯᒪᔪᑦ ᐅᓪᓗᒥ ᓇᔪᖅᑕᒥᓂᑦ ᓱᓕ 1921-ᒥ ᐊᒻᒪ 
ᐊᑭᑦᑐᕋᐅᑎᖃᑎᓕᒫᖏᑦᑕ ᐃᒡᓗᖁᑎᖏᓐᓂᒃ ᓱᓇᒃᑯᑖᖏᓐᓂᒃ ᓂᐅᕕᖅᑕᐃᓐᓇᖃᓚᐅᖅᓯᒪᓪᓗᑎᒃ 1923-ᖑᕋᓱᓂᖓᓂ. 
ᐸᓖᓯᒃᑯᑦ ᑕᐃᑯᓐᖓᓚᐅᖅᑐᑦ 1922-ᒥ ᓴᓇᔭᐅᓯᒪᕙᓗᒃᑐᖅ ᐊᒻᒪ ᒪᕐᕉᒃ ᑐᒃᓯᐊᕐᕖᒃ (ᓴᓐᓂᖓᔪᓕᐅᖅᑐᑦ ᐊᒻᒪ 
ᐊᐅᐸᓗᒃᑐᓅᖅᑐᑦ) ᓴᓇᔭᐅᓚᐅᖅᓯᒪᓪᓗᑎᒃ 1929-ᒥ.3 ᓯᑯᖃᓐᖏᓐᓂᖓᓂ ᑕᒪᓐᓇ ᐅᒥᐊᕐᔪᐊᖅᑕᐅᕝᕕᑦᑎᐊᕙᐅᔪᖅ.

ᐃᒃᓯᕋᕐᔪᐊᒃᑯᑦ ᑐᒃᓯᐊᕐᕕᖓ ᒥᑦᑎᒪᑕᓕᖕᒥ CGS C.D. Howe ᑭᓴᖅᓯᒪᓪᓗᓂ ᑐᓄᐊᓂ, [1951]. 
ᓇᑭᙶᕐᓂᖓ: ᐅᐃᓪᕗᕋᑦ ᑑᓴᑦ / ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ. Photothèque / ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / 
PA-189152.

ᓄᓇᓖᑦ ᐱᕙᓪᓕᐊᓂᕕᓂᖏᑦ

ᑎᑭᕌᑦ ᐱᕙᓪᓕᐊᓂᖏᑦ ᐊᕐᕌᒍ ᐃᓄᐃᑦ ᐊᑐᓚᐅᖅᑕᖏᑦ

• ᐅᒥᐊᕐᔪᐊᕐᒥᐅᑦ ᐅᓇᑕᖅᑐᒃᓴᑦ 
ᕿᓂᒃᑲᓐᓂᓯᒋᐊᖅᐳᑦ 
Northwest Passage-ᒥᒃ.

ᓯᑯᖃᓐᖏᓐᓂᖓᓂ 
ᐃᓄᖕᓂᒃ 
ᑕᑯᓚᐅᖃᑦᑕᖅᑐᑦ

1818

ᖃᓪᓗᓈᑦ 
ᑕᑯᔭᐅᖃᑦᑕᖅᐳᑦ 
ᐊᕐᕙᖕᓂᐊᕐᓇᐅ 
ᑎᓪᓗᒍ

• ᓄᓇᒥᐅᑕᐅᓚᐅᖅᑐᑦ ᐳᐃᔨᓂᒃ 
ᑐᒃᑐᓂᒡᓗ ᓂᕿᖃᖅᖢᑎᒃ ᓇᓂᓕᒫᖅ

• ᐊᕐᕙᖕᓂᐊᖅᑏᑦ 
ᐊᑯᑭᑦᑐᒃ ᓯᒡᔭᖏᓐᓂᑦ 
ᕿᑭᖅᑖᓗᖕᒧᓐᖓᐅᕗᑦ

1820 
to 

1910

• ᐃᓕᖅᑭᒃᐸᓪᓕᐊᓕᓚᐅᖅᑐᑦ 
ᐊᕐᕙᖕᓂᐊᖅᑎᓂᒃ ᑲᑎᓯᖃᑦᑕᕐᓂᕐᒥᒃ 
ᓴᓐᓂᕈᒻᒥ ᐊᓯᖏᓐᓂᒡᓗ

• Franklin Expedition- 
ᖑᓂᕋᖅᑕᓂᒃ ᕿᓂᖅᐳᑦ 1848 

to 
1859

• ᕿᓪᓚᖅᓱᐊᑉ ᐊᒻᒪ ᐅᕿᐅᑉ 
ᐊᐅᓪᓛᓚᐅᕐᓂᖏᑦ

• ᐊᕐᕙᖕᓂᐊᖅᑎᐅᓐᖏᑦᑐᓂᒃ 
ᖃᓪᓗᓈᓂᒃ ᑕᑯᕙᓪᓕᐊᓯᕗᑦ

• ᐊᕐᕌᒍᓕᒫᖅ ᐊᕐᕙᖕᓂᐊᕐᓂᖅ 
ᐊᐅᓚᑕᐅᓂᖓᓗ 
ᓄᖅᑲᖅᐸᓪᓕᐊᓕᖅᐳᖅ

ᑲᓇᑕᐅᑉ 
ᒐᕙᒪᒃᑯᖏᑦᑕ 
ᑐᕌᒐᖏᑦ 
ᐊᖏᒡᓕᕚᓪᓕᖅᐳᑦ 
ᐊᒻᒪ ᐊᓯᖏᑦ 
ᐱᔪᒥᒃᓱᖅᐸᓪᓕᐊᕗᑦ 
ᐅᑭᐅᖅᑕᖅᑐᒦᑦᑐᓂᒃ

1903
ᓄᓇᒥᐅᑕᑦ • ᐊᕐᕌᒍᓕᒫᖅ ᐱᖁᑎᓂᒃ 

ᑕᐅᖅᓰᖃᑎᖃᕈᓐᓇᖅᐳᑦ 
ᐃᓅᖃᑎᒌᖕᓂᕐᓗ ᐱᑕᖃᐅᖅᐳᖅ

• ᓂᐅᕕᖅᑎᒃᑯᑦ ᓂᐅᕕᕐᕕᓕᐅᖅᐳᑦ 
ᒥᑦᑎᒪᑕᓕᖕᒥ

• ᐸᓖᓯᒃᑯᑦ ᐃᒡᓗᓕᐅᖅᐳᖅ

• ᓄᖃᓪᓚᖅ ᐃᖅᑲᖅᑐᖅᑕᐅᕗᖅ

• ᑕᓪᓕᒪᖓᑦ ᑑᓪᒃᑯᑦ ᐊᐅᓪᓛᕐᓂᖏᑦ

• ᐋᖕᓕᑲᒃᑯᑦ ᓴᓐᓂᖓᔪᓕᐅᖅᑐᓪᓗ 
ᑐᒃᓯᐊᕐᕕᓕᐅᖅᐳᑦ

1921 
to 

1945

• ᖃᓪᓗᓈᖅᓯᐅᑏᑦ ᐊᔾᔨᒌᓐᖏᑦᑐᑦ 
ᐊᑐᖅᑕᐅᓯᕗᑦ

• ᐸᓖᓯᒃᑯᓐᓂ ᐃᖅᑲᓇᐃᔮᖅᑖᖅᑐᖅᐳᑦ 
ᐊᒻᒪ ᖁᑦᑎᒃᑐᕐᒥ.

• ᐅᒃᐱᕐᓂᖅ ᐃᓅᓯᕐᓗ ᐊᓯᔾᔨᖅᐳᖅ 
ᐅᒃᐱᕐᓂᖅᑖᓵᖅ ᑎᑭᑎᓪᓗᒍ

• ᒐᕙᒪᒃᑯᑦ ᐱᔪᒥᒃᓱᖅᐸᓪᓕᐊᓯᕗᑦ

• ᐃᓕᓐᓂᐊᕐᕕᒃ ᒪᑐᐃᖅᐳᖅ 1945 
to 

1962
ᐱᕐᓗᐊᕿᓂᖅ

• ᓱᕈᓯᖅᓯᐅᑏᑦ

• ᐳᕙᒡᓗᖕᓂᖅᑕᖃᓕᕐᒪᑦ ᓰᑏ ᕼᐊᐅᒃᑯᑦ 
ᐊᐅᓪᓛᖅᑎᑕᐅᒐᓇᒃᐳᑦ

• ᐃᓕᓐᓂᐊᕆᐊᖅᑎᑕᐅᕗᑦ ᓄᓇᒧᑦ 
ᐊᓯᐊᓄᑦ

• ᓄᓘᔮᖕᓄᓐᖓᐅᔪᖅ ᐊᖅᑯᑦ 
ᒪᑐᐃᖅᐳᖅ

• ᐃᓕᓐᓂᐊᕆᐊᖁᔨᕙᓪᓕᐊᓕᖅᐳᑦ

1962 
to 

1964
ᐊᑕᐅᓯᕐᒦᓐᓂᖅ

• ᓱᕈᓰᑦ ᐃᓕᓐᓂᐊᕐᓂᖏᑦ

• ᐃᖅᑲᓇᐃᔮᒃᓴᑦ ᐊᖑᑎᓄᑦ, 
ᐃᓚᒌᖑᓐᖏᑦᑐᓄᑦ

• ᒐᕙᒪᒃᑯᑦ ᐱᔨᑦᑎᕈᑎᖏᑦ 
ᐅᓄᖅᓯᕙᓪᓕᐊᕗᑦ ᒥᑦᑎᒪᑕᓕᖕᒥ

1964 
to 

1975

• ᐃᓅᓕᓴᖅᑕᐅᓂᖅ ᐱᕈᓐᓇᒃᐳᖅ;

• ᐃᓕᓐᓂᐊᕆᐊᖃᓯᕗᑦ;

• ᕿᒻᒦᔭᖅᐳᑦ;

• ᓄᓇᒥᐅᑕᐅᓐᖏᓐᓂᖅᓴᐅᓕᖅᐳᑦ

• ᓄᓇᓕᖕᓂ ᐃᒡᓗᕐᔪᐊᑦ ᐃᓐᓄᒃᑕᖅᑐᑦ

• ᐃᖅᑲᓇᐃᔮᑦ ᐊᔾᔨᒌᓐᖏᑦᑐᑦ ᓴᖅᑭᕐᐳᑦ

ᑕᐃᔅᓱᒪᓂ 
ᓄᓇᒥᐅᑕᐅᑎᓪᓗᑕ
ᐃᓚᒌᑦ ᓄᓇᒋᕙᒃᑕᖏᑦ4

ᑕᓯᐅᔭᕐᒥ ᐊᒥᓱᐊᓗᖕᓂᒃ ᑲᖏᖅᖢᑕᖃᐅᕈᓘᔭᖅᑐᖅ 
ᒥᑦᑎᒪᑕᓕᖕᒥᐅᓄᑦ ᐊᑐᖅᑕᐅᕙᒃᑐᓂᒃ. ᐅᓄᖅᑐᑦ 
ᐱᖓᖕᓇᖓᓅᓐᖓᕙᓪᓕᐊᔪᑦ ᐃᒃᐱᐊᕐᔪᖕᒧᑦ, ᓂᒋᐊᓄᑦ 
ᐃᒡᓗᓕᖕᒧᑦ ᑎᑭᑲᓴᒃᖢᓂ ᐊᒻᒪ Barnes Ice Cap-ᒧᑦ, Dexterity 
Harbour-ᒧᑦ ᑲᓇᖕᓇᖓᓄᑦ ᑎᑭᑲᓴᒃᖢᓂ. ᑕᒪᓐᓇ ᓄᓇᖓ 
ᐊᑐᖅᑕᐅᖃᑦᑕᖅᑐᖅ ᐃᒡᓗᓕᖕᒥᐅᓄᑦ, ᐃᒃᐱᐊᕐᔪᖕᒧᑦ ᐊᒻᒪ 
ᑲᖏᖅᑐᒑᐱᖕᒧᑦ. ᐅᐊᖕᓇᖓᓂ, ᒥᑦᑎᒪᑕᓕᖕᒥᐅᑦ ᐊᖑᓇᓱᒃᑎᖏᑦ 
ᐊᑐᖃᑦᑕᖅᑐᑦ ᓴᓐᓂᕈᒻᒥᒃ, ᑕᓪᓕᕈᑎᐅᑉ ᐃᒪᖓᓂᒃ ᐊᒻᒪ ᐊᐅᓱᐃᑦᑐᑉ 
ᑕᓪᓗᕈᑦ ᐃᓚᖓᓂᒃ ᐊᒻᒪ ᐊᐅᓱᐃᑦᑐᑉ ᕿᑭᖅᑖᓗᐊᓂᒃ.

ᐊᖑᓇᓱᖕᓂᖅ ᐱᑐᐃᓐᓇᐅᓚᐅᓐᖏᑦᑐᖅ ᐊᒻᒪ 
ᑮᓇᐅᔭᓕᐅᕈᑕᐅᓪᓚᕆᓚᐅᖅᖢᓂ, ᐊᖑᔭᖏᓪᓗ 
ᐊᔾᔨᒌᖃᑦᑕᓐᖏᖦᖢᑎᒃ ᐊᐅᔭᐅᖕᒪᖔᑦ ᐅᑭᐅᖑᖕᒪᖔᓪᓗ 
ᒪᓕᒃᖢᒍ. ᐊᓯᔾᔨᖅᐸᓪᓕᐊᓚᐅᕐᒥᔪᖅ, ᐊᖑᓇᓱᒃᑏᓪᓗ ᐊᑐᓂ 
ᓇᖕᒥᓂᖅ ᐱᐅᓯᖃᖅᖢᑎᒃ ᐱᔪᒪᔭᖃᐅᖅᖢᑎᒡᓗ. ᐃᓚᖏᓐᓂ 
ᑰᖕᓂ ᓴᐳᑎᓕᐅᖅᓯᒪᓚᐅᖅᑐᑦ. ᐅᐱᕐᖔᒃᑯᑦ ᐃᓄᐃᑦ ᓯᑯᒃᑯᑦ 
ᐃᑳᖃᑦᑕᓚᐅᖅᑐᑦ ᐊᒻᒪ ᐊᐅᔭᒃᑯᑦ ᐅᒥᐊᖅᑐᖅᐸᒃᖢᑎᒃ, 
ᐅᑭᐅᖑᓕᕌᖓᑦ ᐅᑮᕕᒥᓄᑦ ᐅᑎᖅᐸᒃᖢᑎᒃ ᐊᕐᕌᒍᑕᒪᖅ. 
ᐊᕐᕌᒍᓕᒫᖅ ᐱᓇᓱᓗᐊᓐᖑᐊᖃᑦᑕᓚᐅᖅᑐᑦ ᓇᑦᑎᕐᓂᒃ, ᑐᒃᑐᓂᒃ 
ᐃᖃᓗᒃᐱᖕᓂᒡᓗ, ᐊᔾᔨᒌᓐᖏᑦᑐᓂᒃ ᐊᖑᓇᓲᓯᓂᒃ ᐊᑐᖅᖢᑎᒃ, 
ᐊᒻᒪ ᐊᑐᖅᑕᖏᑦ ᒪᓕᑐᐃᓐᓇᖅᖢᑎᒃ ᓯᑯᖃᖅᑎᒋᓂᖓᓂᒃ. ᑐᒑᓖᑦ 
ᕿᓚᓗᐃᓪᓗᑦ ᐱᔭᐅᖃᑦᑕᓚᐅᖅᑐᑦ ᔭᓐᓄᐊᕆᒥᒃ ᐊᐅᒡᒍᓯᒧᑦ, ᐊᒻᒪ 
ᐊᐃᕖᑦ ᔭᓐᓄᐊᕆᒥᑦ ᒪᐃᒧᑦ. ᓇᓄᐃᑦ, ᑮᓇᐅᔭᓕᐅᕈᑕᐅᓪᓗᑎᒃ 
ᐊᖑᑕᐅᔾᔪᑕᐅᓪᓗᑎᒡᓗ, ᐱᓇᓱᒃᑕᐅᖃᑦᑕᓚᐅᖅᑐᑦ ᔭᓐᓄᐊᕆᒥᑦ 
ᔫᓂᒧᑦ.

ᐊᔾᔨᒌᓐᖏᑦᑐᑦ ᓂᕐᔪᑏᑦ ᓇᖕᒥᓂᖅ ᓇᔪᒐᖃᐅᓚᐅᕐᒥᔪᑦ 
ᐱᐅᓯᖃᐅᖅᖢᑎᒡᓗ, ᐃᓄᖕᓄᓪᓗ ᑐᑭᓯᐅᒪᔭᐅᒐᒥᒃ 
ᖃᐅᔨᒪᔭᐅᒐᒥᒡᓗ ᐱᐅᓯᖏᑦ ᒪᓕᒃᑕᐅᖃᑦᑕᖅᖢᑎᒃ. ᓇᑦᑏᑦ 
ᖃᖓᑐᐃᓐᓇᖅ ᓇᓂᑐᐃᓐᓇᖅ ᐊᖑᓇᓱᒃᑕᐅᖃᑦᑕᓚᐅᖅᑐᑦ, 
ᐊᐅᔭᒃᑯᑦ ᑕᕆᐅᕐᒥ ᐅᕝᕙᓘᓐᓃᑦ ᓯᑯᒥ ᐊᒻᒪ ᐋᔪᕋᕐᓂ. 
ᑐᒃᑐᓯᐅᕐᕕᑦᑎᐊᕙᐅᓚᐅᖅᑐᖅ ᑲᖏᖅᖣᑉ ᐅᐊᖕᓇᖓᓂ 
ᐊᒻᒪ ᓂᒋᐊᓂ ᓄᓇᕕᖕᒥ. ᓇᓄᐃᑦ ᓇᓪᓗᐊᑕ ᑕᕆᐅᖓᓂ 
ᐱᔭᐅᖃᑦᑕᓚᐅᖅᑐᑦ ᐊᒻᒪ ᓴᓐᓂᕈᑎᐅᑉ ᐃᒪᖓᑕ ᓯᑯᖓᓂ 
ᐊᒻᒪ ᓴᓐᓂᕈᑎᐅᑉ ᓂᒋᐊᓂᑦ Buchan Bay-ᒧᑦ ᑎᑭᒃᖢᒍ. 
ᒥᑦᑎᒪᑕᓕᖕᒥᐅᑦ ᐊᐃᕕᖅᓯᐅᖃᑦᑕᓚᐅᖅᑐᑦ ᓴᓂᕋᔭᐅᑉ 
ᑕᕆᐅᖓᓂᑦ ᐊᒻᒪ ᓇᓪᓗᐊᑕ ᑕᕆᐅᖓᓂ ᐃᑳᖅᖢᒍ ᑕᓪᓗᕈᑎᐅᑉ 
ᐃᒪᖓᓄᑦ ᐊᐅᓱᐃᑦᑐᑉ ᕿᑭᖅᑕᖓᑕ ᓂᒋᐊᓄᑦ. ᑐᒑᓖᑦ 
ᑕᓯᐅᔭᐅᑉ ᐅᐊᖕᓇᖓᓂ ᐱᖓᖕᓇᖓᓂᓗ ᓯᒡᔭᒃᑰᖅᑎᓪᓗᒋᑦ 
ᐱᔭᐅᒐᔪᓚᐅᖅᑐᑦ ᐊᒻᒪ ᐃᐱᐅᑕᓕᐅᑉ ᓴᕖᓪᓗ ᐃᒪᖓᒍᓕᒫᖅ. 
ᓂᐅᕐᕈᔪᖅ ᐅᖃᓚᐅᖅᓯᒪᔪᖅ ᑕᒪᒃᑯᐊ ᓂᕐᔪᑎᕐᔪᐊᑦ ᑎᑭᑦᑕᕌᖓᑕ 
“ᓄᓇᖅᑲᑎᒌᓕᒫᑦ ᖁᕕᐊᑦᑕᒃᑐᐊᓘᕙᓚᐅᕐᓂᖏᓐᓂᒃ. ᓂᕐᔪᑎᓂᒃ 
ᐱᐅᓂᖅᐹᖅᑕᖃᓚᐅᓐᖏᑦᑐᖅ...”ᐊᕐᕖᑦ ᑕᑯᔭᐅᕙᒃᑲᓗᐊᖅᖢᑎᒃ 
ᐊᖑᓇᓱᒃᑕᐅᒐᔪᓚᐅᓐᖏᑦᑐᑦ. ᐃᒪᕐᒥᐅᑕᐃᑦ ᑎᖕᒥᐊᑦ, ᒪᓐᓂᖏᓪᓗ 

ᐱᔭᐅᖃᑦᑕᓚᐅᖅᑐᑦ ᓴᓐᓂᕈᑎᐅᑉ ᓂᒋᐊᓂ ᐊᒻᒪ ᓇᓗᐊᑕ 
ᑕᕆᐅᖓᑕ ᖃᓂᒋᔮᓂ. ᑭᖑᓪᓕᕐᒥᒃ, ᐃᖃᓗᒐᓱᖃᑦᑕᓚᐅᖅᑐᑦ 
ᑲᑭᕙᒃᑯᑦ ᒪᔪᓕᕌᖓᑕ ᑕᓯᐅᔭᐅᑉ ᐱᖓᖕᓇᖓᓂ, ᐱᓗᐊᕐᓗᒍ 
ᓂᒋᐊᓂ ᐃᖃᓗᖕᓂᒃ ᑕᐃᔭᐅᔪᒥ, ᐊᒻᒪ ᐊᑯᐊᕐᒥ ᒥᑦᑎᒪᑕᓕᐅᑉ 
ᖃᓂᒋᔮᓂ. ᐊᓯᔾᔨᖅᐸᓪᓕᐊᓂᕆᓚᐅᖅᑕᖏᑦ ᖃᐅᔨᒪᔭᕆᐊᖃᕐᒥᔭᕗᑦ 
ᑐᑭᓯᔪᒪᓂᐊᕈᑦᑕ ᒫᓐᓇᐅᓕᖅᑐᖅ ᖃᓄᐃᓕᖓᓚᐅᕐᓂᖓ. 
ᑐᒃᑐᐃᑦ ᐱᓱᖕᓂᖏᑦ ᐊᓯᔾᔨᖅᐸᓪᓕᐊᓯᒪᔪᑦ ᐊᕐᕌᒍᑦ 100 
ᐊᑐᖅᑎᓪᓗᒋᑦ, ᐊᒻᒪ 1964-ᒥᓂᑦ, ᐃᓄᐃᑦ ᓄᓇᓕᕋᓛᓂᑦ 
ᓄᓇᓕᖕᓄᑦ ᐊᐅᓪᓛᖅᐸᓪᓕᐊᓕᖅᑎᓪᓗᒋᑦ ᑕᒪᓐᓇ ᖃᓂᒋᔭᖓ 
ᐅᐸᒃᑕᐅᒐᔪᓐᖏᓐᓂᖅᓴᐅᓕᖅᑐᖅ.

ᑐᓄᓂᕐᒥᐅᑦ ᖃᐅᔨᒪᔮᕆᔭᐅᓚᐅᖅᑐᑦ 
ᐅᖓᓯᒃᑐᓕᐊᖃᑦᑕᓚᐅᕐᓂᖏᓐᓂᒃ ᐊᖑᓇᓱᒋᐊᖅᖢᑎᒃ, 
ᐃᓅᖃᑎᒥᓂᒃ ᑕᑯᔭᖅᑐᖅᖢᑎᒃ ᐊᒻᒪ ᓄᓇᑖᒐᒃᓴᖅᓯᐅᖅᖢᑎᒃ. 
1850 ᐊᑐᖅᑎᓪᓗᒋᑦ ᖃᔅᓰᓐᓇᑯᓗᐃᑦ ᐃᓚᔮᕇᑦ 
ᓯᕗᒃᑲᖅᑕᖅᑎᒥᖕᓂᒃ ᕿᓪᓚᕐᔪᐊᕐᒥᒃ (ᕿᓪᓚᐅᓂᕋᖅᑕᐅᕙᓚᐅᕐᒥᔪᖅ) 
ᐊᒻᒪ ᐅᕿᒥᒃ ᒪᓕᓚᐅᖅᓯᒪᔪᑦ ᓴᐅᒥᐊ ᐅᐊᖕᓇᖓᓂᑦ. 
ᒥᑦᑎᒪᑕᓕᖕᒦᓚᐅᖅᖢᑎᒃ ᐊᐅᓪᓚᕆᐊᖃᓕᓚᐅᖅᓯᒪᔪᑦ 
35-ᓂᒃ ᒪᓕᒃᑎᖃᖅᖢᑎᒃ, ᑖᒃᑯᓇᓐᖓᓪᓗ ᓇᑉᐸᓪᓗᐊᖏᑦ 
ᐅᑎᕆᐊᓚᐅᖅᓯᒪᓪᓗᑎᒃ. ᑕᐃᒃᑯᐊ ᑲᔪᓯᔪᑦ ᑎᓄᔾᔭᕕᒃᑰᕋᒥᒃ 
ᑕᓪᓕᒪᓄᖅᑲᐃ ᐊᕐᕌᒍᓄᑦ ᑕᓪᓗᕈᒦᑲᐃᓐᓇᓚᐅᖅᓯᒪᔪᑦ ᐊᒻᒪ 
ᑲᑎᓯᓪᓗᑎᒃ Augustus Inglefiled-ᒥᒃ 1854-ᖑᑎᓪᓗᒍ 
ᐊᒻᒪ Francis McClintock-ᒥᒃ 1858-ᒥ. ᐊᕐᕌᒍᒐᓴᖕᓄᑦ 
ᑐᓴᐅᒪᒐᒥ ᐊᑯᑭᑦᑐᕐᒥ ᐃᓄᒃᑕᖃᐅᕐᓂᖓᓂᒃ, ᕿᓪᓚᕐᔪᐊᖅ 
ᑕᐃᒃᑯᓂᖓ ᑕᑯᔭᖅᑐᕈᒪᓚᐅᖅᓯᒪᔪᖅ. ᒪᓕᓚᐅᖅᑐᓕᒫᑦ 
ᒪᓕᒋᐊᓐᖓᓚᐅᖅᓯᒪᔫᒐᓗᐊᑦ ᑭᓯᐊᓂ ᐃᓚᖏᑦ ᐅᕿᒥᒃ 
ᓯᕗᒃᑲᖅᑕᖅᑎᖃᖅᖢᑎᒃ ᐅᑎᕆᐊᓚᐅᖅᓯᒪᔪᑦ ᐊᑯᓂᓗᐊᖅ 

ᓴᐅᒥᖕᒥ ᑕᓕᖅᐱᖕᒧᑦ: ᕼᐃᐊᕈᑦ ᑲᓪᓗᒃ, ᒋᑎᐅᓂ ᕿᑦᓱᐊᓕᒃ, ᑖᓂᐅᓪ 
ᖁᒪᖔᐱᒃ, ᐅᐃᑉᙳᑦ, ᐹᓪ ᐃᓪᓚᐅᑦ, ᐊᒻᒪ ᕇᐱᑲ ᕿᓪᓚᖅ ᐃᓪᓚᐅᑦ. 
ᐃᓄᒃ ᐅᑯᖓᔪᖅ ᓯᕗᓂᐊᓂ ᔫᓯᐱ ᐃᓪᓚᐅᑦ−ᖑᕗᖅ. ᑲᑎᙵᓂᐅᔪᑦ 
ᐋᒃᑐᐃᒋᐊᖅᐸᓪᓕᐊᓂᐊᖅᑐᑦ ᓇᑦᑎᕐᒥ ᒥᑦᑎᒪᑕᓕᖕᒥ, [1951].
ᓇᑭᙶᕐᓂᖓ: ᑕᒡᓚᔅ ᐅᐃᓪᑭᓐᓯᓐ / ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ / 
ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / PA-189095.



6ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᒥᑦᑎᒪᑕᓕᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᐊᐅᓪᓛᓕᕋᒥᒃ ᐊᒻᒪ ᐊᑦᑕᓇᖅᑐᖅᓯᐅᕋᒥᒃ. ᐅᕿᐅᑉ ᒪᓕᒃᑎᖏᑦ 
ᐱᕐᓕᓚᐅᖅᓯᒪᔪᑦ ᒥᑦᑎᒪᑕᓕᖕᒧᑦ ᐅᑎᕋᓱᒃᖢᑎᒃ. ᕿᓪᓚᕐᔪᐊᒃᑯᒃ 
ᓂᕿᖃᑦᑎᐊᓚᐅᖅᓯᒪᓐᖏᒻᒥᔪᑦ ᐊᔪᖅᓴᖃᑦᑕᖅᖢᑎᒡᓗ, 
ᑭᓯᐊᓂ ᐊᑯᑭᑦᑐᓄᑦ ᑎᑭᑦᑐᓐᓇᖅᓯᓚᐅᖅᑐᑦ, 1200 
ᑭᓚᒦᑕᓂᒃ ᐅᖓᓯᖕᓂᓕᖕᒧᑦ ᐱᒋᐊᕐᕕᒋᓚᐅᖅᑕᖏᓐᓂ ᐊᒻᒪ 
ᐃᓅᖃᑎᒥᓄᑦ ᐃᓚᓕᐅᑎᓪᓗᑎᒃ ᐃᑕᒥ, ᐊᑯᑭᑦᑐᓂ. ᕿᓚᕐᔪᐊᖅ 
ᐃᓅᔪᓐᓃᓚᐅᖅᓯᒪᔪᖅ 1870-ᒐᓚᖕᒥ Cape Herschel-ᒥ 
ᕿᑭᖅᑖᓗᖕᒧᑦ ᐅᑎᕋᓱᒃᖢᑎᒃ.5 

ᖃᓪᓗᓈᖅᑕᖃᖅᐸᓪᓕᐊᓕᖅᑎᓪᓗᒍ
ᓴᓐᓂᕈᑎᐅᑉ ᐃᒪᖓ ᐆᓇᖅᑐᒥᒃ ᐃᖏᕐᕋᓂᓕᒃ ᐅᐊᖕᓇᖓᓅᖓᔪᒥᒃ 
ᐊᑯᑭᑦᑐᕐᒧᑦ ᑎᑭᑦᑐᒥᒃ, ᓂᒡᓕᓇᖅᖢᓂ ᕿᑭᖅᑖᓗᒃᑯᑦ. 
ᑕᐃᒪᐃᓐᓂᖓᓄᑦ, ᓴᓐᓂᕈᑎᐅᑉ ᐃᒪᖓ ᐱᐅᓯᕐᒥᒍᑦ 
ᐊᑯᑭᑦᑐᕐᒥᑦ ᓯᑯᑕᖃᕋᔪᒃᑐᖅ ᐊᒻᒪ ᐃᖏᕐᕋᓐᓇᓐᖏᖦᖢᓂ 
ᑭᓯᐊᓂ ᐅᑭᐊᒃᓴᓕᖅᑎᓪᓗᒍ ᐊᑯᑭᑦᑐᑦ ᖃᓪᓗᓈᖏᑦᑕ 
ᓂᐅᕕᖅᑎᖏᑦ ᕿᓂᖅᑎᖏᓪᓗ ᐃᑳᓚᐅᖅᓯᒪᓐᓂᖅᒪᑕ, 
ᖃᐅᔨᒪᔭᐅᓚᐅᖅᓯᒪᓐᖏᑦᑐᑦ ᒪᓕᒃᑕᐅᓚᐅᕐᒪᖔᖏᑦ, 
ᐃᓚᓕᐅᖅᖢᒍ William Baffin ᐊᒻᒪ Robert Bylot, ᑖᒃᑯᐊᒃ 
ᐅᐃᕝᕙᓚᐅᖅᓯᒪᖕᒪᑎᒃ ᓴᓐᓂᕈᑎᐅᑉ ᐃᒪᖓᓂᒃ 16161-ᒥ 
Northwest Passage-ᒥᒃ ᕿᓂᖅᖢᑎᒃ. 200 ᐊᕐᕌᒍᑦ ᐊᓂᒍᕐᒪᑕ 
John Ross ᐅᓇᑕᖅᑐᒃᓴᑦ ᐅᒥᐊᖅᑐᖅᑎᖏᓐᓃᓐᖔᖅᑐᖅ 
ᑕᒪᐅᓈᓕᓚᐅᖅᓯᒪᔪᖅ, “Ponds Bay”-ᒥᒃ ᐊᑦᑎᖅᖢᓂᐅᒃ 
ᓂᒋᐊᓄᑦ ᐊᐅᓪᓛᖅᐸᓪᓕᐊᓪᓗᓂ, ᐊᒻᒪ ᐊᑯᑭᑦᑐᕐᒥᐅᑦ 
ᐊᕐᕙᖕᓂᐊᖅᑎᖏᑦ ᐊᖅᑯᓯᐅᖅᖢᓂᒋᑦ ᐊᕐᕙᒃᓯᐅᓕᕌᖓᒥᒃ 
ᐊᑐᒐᒃᓴᖓᓐᓂᒃ.

ᑕᐃᒪᐃᓕᐅᖅᐸᓪᓕᐊᓕᖅᑎᓪᓗᒋᑦ ᑐᓄᓂᕐᒥᐅᑦ 
ᐊᓯᔾᔨᖅᐸᓪᓕᐊᓕᓚᐅᖅᓯᒪᔪᑦ ᑲᑎᓯᖃᑦᑕᓕᕋᒥᒃ ᐊᕐᕙᖕᓂᐊᖅᑎᓂᒃ, 
ᐊᒥᕐᓂᒡᓗ ᑑᒑᓂᒡᓗ ᓇᒃᓴᖅᐸᒃᖢᑎᒃ ᑕᐅᖅᓰᔾᔪᑕᐅᓂᐊᕐᒪᑕ 
ᖃᓪᓗᓈᖅᓯᐅᑎᓄᑦ, ᐃᓛᓐᓂᓗ ᐊᕐᕙᒃᑕᕕᓃᑦ ᓂᕿᖏᓐᓂᒃ 
ᐱᕙᒃᖢᑎᒃ ᐊᒻᒪ ᕿᔪᒃᓯᐅᖅᐸᒃᖢᑎᒃ ᑕᒪᑐᒪ ᓯᒡᔭᖓᓂ.6 

ᓴᓐᓂᕉᑉ ᓯᓈᖓᓂ ᐊᐅᔭᑕᒫᖅ ᑲᑎᖃᑦᑕᓚᐅᖅᓯᒪᔪᑦ ᐊᖑᓇᓱᒃᑏᑦ 
ᐊᒻᒪ ᐊᕐᕙᖕᓂᐊᖅᑏᑦ. ᐊᕐᕙᖕᓂᐊᖅᑏᑦ ᖁᒃᓴᓱᕈᔪᐃᓐᓇᓚᐅᖅᑐᑦ 
- ᑕᓯᐅᔭᕐᒧᑦ ᐃᓯᖃᑦᑕᓐᖏᖦᖢᑎᒃ ᑭᓯᐊᓂ 1854-ᖑᓕᖅᑎᓪᓗᒍ 

ᐊᒻᒪ ᓇᓪᓗᐊᑕ ᑕᕆᐅᖓᒎᕆᐊᕐᖓᓚᐅᖅᓯᒪᓪᓗᑎᒃ 
1872-ᖑᓕᖅᑎᓪᓗᒍ. ᑲᑎᒐᔪᒃᐸᓪᓕᐊᓕᓚᐅᖅᓯᒪᔪᑦ; ᐃᓚᖏᑦ 
ᐃᓄᐃᑦ ᐅᒥᐊᕐᔪᐊᕐᓅᖃᑦᑕᒻᒪᕆᓕᓚᐅᖅᑐᑦ ᓴᓐᓂᕈᒻᒥ 
ᐅᑮᕕᖏᓐᓅᓐᖓᐅᔾᔭᐅᓂᐊᕋᒥᒃ ᓇᓪᓗᐊᑕ ᑕᕆᐅᖓᓂ 
ᐅᕝᕙᓘᓐᓃᑦ Dexterity Harbour-ᒥ, ᐊᒻᒪ ᑲᐱᑕ Bannerman 
ᐅᑎᓚᐅᖃᑦᑕᖅᖢᓂ ᕿᑐᕐᖓᖅᑖᕆᓚᐅᖅᑕᒥᓄᑦ ᑐᓐᓂᖅᑯᑎᒃᓴᓂᒃ 
ᐊᔾᔭᖅᓯᔭᖅᖢᓂ. 1895-ᖑᓕᖅᑎᓪᓗᒍ, ᓯᑳᑦᑏᑦ ᐊᕐᕙᖕᓂᐊᖅᑏᑦ 
Dexterity Harbour-ᒧᐊᕋᒥᒃ ᐃᓄᖕᓂᒃ ᐃᓚᔮᕇᖕᓂᒃ 
ᓇᓂᓯᓚᐅᖅᓯᒪᔪᑦ ᑐᐱᖏᑦᑕ ᖃᓂᒋᔮᓂ ᑐᖁᖓᔪᓂᒃ, 
ᐱᕐᓕᖅᑐᕕᓂᓪᓗᑭᐊᖅ ᐋᓐᓂᐊᖅᑐᕕᓃᓪᓗᑭᐊᖅ.

ᐊᐅᒫᓗᖕᓂᒃ ᐊᑐᖅᑐᑦ ᐅᒥᐊᕐᔪᐊᑦ ᒥᑦᑎᒪᑕᓕᖕᒧᐊᖃᑦᑕᓚᐅᖅᑐᑦ 
1912-ᒧᑦ ᑎᑭᒃᖢᒍ, 1903-ᖑᓕᖅᑎᓪᓗᒍ ᑭᓯᐊᓂ ᐃᓄᐃᑦ 
ᖃᓪᓗᓈᓗ ᒥᑦᑎᒪᑕᓕᖕᒥ ᐊᒻᒪ ᑕᓯᐅᔭᕐᒥ ᑲᑎᓐᖔᖃᑦᑕᓕᓚᐅᖅᑐᑦ. 
ᐊᑕᐅᓯᖅ ᐅᒥᐊᕐᔪᐊᕕᓂᖅ ᓴᓐᓂᕈᑎᐅᑉ ᐃᒪᖓᓃᑦᑐᖅ 
ᑐᓄᓂᕐᒥᐅᓄᑦ ᐊᕐᕌᒍᒐᓴᖕᓄᑦ ᐅᑎᖅᑕᕐᕕᐅᖃᑦᑕᓚᐅᖅᓯᒪᔪᖅ, 
ᐅᒥᐊᕐᔪᐊᕕᓂᖅᑕᓕᐅᓂᕋᖅᑕᐅᓪᓗᓂ ᑕᐅᖕᓇ ᕿᔪᖃᓚᐅᕐᒪᑦ 
ᑎᓯᔪᒥᒃ, ᕿᔪᒃᑕᕐᕕᐅᖃᑦᑕᖅᖢᓂ ᐅᓗᓕᐊᒃᓴᓂᒃ, ᖃᒧᑎᒃᓴᓂᒃ ᐊᒻᒪ 
ᐊᓯᖏᓐᓄᑦ ᓴᓇᕐᕈᑎᒃᓴᓕᐅᖅᑕᐅᓪᓗᓂ.

ᐃᓄᐃᑦ ᓱᕈᓰᑦ ᐱᖁᑎᒡᒋᖅᖢᑎᒃ ᐃᒃᓯᕋᕐᔪᐊᒃᑯᑦ ᑐᒃᓯᐊᕐᕕᖓᓄᑦ ᑎᑭᑦᑐᓂ 
ᑲᓇᖕᓇᕐᒥ ᐅᑭᐅᖅᑕᖅᑐᒥ ᓇᐅᑦᑎᖅᓱᖅᑎᐅᔪᓂ ᐅᒥᐊᕐᔪᐊᒥ C.D. 
Howe. ᒪᐅᒥᖕᒥ ᑕᓕᖅᐱᖕᒧᑦ: ᔭᐃᒥᓯ ᐱᐅᒑᑦᑐᐊᓗᒃ, ᒫᑕ ᒥᖅᑯᓵᖅ, ᐊᒻᒪ 
ᓇᓗᓇᐃᖅᑕᐅᓯᒪᙱᑦᑐᒥ ᐃᓄᖕᒥ. ᑕᐃᔅᓱᒪᓂ ᐅᒥᐊᕐᔪᐊᒃᑰᖅᑎᑕᐅᔪᓂ 
ᐱᖁᑎᓂ ᐃᓚᒋᔭᐅᓕᖅᑎᑕᐅᓚᐅᖅᐳᑦ ᐃᓄᐃᑦ ᐃᓅᓯᖓᓐᓄᑦ, [1951].
ᓇᑭᙶᕐᓂᖓ: ᐅᐃᓪᕗᕋᑦ ᑑᓴᑦ / ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ / 
ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / PA-176866.

ᐃᓅᓯᐅᑉ 
ᐊᓯᔾᔨᖅᐸᓪᓕᐊᓂᖓ, 
1900–1960
60 ᐊᕐᕌᒍᑦ ᐊᑐᖅᑎᓪᓗᒋᑦ, ᑐᓄᓂᕐᒥᐅᑦ 
ᐊᓯᔾᔨᖅᐸᓪᓕᐊᖏᓐᓇᓚᐅᖅᑐᑦ ᖃᓪᓗᓈᖅᑕᖃᖅᐸᓪᓕᐊᓂᖓᓂ 
ᐊᒻᒪ ᐊᕐᕌᒍᓕᒫᖅ ᓂᐅᕕᕐᕕᒃᑕᖃᐃᓐᓇᕐᓂᖓᓄᑦ. 1903-ᒥ 
ᐊᕐᕙᖕᓂᐊᖅᑎ ᔨᒥ ᒫᓯ ᐊᕐᕕᓕᕆᕕᓕᐅᓚᐅᖅᓯᒪᔪᖅ ᒥᑦᑎᒪᑕᓕᐅᑉ 
ᖃᓂᒋᔮᓂ.7 ᑐᓄᓂᕐᒥᐅᑦ ᐊᖏᔪᐊᓗᖕᓂᒃ ᐊᕐᕙᖕᓂᐊᖅᑎᓂᒃ 
ᐅᒥᐊᕐᔪᐊᓂᒃ ᑕᑯᒐᔪᓚᐅᖅᓯᒪᓐᖏᑦᑐᖅ, ᑕᐃᒪᐃᒻᒪᓪᓗ ᒫᓯ 
ᑎᓄᔾᔭᕕᖕᒥᐅᓂᒃ ᐃᓄᖕᓂᒃ ᑕᐅᕗᓐᖓᐅᔾᔨᓚᐅᖅᓯᒪᔪᖅ 
ᐊᕐᕙᖕᓂᐊᖅᑎᓂᒃ. ᖃᓪᓗᓈᑦ ᓄᓇᖓᓐᓄᑦ ᐅᑎᓕᓚᐅᖅᓯᒪᔪᑦ 
ᑕᓪᓕᒪᑦ ᐊᕐᕌᒍᑦ ᑕᒃᐹᓃᓚᐅᖅᖢᑎᒃ ᐊᕐᕕᖃᓐᖏᓗᐊᓕᕐᒪᑦ. 
ᐃᒐᕐᔪᐊᕐᒥ ᐊᕐᕕᓕᕆᕕᒃᑕᖃᖅᑎᓪᓗᒍ, ᑯᐸᐃᒥᐅᑕᖅ Joseph-
Elzear Bernier, ᑲᐱᑕᐃᑲᓪᓚᐅᓂᕋᖅᑕᐅᔪᖅ ᐃᓄᖕᓄᑦ 
ᑎᓴᒪᐃᖅᓱᖅᖢᓂ ᑕᐅᕗᓐᖓᓚᐅᖅᓯᒪᔪᖅ, ᐱᖓᓱᐊᖅᑕᖅᖢᓂ 
Arctic-ᑯᑦ ᐊᒻᒪ 1912−ᒥ ᐅᑎᓕᕆᓪᓗᓂ ᐃᒻᒥᒃᑰᓕᖅᖢᓂ. 
ᐊᓯᖏᑦ ᐊᑭᑦᑐᕋᐅᑎᔪᑦ ᐅᑯᐊᖑᓚᐅᖅᐳᑦ, ᖃᓪᓗᓇᖅ Henry 
Toke Munn, ᐊᒻᒪ ᓂᐅᕙᐅᓐᓛᒥᐅᑕᕈᓗᒃ Robert Janes. 
Janes ᖃᓪᓗᓈᖑᖃᑎᒥᓄᑦ ᑮᓇᐅᔭᖃᖅᑎᑦᑎᓚᐅᖅᑐᓄᑦ 
ᐃᒃᓯᓐᓇᖅᑕᐅᓚᐅᖅᓯᒪᔪᖅ, ᐊᒻᒪ ᐊᐃᕙᖃᑎᖃᖃᑦᑕᖅᖢᓂ 
ᑲᑉᐱᐊᓵᕆᖃᑦᑕᖅᖢᓂᓗ ᐃᓄᖕᓂᒃ ᓄᓇᖅᑲᑎᒋᔭᒥᓂᒃ, 
ᑐᖁᑕᐅᓚᐅᖅᓯᒪᓪᓗᓂᓗ ᑲᑉᐱᐊᒋᔭᐅᓕᕋᒥ. Janes ᐊᓯᒥᓂᒃ 
ᑐᖂᑦᑎᓇᓱᓕᕐᒪᑦ ᓄᖅᑲᖓᑎᑕᐅᓚᐅᖅᓯᒪᔪᖅ ᑕᑭᔪᐊᓗᖕᒧᑦ 
(ᖃᓪᓗᓈᓄᑦ ᑖᒻ ᑯᓅᓂᕋᖅᑕᐅᔪᒧᑦ).8 

ᑕᒪᓐᓇ ᑭᒃᑯᓕᒫᓄᑦ ᖃᐅᔨᒪᔮᕆᔭᐅᓕᓚᐅᖅᓯᒪᔪᖅ ᓂᐅᕕᖅᑎᒃᑯᑦ 
ᓂᐅᕕᕐᕕᓕᐅᕐᒪᑕ ᒫᓐᓇ ᒥᑦᑎᒪᑕᓕᐅᓂᕋᖅᑕᐅᓕᖅᑐᒥ 1921-
ᒥ, ᐊᒻᒪ ᐃᖅᑲᖅᑐᖅᑕᐅᔪᖃᓕᓚᐅᖅᓯᒪᓪᓗᓂ ᓯᕗᓪᓕᖅᐹᒥᒃ 
ᑲᓇᑕᐅᑉ ᐅᑭᐅᖅᑕᖅᑐᖓᓂ. 1923-ᒥ, ᒐᕙᒪᒃᑯᑦ ᐸᓖᓯᖁᑎᖏᑦ 
ᓄᓈᓚᐅᖅᓯᒪᔪᑦ ᒥᑦᑎᒪᑕᓕᖕᒧᑦ ᐃᖅᑲᖅᑐᐃᔨᒡᒋᖅᖢᑎᒃ 
ᐱᖓᓱᑦ Janes-ᒥᒃ ᓄᓇᖅᑲᑎᖃᖅᑐᕕᓃᑦ ᐃᓄᐊᕐᓂᕐᒧᑦ 
ᐃᖅᑲᖅᑐᖅᑕᐅᓂᐊᕐᒪᑕ. ᐊᑕᐅᓯᖅ, ᓄᖃᓪᓚᕐᒥᒃ ᐊᑎᓕᒃ ᖁᓕᓄᑦ 
ᐊᕐᕌᒍᓄᑦ ᑎᒍᔭᐅᓯᒪᓚᐅᖅᓯᒪᔪᖅ ᒫᓂᑑᐸᒥ. ᐃᖅᑲᖅᑐᐃᓚᐅᖅᓯᒪᔪᑦ 
ᐃᓄᐃᑦ ᖃᐅᔨᓂᐊᕐᒪᑕ - ᐊᒻᒪ ᓄᓇᕐᔪᐊᕐᒥᐅᑦ - ᑲᓇᑕᒥᐅᑦ 
ᖃᓪᓗᓈᓂᒃ ᓴᐳᒻᒥᐅᓯᖅᓯᓯᒪᓂᐊᕐᓂᖏᓐᓂᒃ ᐊᒻᒪ ᒪᓕᒐᐃᑦ 
ᒪᓕᒃᑕᐅᔭᕆᐊᖃᕐᓂᖏᓐᓂ ᐅᑭᐅᖅᑕᖅᑐᑉ ᕿᑭᖅᑕᖏᓐᓂ. 
1920-ᖏᑦ ᐊᑐᖅᑎᓪᓗᒋᑦ, ᐊᕐᕌᒍᑕᒫᖅ ᒐᕙᒪᒃᑯᑦ ᓂᐅᕕᖅᑎᒃᑯᓪᓗ 
ᐅᒥᐊᕐᔪᐊᖏᑦ ᐊᕐᕋᒍᑕᒫᖅ ᑕᒃᐸᐅᓐᖓᖃᑦᑕᓚᐅᖅᓯᒪᔪᑦ 
ᑕᐅᖅᓰᔭᖅᑐᖅᖢᑎᒃ ᑕᐃᒫᑐᐃᓐᓇᖅ ᓲᕐᓗ ᐊᕐᕙᖕᓂᐊᖅᑏᑦ 
ᑎᑭᑉᐸᓚᐅᕐᓂᖏᑎᒍᑦ. 1929-ᒥ, ᐋᖕᓕᑲᒃᑯᑦ ᓴᓐᓂᖓᔪᓕᐅᖅᑏᓪᓗ 
ᒥᑦᑎᒪᑕᓕᖕᒧᐊᓕᓚᐅᖅᓯᒪᔪᑦ 1929-ᒥ, ᑐᓄᓂᕐᒥᐅᑦ 
ᐋᖕᓕᑲᐃᓐᓇᐸᓘᒐᓗᐊᖅᑎᓪᓗᒋᑦ.

ᒥᑦᑎᒪᑕᓕᖕᒥ ᐸᓖᓯᒃᑯᑦ ᐃᒡᓗᓕᐅᓕᓚᐅᖅᓯᒪᔪᑦ ᓂᐅᕕᖅᑎᒃᑯᑦ 
ᖃᓂᒋᔮᓂ, ᑐᓄᓂᕐᒥᐅᓂᒡᓗ ᐃᖅᑲᓇᐃᔭᖅᑎᑦᑎᕙᓪᓕᐊᓕᖅᖢᑎᒃ 
ᖁᑦᑎᒃᑐᕐᒥ. ᓯᕗᓪᓕᖅ ᖃᑦᑐᖅ, ᓄᓕᐊᖓᓗ ᐅᓛᔪᒃ ᐊᒻᒪ 
ᕿᑐᕐᖓᖏᑦ ᑎᓴᒪᑦ 1922-ᖑᑎᓪᓗᒍ. ᐊᖑᑏᑦ ᐅᕝᕙᓘᓐᓃᑦ 
ᐃᓚᔮᕇᑦ ᒥᑦᑎᒪᑕᓕᖕᒥᐅᑦ ᐊᖑᓇᓱᒋᐊᖃᑦᑕᓚᐅᖅᑐᑦ ᐸᓖᓯᒃᑯᑦ 

ᓂᕿᒃᓴᖏᓐᓂᒃ ᐊᒻᒪ ᐃᓚᐅᖃᑦᑕᖅᖢᑎᒃ ᐊᕗᖔᓗᒃ Ellesmere 
and Dundas ᕿᑭᖅᑕᖏᓐᓂ ᐅᓇᑕᖅᑐᐊᓘᑎᓪᓗᒋᑦ. 
ᑐᓄᓂᕐᒥᐅᑦ ᐃᑲᔪᖅᑎᒋᔭᐅᔪᓪᓚᕆᐅᓚᐅᖅᓯᒪᔪᑦ ᐅᑭᐅᖅᑕᖅᑐᒥᒃ 
ᖃᐅᔨᒪᓂᖓᓄᑦ ᐊᒻᒪ ᐅᑭᐅᒃᑯᑦ ᑖᖏᓐᓇᖃᑦᑕᖅᑎᓪᓗᒍ 
ᖃᐅᔨᒪᖕᒪᑕ. 1934-ᒥ, 53 ᐃᓚᔮᕇᑦ ᕿᑭᖅᑖᓗᖕᒥᐅᑕᑦ 
Dundas Harbour-ᒧᑦ ᓄᒃᑎᓚᐅᖅᓯᒪᔪᑦ, ᑕᓪᓗᕈᒻᒥ. 18 
ᑖᒃᑯᓇᓐᖔᖅᑐᑦ ᒥᑦᑎᒪᑕᓕᖕᒥᐅᑕᐅᓚᐅᖅᓯᒪᔪᑦ. ᑕᒪᓐᓇ 
ᑮᓇᐅᔭᓕᐅᕈᑕᐅᓚᐅᖅᓯᒪᓐᖏᑦᑐᖅ ᓯᑯ ᐱᔾᔪᑎᒋᓪᓗᒍ 
ᐅᓗᕆᐊᓇᓚᐅᕐᒪᑦ ᐊᖑᓇᓱᒡᕕᒋᒋᐊᖓ ᒥᑭᒋᐊᕐᓂᐊᕆᐊᖓᓗ, 
ᒪᕐᕉᒡᓗ ᐊᕐᕌᒎᒃ ᐊᓂᒍᕐᒪᑎᒃ ᑭᓐᖓᕐᒥᐅᑦ ᒥᑦᑎᒪᑕᓕᖕᒥᐅᓪᓗ 
ᐃᒃᐱᐊᕐᔪᖕᒧᑦ ᐊᐅᓪᓚᖅᑎᑕᐅᓚᐅᖅᓯᒪᔪᑦ ᐃᑲᔪᕆᐊᖅᑎᑕᐅᓪᓗᑎᒃ 
ᓂᐅᕕᕐᕕᓕᐊᓵᕐᒧᑦ ᑕᐃᑲᓃᑦᑐᒧᑦ.

ᑐᓄᓂᕐᒥᐅᑦ ᐃᑲᔪᕐᓂᖃᒃᑲᓐᓂᓕᓚᐅᖅᓯᒪᔪᑦ ᖁᓕᑦ ᐊᕐᕌᒍᑦ 
ᐊᓂᒍᖅᑎᓪᓗᒋᑦ, ᑲᐱᑕ Henry Larsen Northwest 
Passage-ᓕᐊᕈᒪᓕᕐᒪᑦ ᐅᒥᐊᕐᔪᐊᕋᓛᕈᓗᖕᒥᒍᑦ, ᐊᑎᖃᖅᖢᓂ 
St. Roch-ᒥᒃ. 1944-ᖑᑎᓪᓗᒍ ᒥᑦᑎᒪᑕᓕᖕᒥ, ᐃᓄᖕᓂᒃ 
ᐊᖑᓇᓱᒃᑎᓴᓂᒃ, ᖃᐅᔨᒪᔨᑕᒃᓴᓂᒃ, ᐊᓐᓄᕌᓕᐅᖅᑎᓂᒃ ᐊᒻᒪ 
ᐃᑲᔪᖅᑎᒃᓴᒥᓂᒃ ᐃᖅᑲᓇᐃᔭᖅᑎᑖᓚᐅᖅᓯᒪᔪᖅ ᐃᑲᔪᖅᑎᒃᓴᒥᓂᒃ. 
ᐃᓚᐅᓚᐅᖅᑐᑦ ᐃᓚᖏᑦ ᐅᑯᐊᖑᕗᑦ, ᔫ ᐸᓂᒃᐸᑯᑦᑐᒃ, 
ᓄᓕᐊᖓ ᓖᑎᐊ, ᐊᓈᓇᖓ ᐸᓂᒃᐸᒃ ᐊᒻᒪ 6-ᓂᒃ ᐊᕐᕌᒍᓕᒃ 
ᐅᔪᕈᖓ, ᐸᓖᓯᐅᑉ ᓛᓴᓘᓯ ᖃᔮᑉ ᐸᓂᖓ ᒥᐊᓕ ᐸᓂᒍᓯᖅ 
ᐃᓚᐅᒋᓪᓗᓂ.9, 10   ᓖᑎᐊ ᓯᕗᓪᓕᖅᐹᖑᓪᓗᓂ ᐊᕐᓇᐅᓪᓗᓂ 
Northwest Passage-ᑰᓚᐅᖅᓯᒪᔪᖅ ᐅᑎᕐᔭᒃᖢᓂᐅᒃ. 
ᐸᓂᒃᐸᑯᑦᑐᒃ ᐃᓚᒥᓂᒃ ᔫᑳᓐᒥᑦ ᒥᑦᑎᒪᑕᓕᖕᒧᑦ ᐊᕐᕌᒎᒃ ᒪᕐᕉᒃ 
ᐊᓂᒍᕋᓱᖕᓂᖏᓐᓂ ᐊᖏᕐᕋᐅᔾᔨᓕᓚᐅᖅᓯᒪᔪᖅ ᕿᒧᒃᓯᒃᑯᑦ, 
ᐅᖓᓯᖕᓂᖓ 2500 ᑭᓚᒦᑕ ᐅᖓᑖᓃᖦᖢᑎᒃ. ᑭᖑᓂᐊᓂ ᒥᐊᓕ 
ᐸᓂᒍᓯᖅ 1950-ᖏᑦ ᐊᑐᓕᖅᑎᓪᓗᒋᑦ ᑐᓵᔨᓐᖑᓚᐅᖅᓯᒪᔪᖅ ᓰᑏ 
ᕼᐊᐅᒥ ᐅᒥᐊᕐᔪᐊᕐᒥ ᒪᑦᑖᕐᕕᐅᓚᐅᖅᓯᒪᔪᒥ. ᑖᓐᓇ ᐅᒥᐊᕐᔪᐊᖅ 
ᐊᐅᔭᑕᒫᖅ ᐅᖅᑯᕐᒥᐅᑦ ᓄᓇᓕᖏᓐᓄᐊᖅᑕᓚᐅᖅᓯᒪᔪᖅ 
ᐊᒻᒪ ᐳᕙᒡᓗᒃᑐᑦ ᐃᓄᐃᑦ ᖃᓪᓗᓈᑦ ᓄᓇᖓᓐᓅᕈᔾᔨᓪᓗᓂᒋᑦ. 
6-ᓄᑦ ᐊᕐᕌᒍᓄᑦ, ᐅᓄᖅᑐᐊᓗᐃᑦ ᐃᓄᐃᑦ ᑲᑉᐱᐊᓱᒃᑐᑦ, 
ᐃᓚᒥᓂᑦ ᐊᕕᑎᑕᐅᖃᑦᑕᓚᐅᖅᑐᑦ ᐊᒻᒪ ᐅᒥᐊᕐᔪᐊᕐᒥᐅᑦ 
ᐊᑯᓐᓂᖏᓐᓃᖢᑎᒃ ᐅᐃᕖᑎᑐᑐᐃᓐᓇᖅ ᖃᓪᓗᓈᑎᑐᑐᐃᓐᓇᖅ 
ᐅᖃᓪᓚᒃᑐᓂᑦ, ᒥᐊᓕᑐᐊᖅ ᐃᑲᔪᖅᑎᒋᓪᓗᒍ ᑭᓐᖒᒪᔭᖏᓐᓂᒡᓗ 
ᑐᑭᓯᐊᔪᑐᐊᑦ, ᒥᑦᑎᒪᑕᓕᖕᒥᐅᑕᐅᒐᓗᐊᕈᑎᒃ ᐅᕝᕙᓘᓐᓃᑦ 
ᐊᓯᖏᓐᓂᓐᖔᕋᓗᐊᖅᐸᑕ ᓄᓇᓕᖕᓂᑦ.

1950-ᖏᑦ ᐊᑐᓕᖅᑎᓪᓗᒋᑦ, ᒐᕙᒪᒃᑯᑦ ᐃᓱᒪᓕᐅᓕᓚᐅᖅᓯᒪᔪᑦ 
ᓄᓇᕕᖕᒥᐅᓂᒃ Ellsemere Island ᓂᒋᐊᓄᑦ ᐊᒻᒪ ᖃᐅᓱᐃᑦᑐᕐᒧᑦ 
ᐊᐅᓪᓛᖅᑎᑦᑎᔪᒪᓪᓗᑎᒃ, ᑕᐅᕙᓂ ᓂᕐᔪᑎᖃᕐᓂᖅᓴᐅᓇᓱᒋᓐᓈᒐᒥᒃ 
ᐊᒻᒪ ᑲᓇᑕᒥᐅᓄᑦ ᓇᖕᒥᓂᕆᔭᐅᓂᐊᕐᒪᑕ ᑕᒃᐹᓃᑦᑐᑦ ᓄᓇᐃᑦ. 
1934-ᒥ, ᑐᓄᓂᕐᒥᐅᑦ ᐃᑲᔪᕆᐊᖅᑎᑕᐅᓕᓚᐅᖅᓯᒪᔪᑦ 
ᑕᐃᒪᐃᑦᑐᒥᒃ ᓄᓇᖃᓕᕐᓂᐅᓂᖏᑦ ᐱᔾᔪᑕᐅᓪᓗᑎᒃ. 1953−ᒥ, 
ᓯᒥᐅᓂ ᐊᕐᐸᓕᐊᐱᒃ ᐊᒻᒪ ᓴᒧᐃᓕ ᐊᕐᓇᑲᓪᓚᒃ ᒥᑦᑎᒪᑕᓕᖕᒥᐅᑖᒃ 
ᐃᓚᖏᓪᓗ ᐊᐅᓱᐃᑦᑑᑉ ᕿᑭᖅᑖᓗᐊᓄᑦ ᓄᒃᑎᖅᑕᐅᓚᐅᖅᓯᒪᔪᑦ, 
ᔭᐃᐱᑕ ᐊᒪᕈᐊᓕᒃ ᓄᒃᑎᖅᑕᐅᑎᓪᓗᒍ ᖃᐅᓱᐃᑦᑐᕐᒧᑦ. 
ᐃᓄᒡᔪᐊᕐᒥᐅᓂᒃ ᐃᓚᒌᖑᓪᓗᑎᒃ 7 ᓄᒃᑎᖅᑕᐅᓚᐅᖅᓯᒪᕗᑦ, 
1955-ᖑᓕᖅᑎᓪᓗᒍᓗ ᐊᓯᖏᑦ ᐃᓄᒡᔪᐊᕐᒥᐅᑦ 
ᐊᐅᓱᐃᑦᑐᕐᒧᐊᖅᑕᐅᓪᓗᑎᒃ ᐊᒻᒪ ᖃᐅᓱᐃᑦᑐᕐᒧᑦ. ᑖᒃᑯᐊ ᓄᓇᓖᑦ 
ᐃᓚᒌᑦᑎᐊᓚᐅᖅᓯᒪᓐᖏᑦᑐᑦ, ᐱᓗᐊᓐᖑᐊᖅᖢᒋᑦ ᑐᓄᓂᕐᒥᐅᑦ ᐊᒻᒪ 

ᓄᓇᕕᖕᒥᐅᑦ. ᑕᐃᒃᑯᐊ ᑕᒃᐸᐅᖓ ᓄᒃᑎᖅᑕᐅᓚᐅᓐᖏᓐᓂᕐᒥᓂ 
ᐅᖃᐅᔾᔭᐅᓯᒪᓂᕋᓚᐅᖅᑐᑦ ᐅᑎᕈᓐᓇᕐᓂᕋᖅᑕᐅᓪᓗᑎᒃ 
ᓄᓇᑐᖃᕐᒥᓄᑦ ᐊᕐᕌᒍ ᐊᑕᐅᓯᖅ ᒪᕐᕉᒡᓘᓐᓃᑦ ᐊᓂᒍᖅᐸᑕ 
ᓄᓇᑖᕐᒥᓂᒃ ᐱᐅᒃᓴᓐᖏᒃᑯᑎᒃ. ᒐᕙᒪᒃᑯᑦ ᓄᒃᑎᕆᓂᕐᒥᓂᒃ 
ᑲᔪᓯᑦᑎᐊᕐᓂᕋᐃᓚᐅᖅᑐᑦ, ᑭᓯᐊᓂᓗ ᐃᓄᐃᑦ ᐅᖃᖃᑦᑕᖅᖢᑎᒃ 
ᖃᐅᔨᒪᑎᑕᐅᓐᖏᖦᖢᑎᒃ ᐊᐅᓪᓚᖅᑎᑕᐅᓚᐅᕐᓂᕐᒥᓂᒃ 
ᑕᒪᓐᓇ ᐃᓱᒪᒃᓴᖅᓯᐅᕈᑕᐅᑦᑎᐊᖅᓯᒪᓐᖏᖦᖢᓂ ᐊᒻᒪ 
ᒐᕙᒪᒃᑯᑦ ᑕᒻᒪᓚᐅᕐᓂᕐᒥᓂᒃ ᓇᓗᓇᐃᖅᓯᖁᔨᓪᓗᑎᒃ. 
1996−ᒥ, ᑲᓇᑕᐅᑉ ᒐᕙᒪᒃᑯᖏᑦ $10 ᒥᓕᐊᓐᓂᒃ 
ᑐᓂᓯᓚᐅᖅᑐᑦ ᓄᒃᑎᖅᑕᐅᓚᐅᖅᓯᒪᔪᓄᑦ ᐆᒪᔪᓄᑦ, ᑭᓯᐊᓂᓗ 
ᒪᒥᐊᓚᐅᖅᓯᒪᓐᖏᖦᖢᑎᒃ ᐊᒃᓱᕈᖅᑎᑦᑎᓂᕆᓚᐅᖅᑕᒥᖕᓄᑦ 
ᑖᒃᑯᓂᖓ ᐃᓄᖕᓂᒃ.11 

60 ᐊᕐᕌᒍᑦ ᐊᓂᒍᕋᓱᒃᑎᓪᓗᒋᑦ, ᑐᓄᓂᕐᒥᐅᑦ ᑕᖅᑲᒃᑯᓄᖓ 
ᑕᑯᔭᖅᑐᖅᑕᐅᔪᒪᓯᒋᐊᓚᐅᖅᓯᒪᔪᑦ ᑎᑎᕋᐅᓯᕆᓪᓗᓂᐅᒡᓗ 
ᐃᓄᖏᑦ ᓄᓇᖓᓪᓗ. 1921-ᒥ, ᐊᑯᑭᑦᑐᑦ ᖃᓪᓗᓈᖏᑦ ᐊᒻᒪ 
ᐊᑯᑭᑦᑐᕐᒥᐅᑦ ᖃᐅᔨᓴᖅᑎᕐᔪᐊᑦ ᑕᓪᓕᒪᖓᓐᓂ ᑑᓪᓕᒃᑯᑦ 
ᐃᖏᕐᕋᓂᕆᓚᐅᖅᓯᒪᔭᖓᓐᓂᒃ ᐱᒋᐊᖅᑎᑦᑎᓚᐅᖅᓯᒪᔪᑦ, 
ᑎᓴᒪᓄᓪᓗ ᐊᕐᕌᒍᓄᑦ ᐊᐅᓪᓛᓚᐅᖅᓯᒪᓪᓗᑎᒃ ᐊᑯᑭᑦᑐᓂᑦ 
ᐊᓛᔅᑲᒧᑦ, ᑎᑎᕋᖅᑕᐅᕙᓪᓕᐊᓂᐊᖅᖢᑎᒃ ᐃᓄᐃᑦ 
ᐱᖅᑯᓯᑐᖃᖏᑦ ᐊᒻᒪ ᐃᑦᑕᕐᓂᓴᖃᕐᕕᖕᓂᒃ ᐃᓄᐃᓪᓗ 
ᓇᑭᓐᖔᕐᓂᖏᓐᓂᒃ ᐊᑐᕐᓗᑎᒃ, ᖃᐅᔨᓴᐃᓂᐅᓚᐅᖅᑐᑦ ᐃᓄᐃᑦ 
ᓇᑭᓐᖔᕐᓂᑰᖕᒪᖔᖏᓐᓂᒃ. ᐃᓚᒋᔭᐅᖃᑕᐅᔪᖅ ᑐᑯᓪ ᒪᑎᐊᓴᓐ 
ᒥᑦᑎᒪᑕᓕᖕᒦᓚᐅᑲᓚᐅᖅᓯᒪᔪᖅ ᐊᒻᒪ ᑎᑎᕋᐅᓯᕆᓪᓗᓂᒋᑦ ᓄᓇᖏᑦ 
ᐅᓂᒃᑳᖅᑐᐊᖏᓪᓗ ᐊᐅᓪᓛᕐᓂᕆᓚᐅᖅᑕᖓᑦ ᑎᑎᕋᐅᓯᐅᓕᕐᒪᑦ. 

ᐊᔾᔨᓕᐅᕆᔨ ᑕᒃᓚᔅ ᕕᐅᓪᑭᓐᓴᓐ ᒥᑦᑎᒪᑕᓕᖕᒥᐅᑦ ᐃᓅᓯᖏᓐᓂᒃ 
ᑎᑎᕋᐅᓯᖃᓚᐅᖅᓯᒪᖕᒥᔪᖅ. ᐊᕐᕌᒍᓪᓗᐊᖅ ᑕᓯᐅᔭᕐᒦᓚᐅᖅᓯᒪᔪᖅ 
1953-ᖑᑎᓪᓗᒍ ᐊᒻᒪ ᓄᓇᓕᕋᓛᕐᓃᖃᑕᐅᓚᐅᖅᓯᒪᓪᓗᓂ 
ᐊᐅᓚᑦᓯᕕᖕᒥ, ᐊᔾᔨᓕᐅᑲᑕᒃᖢᓂᐅᒃ ᔫᓯᐱ ᐃᓪᓚᐅᖅ ᐊᒻᒪ ᐃᓚᖏᑦ, 
ᐊᔾᔨᓕᐊᕆᖃᑦᑕᓚᐅᖅᑕᖏᓪᓗ ᖃᐅᔨᒪᔭᐅᑦᑎᐊᓕᓚᐅᖅᓯᒪᓪᓗᑎᒃ 
ᐊᒻᒪ ᐅᖃᓕᒫᓕᐊᖏᑦ Land of the Long Day.12 
ᕕᐅᓪᑭᓐᓴᓐ ᐃᓪᓚᐅᒃᑯᓐᓂ ᑐᔪᕐᒥᓚᐅᖅᓯᒪᔪᖅ ᐊᒻᒪ 
ᓇᑦᑎᖅᓯᐅᖃᑎᒋᖃᑦᑕᖅᖢᓂᐅᒃ, ᐃᓪᓚᐅᓪᓗ ᓄᓕᐊᖓᑕ ᕿᓪᓚᐅᑉ 
ᐊᓐᓄᕌᓕᐊᖏᓐᓂᒃ ᐊᑐᖃᑦᑕᖅᖢᓂ, ᐅᒥᐊᕐᔪᐊᕐᓗ ᓰᑏ ᕼᐊᐅ 
ᐊᕐᕌᒍᑕᒫᖅ ᑎᑭᑉᐸᖕᒪᑦ ᑎᑭᒻᒪᑦ ᑎᑎᕋᐅᓯᕆᓚᐅᕆᓪᓗᓂᐅᒃ. 
ᕕᐅᓪᑭᓐᓴᓐ ᑎᑎᕋᖅᑕᖏᑦ ᑐᓴᕈᒥᓇᓚᐅᖅᑐᑦ ᐊᒻᒪ 
ᐅᓂᒃᑲᐅᓯᖃᓚᐅᖅᖢᓂ ᕿᑭᖅᑖᓘᑉ ᐅᐊᖕᓇᖓᓂᕐᒥᐅᑦ ᐃᓄᐃᑦ 
ᖃᓄᐃᓕᐅᖃᑦᑕᓚᐅᖅᓯᒪᖕᒪᖔᖏᑦ 1950 ᐊᑐᖅᑎᓪᓗᒋᑦ. 
ᑎᑎᕋᖅᑕᖏᑦ ᐅᓂᒃᑲᐅᓯᖃᓚᐅᖅᑐᑦ ᖃᓄᖅ ᐃᓅᓯᖃᓚᐅᕐᒪᖔᖓ 
ᐃᓪᓚᐅᖅ, ᐊᕐᕌᒍᓪᓗ ᖃᔅᓰᓐᓇᑦ ᐊᓂᒍᖅᑎᓪᓗᒍ ᖃᓄᖅ 
ᖃᐅᓱᐃᑦᑐᕐᒧᑦ ᓅᑕᐅᓚᐅᕐᓂᖓ ᑲᔪᓯᑦᑎᐊᓚᐅᓐᖏᓐᓂᖓᓂᒃ.13 

ᕕᐅᓪᑭᓐᓴᐅᑉ ᑭᖑᕝᕕᖅᑎᖓ, ᐃᒃᓯᕋᕐᔪᐊᖅ ᒌ ᒪᕇ-ᕈᓯᓕᔭᐃ, 
ᐃᓄᖕᓄᑦ ᐊᑦᑎᖅᑕᐅᓯᒪᔪᖅ ᐊᑖᑕᒻᒪᕆᒃ ᐃᓅᓯᓕᒫᕐᒥᓂ 
ᐅᑭᐅᖅᑕᖅᑐᒥ ᐃᒃᓯᕋᕐᔪᐊᖑᓚᐅᖅᓯᒪᔪᖅ, ᐃᑦᑕᕐᓂᓴᓕᕆᔨᐅᓪᓗᓂ 
ᐊᒻᒪ ᐃᓄᐃᑦ ᐃᓅᓯᖏᓐᓂᒃ ᐱᖅᑯᓯᖏᓐᓂᒡᓗ ᑎᑎᕋᖅᑎᐅᓪᓗᓂ. 
ᐅᖃᓕᒫᒐᓕᐊᕆᓚᐅᖅᑕᖏᑦ ᕿᓪᓚᕐᔪᐊᕐᒥᒃ ᐅᓂᒃᑲᐅᓯᓕᒃ 
ᑎᑎᕋᓚᐅᖅᓯᒪᔭᖏᑦ, ᐅᖃᓕᒫᒐᓕᐊᕕᓂᖏᓪᓗ ᐊᓯᖏᑦ 
ᕿᑭᖅᑖᓘᑉ ᐅᐊᖕᓇᖓᑕ ᐃᓄᖏᓐᓂᒃ ᐅᖃᐅᓯᓖᑦ, 

ᐊᑕᐅᓯᐅᓐᖏᑦᑐᑦ ᑎᑎᕋᖅᑕᖏᑦ ᐊᒻᒪ 1971-ᒥ National 
Geographic-ᑯᑦ ᑎᑎᕋᖅᑕᕕᓃᑦ “ᐃᓄᖕᓂᒃ ᓄᓇᖅᑲᑎᑲᖅᑐᖓ,” 
ᑐᑭᓯᓐᓇᒃᑲᓐᓂᐅᑎᐊᓘᓚᐅᖅᓯᒪᔪᑦ ᑎᑎᕋᖅᑕᖏᑦ ᐃᓄᖕᓂᑦ 
ᑐᓴᖅᑕᕕᓂᕐᒥᓂᒃ ᐊᑐᖅᖢᓂ. ᐃᑦᑕᕐᓂᓴᓕᕆᔨ ᔮᓐ ᒫᑎᐊᓯᓐ 
ᐊᐅᓚᑦᓯᕕᖕᒦᓚᐅᖅᓯᒪᖕᒥᔪᖅ 1963-ᒥ, ᐃᓄᓪᓚᕆᒃᑎᑐᑦ 
ᐃᓅᖃᑕᐅᓪᓗᓂ ᓄᓇᑐᐃᓐᓇᕐᒥ ᑕᒪᓐᓇ ᐃᓅᓯᑐᖃᖅ 
ᐃᓱᓕᓕᖅᑎᓪᓗᒍ.

ᐃᓄᐃᑦ ᓄᓇᖃᒡᒍᓚᐅᖅᓯᒪᔪᑦ ᐆᒪᔪᖃᖅᑐᒥ, ᑭᓯᐊᓂᓕ 1900 
ᐊᑐᖅᑎᓪᓗᒋᑦ ᒥᑭᒋᐊᖅᖢᑎᒃ ᑎᕆᒐᓂᐊᕋᓱᖃᑦᑕᓚᐅᖅᓯᒪᔪᑦ 
ᐊᒥᖏᑦ ᓂᐅᕐᕈᑕᐅᓂᐊᕐᒪᑕ. ᒥᑭᒋᐊᖏᑦ ᓄᓇᓕᕋᓛᖏᓐᓂᑦ 
ᐊᖔᓘᖃᑦᑕᓚᐅᖅᑐᑦ ᑕᓯᐅᔭᐅᑉ ᓯᒡᔭᖓᒍᑦ ᐊᓯᖏᑎᒍᑦ. 1959 
ᑐᖔᓂ, ᒥᑦᑎᒪᑕᓕᖕᒥᐅᑦ ᑎᕆᒐᓂᐊᕋᓱᒃᑎᖏᑦ ᑕᓪᓗᕈᑎᐅᑉ 
ᐃᒪᖓᑕ ᐅᐊᖕᓇᖓᓄᑦ ᑎᑭᓚᐅᖅᑐᑦ ᐊᒻᒪᓘᓐᓃᑦ ᐅᖓᓯᖕᓂᖅᐹᖅ 
ᑕᓪᓕᕈᑦ ᕿᑭᖅᑕᖓᓃᖦᖢᑎᒃ. ᓴᓐᓂᕈᑎᐅᑉ ᐃᒪᖓᓂ 
ᓄᓇᓕᕋᓛᖓᑦ ᐱᖓᓱᓄᑦ ᑕᓯᐅᔭᕐᓄᑦ ᐊᕙᓗᔭᐅᓯᒪᕗᖅ - 
Coutts Inlet, Buchan Gulf and Paterson Inlet - 
ᓯᒡᔭᒃᑯᑦ ᓴᓐᓂᕈᒻᒧᑦ ᓂᒋᖅᐸᓯᐊᓂᑦ ᑲᖏᖅᑐᒑᐱᐅᑉ ᒥᒃᓵᓄᑦ. 
1950 ᐊᓂᒍᖅᓯᒪᓕᖅᑎᓪᓗᒍ, ᑕᐃᒃᑯᐊ ᒥᑭᒋᐊᕐᓂᐊᖅᑏᑦ 
ᐊᖏᕐᕋᖃᒡᒍᓚᐅᖅᓯᒪᔪᑦ ᒥᑦᑎᒪᑕᓕᐅᑉ ᖃᓂᒋᔮᓂ.

ᐅᔾᔨᖅᓱᑦᑎᐊᖅᑐᕕᓂᖅ ᐃᒪᐃᓕᓚᐅᖅᓯᒪᔪᖅ ᓂᐅᕕᖅᑎᒃᑯᑦ 
ᑎᑭᓯᒪᓕᖅᑎᓪᓗᒋᑦ: “ᐊᕐᕌᒍᑦ 40-ᓄᑦ (1920-1960)... 
ᐃᓅᓯᖅ ᓱᕐᕋᓗᐊᕌᓗᒃᓯᒪᓐᖏᑦᑐᖅ, ᑕᐃᒪᐃᓐᓂᖓᓄᓪᓗ 
ᓄᓇᓕᕋᓛᑦ ᑖᒃᑯᐊᓴᐃᓐᓇᐃᑦ ᓄᓇᒋᔭᐅᖃᑦᑕᖅᖢᑎᒃ 
ᐊᕐᕌᒍᑕᒫᖅ ᑖᒃᑯᓄᖓᔅᓴᐃᓐᓇᖅ ᐃᓄᖕᓄᑦ. ᐅᐱᕐᖔᒃᑯᑦ ᐃᓄᐃᑦ 
ᓅᒋᐊᓯᕙᓚᐅᖅᓯᒪᔪᑦ. ᐅᓄᖅᑐᑦ ᐃᓚᒌᑦ ᖃᒧᑎᖕᒥᓂᒃ ᐅᓯᓕᖅᓱᕋᒥᒃ 
ᐊᓯᐊᓄᑦ ᐊᐅᓪᓛᖅᐸᓚᐅᖅᓯᒪᔪᑦ, ᓄᓇᖃᖃᑎᖃᕆᐊᖅᑐᖅᖢᑎᒃ 
ᐃᓚᒥᖕᓂᒃ ᐱᖃᓐᓂᕆᔭᒥᖕᓂᒡᓘᓐᓃᑦ ᐅᕝᕙᓘᓐᓃᑦ 
ᓂᕐᔪᑎᖃᕐᓂᖅᓴᐅᔪᓂᒃ ᕿᓂᕆᐊᖅᖢᑎᒃ.”14 

ᐅᑮᕕᖏᓐᓂ ᓇᔪᒐᖏᑦ ᐊᕐᕌᒍᒐᓴᕐᔪᐊᓄᑦ ᓱᕐᕋᓗᐊᖅᓯᒪᓐᖏᑦᑐᑦ, 
ᐊᓯᔾᔨᐊᕐᔪᖕᓂᖏᑦ ᕿᔪᖕᓂᒃ ᐊᑐᓕᕐᒪᑕ ᓴᐅᓂᖏᑦ ᐃᑭᐊᖏᑦ. 
ᓄᓇᓕᕋᓛᕐᒥ ᑎᓴᒪᓂᑦ ᐱᖓᓲᔪᖅᑐᓅᒡᒍᓚᐅᖅᑐᑦ ᐃᒡᓗᑦ, ᐹᖏᑦ 
ᑕᕆᐅᕐᒧᑦ ᓵᓐᖓᔪᐃᓐᓇᐅᓪᓗᑎᒃ. ᖃᒃᒪᐃᑦ ᓴᓇᓯᒪᒡᒍᓚᐅᖅᑐᑦ 
ᐃᔾᔪᕐᓂᒃ ᐊᒻᒪ ᕿᔪᖕᓂᒃ ᓴᐅᓂᖃᖅᖢᑎᒃ ᑕᖅᑳᓐᖓᑦ 
ᓇᒡᕚᖅᑕᕐᓂᑯᕕᓂᕐᓂᒃ. 1959-ᖑᑎᓪᓗᒍ ᐸᓖᓯᒃᑯᑦ ᐃᒪᓐᓇ 
ᑎᑎᕋᓚᐅᖅᓯᒪᔪᑦ:

ᐊᑭᕐᖓᖓᑕ ᖁᓕᖏᑦ ᐊᒻᒪ ᖃᕐᒪᐅᑉ ᖁᓛ 
ᒥᑦᑎᒪᑕᓕᖕᒥ ᐱᔭᕕᓂᕐᓂᒃ ᐴᕕᓂᕐᓂᒃ 
ᕿᔪᖕᓂᒃ ᓴᓇᓯᒪᖃᑦᑕᓚᐅᖅᓯᒪᔪᑦ... 
ᑖᓐᓇᓴᐃᓐᓇᖅ ᐊᕐᕌᒍᑕᒫᖅ 
ᐊᑐᖅᑕᐅᕙᓚᐅᖅᓯᒪᔪᖅ. ᐃᔾᔪᓂᒃ 
ᓴᓇᓯᒪᒡᒍᓚᐅᖅᑐᑦ ᖄᓕᖅᓯᒪᓪᓗᓂ 
ᑐᐱᕐᒥᒃ. ᑖᓐᓇ ᖃᕐᒪᖅ ᐊᐳᒻᒥᒃ ᖄᖓᒍᑦ 
ᐃᓕᐅᖅᑲᐃᖃᑦᑕᓚᐅᖅᓯᒪᔪᖅ ᐊᒻᒪ ᑖᓐᓇ 
ᖃᕐᒪᖅ ᐅᖅᑰᓪᓗᓂ.15 



9ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᒥᑦᑎᒪᑕᓕᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᖃᕐᒪᐅᑉ ᖄᖓ ᐊᐅᔭᒃᑯᑦ ᑐᐱᕆᔭᐅᔪᓐᓇᖅᑐᖅ ᕿᓯᐅᓪᓗᓂ 
ᐅᕝᕙᓘᓐᓃᑦ ᖃᓪᓗᓈᖅᑕᐅᓪᓗᓂ ᓄᓇᓕᖕᓂᑦ 
ᓂᐅᕕᖅᑕᕕᓂᐅᓪᓗᓂ. ᐃᒡᓗᐃᑦ - ᐃᒡᓗᕕᒐᐃᑦ - 
ᐊᑐᖅᑕᐅᓂᐊᓕᕌᖓᒥᒃ ᓴᓇᔭᐅᕙᓚᐅᖅᑐᑦ ᐊᐅᓪᓛᓕᕌᖓᒥᒃ 
ᐅᕝᕙᓘᓐᓃᑦ ᓄᖅᑲᖓᓂᐊᕈᑎᒃ ᓯᑯᒥ. ᐊᐅᔭᒃᑯᑦ ᑐᐲᑦ 
ᐃᑦᑕᐅᕙᓚᐅᖅᓯᒪᔪᑦ, ᖃᓪᓗᓈᖅᑕᓐᖑᖅᐸᓪᓕᐊᓕᖅᖢᑎᒃ. 
ᓯᑯᕙᓪᓕᐊᓕᖅᑎᓪᓗᒍ ᐃᓄᐃᑦ ᐅᑎᒡᒍᓚᐅᖅᓯᒪᔪᑦ ᐅᑮᕕᖕᒥᓄᑦ 
ᐊᒻᒪ ᐸᕐᓇᒃᐸᓪᓕᐊᓕᖅᖢᑎᒃ ᓯᓚ ᐊᓯᔾᔨᕐᓂᐊᕐᓂᖓᓄᑦ. ᑕᒪᓐᓇ 
ᐊᑐᓕᖅᑎᓪᓗᒍ ᐃᓚᒌᑦ ᓄᓇᓕᖕᒥᓐᓂᑦ ᐊᐅᓪᓛᓚᐅᖃᑦᑕᓚᐅᕐᒥᔪᑦ 
ᐊᓯᒥᓂᒃ ᓄᓇᖅᑲᑎᖃᕆᐊᖅᑐᖅᖢᑎᒃ, ᑕᒫᓂᔅᓴᐃᓐᓇᐸᓘᖅᖢᑎᒃ, 
ᑭᓯᐊᓂᓗ ᐅᖓᓯᒃᑐᓕᐊᕈᓐᓇᖅᖢᑎᒃ, ᓲᕐᓗ ᓴᓐᓂᕈᑎᐅᑉ 
ᑐᓄᓂᕈᓯᐅᓪᓗ ᐃᒪᖓᓄᑦ ᐅᕝᕙᓘᓐᓃᑦ ᐃᒡᓗᓕᖕᒧᑦ, ᑕᐅᕙᓂ 
ᐃᓄᐃᑦ ᐅᓄᖅᑐᓂᒃ ᐃᓚᖃᐅᓚᐅᕐᒪᑕ. ᑕᒪᓐᓇ ᓅᒃᑕᕈᓐᓇᕐᓂᖅ 
ᓄᓇ ᐊᖏᔫᑎᓪᓗᒍ ᐱᐅᓯᐅᕙᓚᐅᖅᓯᒪᔪᖅ ᓄᓇᑐᐃᓐᓇᕐᒥᐅᓄᑦ.

1950 ᐊᑐᓕᖅᑎᓪᓗᒍ, ᐃᓄᐃᑦ ᓂᕿᖏᑦ ᑐᓄᓂᕐᒥᐅᓄᑦ 
ᓱᓕ ᐊᑐᖅᑕᓪᓚᕆᓚᐅᖅᓯᒪᔪᖅ ᐊᒻᒪ ᐃᓄᐃᑦ ᑕᒪᕐᒥᐸᓗᒃ 
ᓱᓕ ᐊᖑᓇᓱᐃᓐᓇᖃᑦᑕᖅᖢᑎᒃ. ᑕᐃᒪᐃᒃᑲᓗᐊᖅᑎᓪᓗᒍ, 
1950 ᐊᑐᓕᖅᑎᓪᓗᒋᑦ ᐅᓄᖅᑐᑦ ᖃᓪᓗᓈᑦ ᐱᖁᑎᖏᑦ 
ᑎᑭᕋᓕᓚᐅᖅᓯᒪᔪᑦ ᐊᒻᒪ ᐃᖅᑲᓇᐃᔭᕐᓂᒃᑯᑦ 
ᑮᓇᐅᔾᔭᒃᓴᖅᐸᓪᓕᐊᓕᖅᖢᑎᒃ ᑕᐅᖅᓰᓂᒃᑯᑦ, ᐃᖅᑲᓇᐃᔭᕐᓂᒃᑯᑦ, 
ᓄᓇᕐᔪᐊᓕᒫᒥ ᐊᑐᖅᑕᓂᒃ ᐃᑲᔫᓯᐊᕐᓂᒃᑯᑦ ᐊᒻᒪ ᐃᒻᒥᒧᑦ 
ᐱᕚᓪᓕᐅᑎᓂᒃᑯᑦ. 1959-ᖑᓕᖅᑎᓪᓗᒍ, ᐃᓄᐃᑦ 
ᑮᓇᐅᔾᔭᒃᓴᕐᓂᕋᖅᑕᐅᓚᐅᖅᓯᒪᔪᑦ $40,000-ᓂᒃ, ᑖᒃᑯᐊ 
ᐅᓄᕐᓂᖏᑦ ᑕᒻᒪᖅᓴᐃᓇᔭᖅᑐᒃᓴᐅᒐᓗᐊᖅᖢᑎᒃ, ᑭᓯᐊᓂᓗ 
ᑕᐃᔅᓱᒪᓂ ᑭᒡᓕᓯᓂᐊᖅᑕᐅᑎᓪᓗᒋᑦ ᐃᓄᐃᑦ ᓂᕿᖏᑦ 
ᑮᓇᐅᔭᖅᑎᑐᑦ ᐋᖅᑭᒃᑕᐅᓯᒪᓚᐅᖅᓯᒪᓐᖏᑦᑐᑦ.16 

ᑐᓄᓂᕐᒥᐅᑦ ᐃᓅᓯᖏᑦ ᓱᕐᕋᓗᐊᓚᐅᓐᖏᒃᑲᓗᐊᖅᑎᓪᓗᒋᑦ, 
60-ᓄᑦ ᐊᕐᕌᒍᓄᑦ ᖃᓪᓗᓈᖅᑕᐅᕙᓪᓕᐊᖏᓐᓇᕋᒥᒃ 
ᐱᖁᑎᑖᖅᑐᖅᐸᓪᓕᐊᓕᓚᐅᖅᓯᒪᔪᖅ ᑕᑯᓕᒪᓇᓐᖏᑦᑐᓂᒃ. 
ᖃᓪᓗᓈᓄᑦ ᓴᓇᐅᒐᑦ, ᖃᓪᓗᓈᖅᑕᑦ ᐊᒻᒪ ᓂᖀᑦ 
ᖃᐅᑕᒫᖅᓯᐅᑎᓐᖑᖅᐸᓪᓕᐊᓕᓚᐅᖅᓯᒪᔪᑦ. 
(ᑕᕝᕚᑭᑐᖃᑦᑕᖅᑲᒻᒥᓕᓚᐅᓐᖏᑦᑐᑦ 1900 ᑐᖔᓂ.) 
ᖃᔭᕐᓂᒃ ᐊᑐᕈᓐᓃᕋᒥᒃ ᕿᔪᐊᕐᔪᖕᓂᒃ ᓴᓇᓯᒪᔪᓂᒃ ᐅᒥᐊᕐᓂᒃ 
ᐊᐅᓚᐅᑎᓕᖕᓂᒃ ᐊᑐᖔᓕᓚᐅᖅᓯᒪᔪᑦ, ᐃᖏᕐᕋᔾᔪᑎᒋᓪᓗᓂᔾᔪᒃ 
ᐊᒻᒪ ᐊᖑᓇᓲᑎᒋᓪᓗᓂᔾᔪᒃ. ᖁᑭᐅᑏᑦ ᐊᒻᒪ ᒥᖅᓲᑏᑦ ᐊᒡᒐᒨᖅᑐᑦ 
ᐊᑐᖅᑕᐅᓪᓚᕆᓚᐅᖅᓯᒪᔪᑦ ᐊᓐᓇᒐᓲᑎᒋᔭᐅᓪᓗᑎᒡᓗ, 
ᒪᑯᐊᓗ ᐊᓐᓇᒐᓱᖕᓂᕐᒧᑦ ᐊᑐᓐᖏᑦᑐᑦ, ᓲᕐᓗ ᓈᓚᐅᑏᑦ, 
ᑐᓴᕐᓈᕈᑏᑦ, ᖃᐅᔨᓴᐅᑏᓪᓗ ᐱᔪᒪᔭᐅᕙᓪᓕᐊᑐᐃᓐᓇᓕᖅᖢᑎᒃ.  
ᐃᓄᐃᑦ ᖃᐅᔨᒪᔭᑐᖃᖏᑦ ᓱᓕ ᐊᑐᖅᑕᐅᖏᓐᓇᓚᐅᖅᑐᑦ: 
ᓂᖀᑦ, ᓴᓇᕐᕈᑏᑦ ᐱᖁᑏᓪᓗ ᐊᒥᖅᑳᖅᑕᐅᓪᓗᑎᒃ, ᐃᓄᐃᑦ 
ᓂᕿᖏᑦ ᐱᔪᒪᔭᐅᓂᖅᓴᐅᓪᓗᑎᒃ, ᐊᒻᒪ ᐅᑭᐅᖃᑎᒌᓐᖏᑦᑐᑦ 
ᑲᑐᔾᔨᓪᓗᑎᒃ ᐃᖅᑲᓇᐃᔮᖃᖃᑦᑕᖅᖢᑎᒃ ᖃᐅᑕᒫᖅᓯᐅᑎᓂᒃ 
ᒪᑭᒪᑦᑎᐊᕐᓂᐊᕐᒪᑕ ᐃᓚᒌᑦ. ᑕᐃᒪᐃᒃᑲᓗᐊᖅᑎᓪᓗᒍ ᓱᓕ 
ᐅᓄᖅᓯᕙᓪᓕᐊᑐᐃᓐᓇᓕᓚᐅᖅᐳᑦ ᐊᓯᔾᔨᖅᐸᓪᓕᐊᔪᑦ 
ᐱᕙᓪᓕᐊᔪᓪᓗ, ᒥᑦᑎᒪᑕᓕᖕᒦᖦᖢᑎᒃ ᐊᒻᒪ ᓄᓇᓕᕋᓛᑦ 
ᐊᑐᖅᑕᐅᔪᓐᓃᖅᐸᓪᓕᐊᑐᐃᓐᓇᓕᖅᖢᑎᒃ.

1960-ᒥ, ᒥᑦᑎᒪᑕᓕᖕᒥ ᓄᓇᖃᖅᑐᑦ 50-ᖏᓐᓃᓕᓚᐅᖅᑐᑦ, 
ᐅᓄᕐᓂᖅᓴᑦ ᐃᓅᓪᓗᑎᒃ, ᑕᓪᓕᒪᐅᒃᐸᑕ ᐊᑕᐅᓯᐅᓇᔭᖅᖢᓂ. 
ᐱᔨᑦᑎᕈᑏᑦ ᐅᓄᓐᖏᑦᑐᑯᓘᓚᐅᖅᑐᑦ: ᐊᑕᐅᓯᕐᒥᒃ 
ᓂᐅᕕᕐᕕᒃᑕᖃᖅᖢᓂ, ᐸᓖᓯᒃᑯᑦ ᐃᒡᓗᖁᑖ, ᒪᕐᕉᒃ ᑐᒃᓯᐊᕐᕖᒃ. 
ᐃᓕᓐᓂᐊᕐᕕᒃ 1959-ᒥ ᓴᓇᔭᐅᓚᐅᖅᓯᒪᔪᖅ, ᑭᓯᐊᓂᓗ 
1961-ᖑᓕᕐᒪᑦ ᒪᑐᐃᖅᑕᐅᓚᐅᖅᓯᒪᓪᓗᓂ. ᑕᐃᑲᓂ 
ᑕᑯᓕᒪᓇᓐᖏᑦᑐᖅᑕᖃᓚᐅᕐᒥᔪᖅ ᐊᑐᖅᑕᐅᔪᒥᒃ. ᐃᓄᐃᑦ 
ᐊᐅᒫᓗᒃᑕᖃᑦᑕᓚᐅᖅᑐᑦ ᖃᓂᑦᑐᒥ ᒥᑦᑎᒪᑕᓕᐅᑉ ᓯᓚᑖᓂ 
ᐊᒻᒪ ᐃᓄᖕᓄᑦ ᐊᑐᖅᑕᐅᖃᑦᑕᖅᖢᑎᒃ ᐃᓛᓐᓂᒃᑯᓪᓗ 
ᐊᓯᒥᖕᓄᑦ ᓄᓇᖅᑲᑎᒋᓐᖏᑕᒥᖕᓄᑦ ᐊᒡᔭᖅᑐᐃᖃᑦᑕᖅᖢᑎᒃ. 
ᑭᖑᓂᐊᓂ ᐃᓄᐃᑦ ᓄᓇᓂᒃ ᐊᑐᖃᑦᑕᕐᓂᖏᓐᓄᑦ 
ᓄᓇᖃᕐᕕᒋᖃᑦᑕᓚᐅᖅᑕᖏᓐᓄᓪᓗ ᐅᓂᒃᑳᓕᐅᓕᕋᒥᒃ, 
ᓇᓗᓇᕈᓐᓃᓚᐅᖅᑐᖅ ᓂᐅᕕᕐᕕᓖᑦ ᓱᑯᑦᑎᐊᓃᓐᓂᖏᑦ 
ᒪᓕᒃᑕᐅᓪᓗᑎᒃ ᐃᓄᐃᑦ ᓄᓇᓕᖕᓄᑦ ᓇᓕᐊᖕᓄᑦ 
ᓄᒃᑎᖅᐸᓪᓕᐊᓕᓚᐅᖅᓯᒪᔪᑦ:

ᓄᓇᓕᖕᓂ ᐃᓕᓐᓂᐊᕐᕖᑦ ᐊᒻᒪ 
ᕿᑐᕐᖓᕆᔭᐅᔪᑦ ᐊᖓᔪᖅᑳᒥᖕᓂᒃ 
ᕿᒪᐃᓪᓗᑎᒃ ᐃᓕᓐᓂᐊᕐᕕᖏᑦ 
ᐱᑕᖃᓕᖅᑎᓪᓗᒋᑦ, ᓄᓇᓕᕋᓛᓕᒫᑦ 
ᖃᓂᒃᓴᖅᑐᐃᓐᓇᐅᓕᓚᐅᖅᓯᒪᔪᑦ 
ᓂᐅᕕᕐᕕᖕᓂᒃ. ᓄᓇᓕᕋᓛᖃᖅᑐᑦ 
ᓄᓇᓕᖕᓄᑦ ᓄᒃᑎᕐᓂᐊᓕᕌᖓᒥᒃ, 
ᓇᓕᐊᖕᓄᐊᕐᓂᐊᕐᓂᖏᑦ 
ᓇᓗᓇᖃᑦᑕᓚᐅᓐᖏᑦᑐᖅ. ᑐᓄᓂᕐᒥᐅᑦ 
ᒥᑦᑎᒪᑕᓕᖕᒧᑦ ᓄᒃᑎᖅᐸᓪᓕᐊᓚᐅᖅᓯᒪᔪᑦ.17

ᓴᖑᓴᖅᑕᐅᓕᖅᑎᓪᓗᑕ, 
1960-1965
ᑐᓄᓂᕐᒥᐅᑦ ᐃᓅᓯᖏᑦ ᓄᓇᓕᕋᓛᓂ 
ᐊᒃᑐᖅᑕᐅᓂᖃᓪᓚᕆᒋᐊᓚᐅᖅᓯᒪᔪᑦ 1960 ᐊᑐᓕᖅᑎᓪᓗᒋᑦ, 
ᐊᒻᒪ ᑲᓇᑕᐅᑉ ᒐᕙᒪᒃᑯᖏᑦ ᐅᑭᐅᖅᑕᖅᑐᒥ ᑮᓇᐅᔭᓕᐅᕋᓱᐊᕐᓂᕐᒥᒃ 
ᐊᑐᓕᖅᑎᑦᑎᓪᓚᕆᒋᐊᖅᑎᓪᓗᒋᑦ. 1963-ᒥ ᐃᓄᓕᕆᔨᑐᖃᒃᑯᑦ 
ᒥᑦᑎᒪᑕᓕᖕᒥ ᐱᖁᑎᕐᔪᐊᓕᐅᓯᒋᐊᓪᓚᕆᓚᐅᖅᓯᒪᔪᑦ 
ᐅᑭᐅᖅᑕᖅᑐᒥ.18  ᓴᓇᓚᐅᖅᓯᒪᔪᑦ ᒪᕐᕉᖕᓂᒃ ᐹᓕᖕᒥᒃ 
ᓄᓇᓯᐅᑎᒃᑯᕕᖕᒥᒃ, ᐃᓕᓐᓂᐊᕐᕕᒡᓗ ᒪᕐᕈᒃᑲᓐᓃᖕᓂᒃ 
ᐃᒡᓗᕈᓯᓕᐅᕐᕕᐅᓪᓗᓂ, ᒪᕐᕉᖕᓂᒡᓗ ᐃᓕᓐᓂᐊᖅᑐᓄᑦ 
ᓇᔪᒐᓕᐅᖅᖢᓂ ᐊᑐᓂ 8-ᓂᒃ ᐃᒡᓕᖃᖅᖢᑎᒃ, 
ᖁᐊᖅᓰᕕᓕᐅᖅᖢᑎᒃ ᐃᓯᖅᑕᐅᔪᓐᓇᖅᑐᒥᒃ, ᐃᒡᓗᓕᐅᖅᖢᑎᒃ 
ᒪᕐᕉᖕᓂᒃ ᐃᒡᓗᕈᓯᓖᖕᓂᒃ ᐊᒻᒪ ᐃᒡᓗᕐᔪᐊᑦ ᒪᑭᒪᕙᒌᖅᑐᑦ 
ᐱᕈᓐᓇᒃᓴᖅᑕᐅᓪᓗᑎᒃ. ᓄᑖᕐᒥᒃ ᐅᖅᓱᐊᓗᖃᐅᒻᒥᒃ 
ᓴᓇᓚᐅᖅᓯᒪᖕᒥᔪᑦ ᐊᒻᒪ ᐊᖅᑯᑏᑦ ᖃᐅᒻᒪᖅᑯᓯᖅᑐᖅᑕᐅᓪᓗᑎᒃ. 

ᖃᓪᓗᓇᐅᔭᕆᐅᖅᓴᖅᑎᑕᐅᓕᓚᐅᖅᑐᑦ ᐃᓕᓐᓂᐊᕐᕕᖕᒥ, 
ᓄᓇᓕᓪᓚᕆᓐᖑᖅᖢᓂ ᐊᒻᒪ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ 
ᓯᕗᓪᓕᐅᔾᔭᐅᓪᓚᕆᒃᖢᓂ ᒐᕙᒪᒃᑯᓐᓄᑦ. ᑕᒪᒃᑯᐊ 
ᐊᓯᔾᔨᖅᐸᓪᓕᐊᓃᑦ ᐱᔾᔪᑎᒋᓪᓗᒋᑦ, ᑐᓄᓂᕐᒥᐅᑦ ᐃᓅᓯᖏᑦ 
ᐊᓯᔾᔨᖅᐸᓪᓕᐊᓪᓚᕆᓕᓚᐅᖅᓯᒪᔪᖅ. 1962-ᒥ ᑐᓄᓂᕐᒥᐅᑦ 70 
ᐳᓴᓐᑎᖏᓐᓃᑦᑐᑦ ᓄᓇᓕᕋᓛᕐᒥᐅᑕᐅᓚᐅᖅᓯᒪᔪᑦ; 1965-ᒥ, 
ᓇᑉᐸᓪᓗᐊᖏᑦ ᑐᓄᓂᕐᒥᐅᑦ ᒥᑦᑎᒪᑕᓕᖕᒧᑦ ᓄᒃᑎᓚᐅᖅᓯᒪᔪᑦ; 
1968-ᒥ, 90 ᐳᓴᓐᑎᑦ ᒥᑦᑎᒪᑕᓕᖕᒥᐅᑕᐅᓕᓚᐅᖅᓯᒪᔪᑦ.19, 20

ᐃᓚᖏᑦ ᒐᕙᒪᒃᑯᓐᓄᑦ ᐊᓯᔾᔨᖅᑕᐅᔪᒪᔪᑦ (ᐃᓚᓕᐅᑎᓪᓗᒋᑦ 
ᐃᓕᓐᓂᐊᕐᕖᑦ ᐊᒻᒪ 37 ᐃᒡᓗᕐᔪᐊᑦ ᐊᑭᑭᑦᑐᑦ, ᓴᓇᔭᐅᓪᓗᑎᒃ 
1965-ᒥᑦ 1967-ᒧᑦ) ᑐᓄᓂᕐᒥᐅᓄᑦ ᐱᐅᒋᔭᐅᓚᐅᖅᓯᒪᔪᑦ, 
ᐊᓯᖏᑦ ᐊᑲᕆᔭᐅᓐᖏᓐᓂᖅᓴᐅᓪᓗᑎᒃ. ᐊᓯᔾᔨᖅᐸᓪᓕᐊᓂᖅ 
ᐊᑐᖅᑎᓪᓗᒍ ᒐᕙᒪᒃᑯᑦ ᐃᓄᖕᓂᒃ ᐊᐱᖅᓱᖅᐸᓚᐅᖅᓯᒪᓐᖏᑦᑐᑦ 
ᖃᓄᐃᑦᑐᓂᒃ ᑕᑯᔪᒪᖕᒪᖔᖏᑦ ᖃᓄᕐᓗ ᓴᓇᔭᐅᓯᒪᖁᔭᐅᖕᒪᖔᖏᑦ. 
ᒐᕙᒪᒃᑯᑦ ᐃᓄᖕᓂᒃ ᐅᖃᐅᔾᔨᑐᐃᓐᓇᖃᑦᑕᓚᐅᖅᑐᑦ 
“ᐃᒪᐃᓕᐅᕐᓂᐊᓕᖅᑐᒍᑦ.”21

ᐃᓄᐃᑦ ᓇᓂ ᓄᓇᖃᕐᓂᖏᑦᑕ ᐊᓯᔾᔨᖅᐸᓪᓕᐊᓂᕕᓂᐊ

ᐊᕐᕌᒍᐊ ᑐᓄᓂᕐᒥᐅᑦ ᓄᓇᓕᕋᓛᕐᓂ
ᓄᓇᓖᑦ

ᑐᓄᓂᕐᒥᐅᑦ ᒥᑦᑎᒪᑕᓕᖕᒥ
ᓄᓇᓖᑦ

1962 204 65

1963 201 79

1964 192 103

1965 144 155

1966 130 200

1967 93 254

1968 32 336

ᑎᑎᕋᖅᓯᒪᔪᑦ ᐃᓗᓕᖏᑦ 1: ᐃᓄᐃᑦ ᓇᓂ ᓄᓇᖃᕐᓂᖏᑦᑕ ᐊᓯᔾᔨᖅᐸᓪᓕᐊᓂᕕᓂᐊ

ᒥᑦᑎᒪᑕᓕᖕᒥ ᒐᕙᒪᒃᑯᑦ ᐃᓕᓐᓂᐊᕐᕕᓕᐅᕈᒪᓚᐅᖅᓯᒪᔪᖅ 
ᐊᒻᒪ ᑐᔪᕐᒥᕕᓕᐅᕐᓗᑎᒃ ᐃᓕᓐᓂᐊᖅᑐᓄᑦ 
ᐊᑐᖅᑕᐅᖃᑦᑕᕐᓂᐊᖅᑐᒥᒃ, ᐊᒻᒪ ᕿᑐᕐᖓᓕᖕᓂᒃ ᐊᔭᐅᖅᑐᐃᓪᓗᑎᒃ 
ᕿᑐᕐᖓᖏᑦ ᐃᓕᓐᓂᐊᕆᐊᖅᑎᑕᐅᖁᔭᐅᓪᓗᑎᒃ. 
ᐃᓕᓐᓂᐊᕆᐊᖃᓪᓚᕆᒃᑎᑕᐅᓕᕐᒪᑕ ᐅᓄᖅᑐᐊᓗᐃᑦ 
ᑐᓄᓂᕐᒥᐅᑦ ᐃᓱᒪᓕᐅᕆᐊᖃᓪᓚᕆᓕᓚᐅᖅᓯᒪᔪᑦ 
ᐱᔭᕐᓂᕋᓂᓗ.22 1965-ᒥ, ᓄᓇᓕᕋᓛᖅᑕᖃᕈᓐᓃᓚᐅᖅᓯᒪᔪᖅ 
ᒥᑦᑎᒪᑕᓕᖕᒧᑦ ᓄᒃᑎᖅᑐᐃᓐᓇᐅᖕᒪᑕ, ᐸᓖᓯᒃᑯᓪᓗ 
ᐅᖃᖅᖢᑎᒃ ᐃᓄᐃᑦ ᓄᓇᓕᖕᓄᑦ ᓄᒃᑎᕐᓂᕋᖅᖢᓂᒋᑦ 

ᕿᑐᕐᖓᒥᓂᒃ ᖃᓂᒃᓴᕐᓂᐊᕋᒥᒃ ᐃᓕᓐᓂᐊᖅᑎᓪᓗᒋᑦ.23 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦᑕ ᖃᐅᔨᓴᖅᑎᖏᓐᓄᑦ 
ᒐᒪᐃᓕ ᕿᓗᖅᑭᓵᖅ ᐅᖃᓚᐅᖅᓯᒪᔪᖅ ᐃᕐᓂᒥᓂᒃ 
ᑐᔪᕐᒥᕕᖕᒥᐅᑕᐅᖁᔨᓐᖏᓐᓂᕋᖅᖢᓂ, ᑕᐃᒪᐃᓐᓂᖓᓄᓪᓗ 
1967-ᒥ ᓄᒃᑎᓚᐅᖅᓯᒪᔪᑦ “ᓄᒃᑎᕇᓚᔭᐅᓐᖏᒃᑲᓗᐊᖅᖢᖓ 
ᒥᑦᑎᒪᑕᓕᖕᒧᑦ ᓄᒃᑎᓚᐅᖅᓯᒪᔪᒍᑦ ᕿᑐᕐᖓᕋ ᓇᒡᓕᒋᒐᒃᑯ.”24 
ᑕᐃᒫᑐᐃᓐᓇᖅ, ᒐᕙᒪᒃᑯᑦ ᐃᒡᓗᓕᐅᓚᐅᖅᓯᒪᔪᑦ, 
ᐃᒡᓗᑖᕈᓐᓇᕐᓂᐊᕐᒪᑕ ᑮᓇᐅᔭᓂᒃ ᐊᑐᖅᑐᐊᒐᒃᓴᓕᐅᖅᖢᑎᒃ 
ᐊᒻᒪ ᐅᑎᖅᑎᒋᐊᑐᓐᖏᑦᑐᓂᒃ ᑮᓇᐅᔭᓂᒃ ᐊᑐᐃᓐᓇᕈᐃᓪᓗᑎᒃ, 

ᑐᓄᓂᕐᒥᐅᑦ ᒥᑦᑎᒪᑕᓕᖕᒧᑦ ᓄᒃᑎᕈᒪᒃᑲᓐᓂᕐᓂᐊᕐᒪᑕ. ᒨᓯᓯ 
ᑲᓴᕐᓇᖅ ᐃᒫᒃ ᐃᖅᑲᐅᒪᔪᖅ, “ᒥᑦᑎᒪᑕᓕᖕᒧᒡᒎᖅ ᓄᒃᑎᕈᑦᑕ 
ᐃᒡᓗᑖᖅᑎᑕᐅᓂᐊᖅᑐᒍᑦ ᑭᐳᖃᖅᑐᒥᒃ ᐊᒻᒪ ᓂᕐᕆᓯᖃᐅᖅᑐᒥᒃ.”25 
1968-ᖑᓕᖅᑎᓪᓗᒍ, ᐸᓖᓯᒃᑯᑦ ᐅᖃᓚᐅᖅᓯᒪᔪᑦ 46 
ᐃᒡᓗᐃᑦ ᐃᓐᓄᒃᑕᐅᓯᒪᓕᕐᓂᕋᖅᖢᓂᔾᔪᒃ, ᑭᓯᐊᓂᓗ 
ᐃᓚᖏᑦ ᓄᒃᑎᖅᑐᑦ ᕿᑐᕐᖓᖏᑦ ᐃᓕᓐᓂᐊᕆᐊᖃᕐᒪᑕ 
ᐃᒡᓗᑖᑲᐅᑎᒋᓚᐅᖅᓯᒪᓐᖏᑦᑐᑦ. ᐊᐱᐊ ᕿᓕᖅᑎ ᐃᒪᓐᓇ 
ᐃᖅᑲᐅᒪᔪᖅ,

ᐃᓕᓴᐃᔨᒥᒃ 
ᓄᓇᓕᕋᓛᑦᑎᓐᓄᐊᖅᑐᖃᓚᐅᖅᓯᒪᔪᖅ 
ᐅᖃᖅᖢᓂᓗ ᓱᕈᓰᑦ 
ᐃᓕᓐᓂᐊᕆᐊᕆᐊᖃᕐᓂᖏᓐᓂᒃ... 
ᖃᐅᔨᒪᒐᑦᑕ ᒥᑦᑎᒪᑕᓕᖕᒥ 
ᐃᒡᓗᒃᓴᖃᓐᖏᒻᒪᑦ ᑰᑉ ᖃᓂᒋᔮᓂ. 
ᑐᐱᖅᓯᒪᓚᐅᖅᓯᒪᔪᒍᑦ. ᐅᑭᐅᓗᒃᑖᖅ 
ᑐᐱᕐᒥᐅᑕᐅᓚᐅᖅᓯᒪᔪᒍᑦ, ᐊᒻᒪ ᑕᒪᓐᓇ 
ᐊᑐᖅᖢᒍ ᐊᔪᕐᓇᖅᑐᖅᓯᐅᓚᐅᖅᓯᒪᔪᒍᑦ. 
ᓂᕿᒃᓴᖃᓚᐅᖅᓯᒪᓐᖏᑦᑐᒍ, 
ᐅᓪᓛᒃᑯᓪᓗ ᐃᖅᑯᒻᒪᕌᖓᑦᑕ ᑭᓱᓕᒫᑦ 
ᖁᐊᖑᕙᓚᐅᖅᓯᒪᓪᓗᑎᒃ. … ᐃᖅᑲᐅᒪᔭᕋ 
ᐊᓈᓇᑦᑎᐊᕋ ᓂᕿᓕᐅᕋᓱᒃᑐᖅ ᑐᖅᖢᐊᓕᖕᒥᒃ 
ᓂᕿᓕᐅᕈᑎᖃᕋᓱᒃᖢᓂ.26

ᐊᕐᕌᒎᒃ ᒪᕐᕉᒃ ᐊᓂᒍᕐᒪᑎᒃ ᑭᓯᐊᓂ ᐃᒡᓗᑖᓕᓚᐅᖅᓯᒪᔪᑦ ᐊᒻᒪ 
ᐊᕙᑎᑦ ᐃᓄᐃᑦ ᑕᕝᕙᓂ ᐊᑕᐅᓯᕐᒦᒃᖢᑎᒃ, ᐃᒡᓗᓕᕐᔪᐊᖓᑦ 
ᐊᖏᓂᖃᖅᖢᓂ 12 ᐃᓯᒐᓂᒃ ᐊᒻᒪ ᑕᑭᓂᖃᖅᖢᓂ 24-ᓂᒃ 
ᐃᓯᒐᓂᒃ.

ᐊᓯᖏᓐᓂᒃ ᐱᔾᔪᑎᖃᖅᖢᑎᒃ ᐃᓄᐃᑦ 
ᒥᑦᑎᒪᑕᓕᖕᒧᑦ ᓄᒃᑎᖅᐸᓪᓕᐊᓚᐅᖅᓯᒪᖕᒥᔪᑦ. 
ᐃᖅᑲᓇᐃᔮᒃᓴᖅᑕᖃᐅᖅᐸᓪᓕᐊᓚᐅᖅᓯᒪᔪᖅ ᑮᓇᐅᔭᓕᐅᓕᕋᒥᒡᓗ 
ᓄᓇᓕᖕᓂ ᒪᑭᒪᔪᓐᓇᕐᓂᖅᓴᐅᓕᖅᖢᑎᒃ. ᐃᓄᐃᑦ ᐃᖅᑲᓇᐃᔭᖅᑐᑦ 
ᐅᓄᕐᓂᖏᑦ (ᐃᓄᓕᕆᔨᑐᖃᒃᑯᓐᓂ, ᓂᐅᕕᕐᕕᖕᒥ, ᐸᓖᓯᒃᑯᓐᓂ 
ᐊᒻᒪ ᐋᓐᓂᐊᕕᖕᒥ) 7-ᐅᓚᐅᖅᓯᒪᔪᑦ 1962-ᒥ, ᐊᒻᒪ 1968-
ᖑᕐᒪᑦ 23-ᖑᓕᓚᐅᖅᓯᒪᓪᓗᑎᒃ ᐃᖅᑲᓇᐃᔭᖅᑐᑦ. ᒥᑦᑎᒪᑕᓕᒃ 
ᐃᓐᓄᒃᐸᓪᓕᐊᖕᒪᑦ ᐃᖅᑲᓇᐃᔭᖅᑎᑕᖃᐅᕆᐊᖃᓚᐅᖅᓯᒪᔪᑦ 
ᐱᔨᑦᑎᕈᑎᓕᕆᔨᓂᒃ. ᐊᐅᔭᒃᑯᑦ ᐃᖅᑲᓇᐃᔭᖅᑏᑦ 
ᐅᓄᖅᓯᒃᑲᓐᓂᖃᑦᑕᓚᐅᕐᒥᔪᑦ, ᐱᓗᐊᖅᑐᒥᒃ ᐃᒡᓗᓕᐅᖅᑏᑦ. 
ᓄᓇᑐᐃᓐᓇᕐᒥ ᐊᐅᔭᒃᑯᑦ ᐅᔭᕋᒃᓯᐅᕐᓂᖅ ᐊᖅᑯᓯᐅᕐᓂᕐᓗ 
ᓄᓘᔮᖕᓄᑦ (1962-1965) ᐃᖅᑲᓇᐃᔭᖅᑎᖃᕆᐊᖃᓚᐅᖅᑐᑦ 8-ᓂᒃ 
ᐊᖑᑎᓂᒃ. ᑕᐃᒫᑐᐃᓐᓇᖅ, ᐃᓄᐃᑦ ᓄᓇᒥᒃ ᖃᐅᔨᒪᔮᖃᕐᓂᖏᑦ 
ᐱᔾᔪᑎᒋᓪᓗᒋᑦ ᐸᓖᓯᒃᑯᑦ ᐃᑲᔪᖅᑎᖃᕆᐊᖃᓚᐅᕐᒥᔪᑦ, 
ᐊᖑᓇᓱᒋᐊᖅᑐᓪᓗ ᑮᓇᐅᔭᓕᕐᔪᐊᑦ ᒪᓕᒃᑎᖃᕆᐊᖃᖅᖢᑎᒃ 
ᐊᒻᒪ ᐅᔭᕋᒃᓯᐅᖅᑏᑦ, ᑭᓯᐊᓂᓗ ᐃᖅᑲᓇᐃᔭᑲᐃᓐᓇᖅᑐᑦ 
ᐊᑭᓕᖅᑕᐅᓂᐊᕐᒪᖔᖏᑦ ᓇᓗᓇᖃᑦᑕᓚᐅᖅᓯᒪᔪᖅ.

ᑐᓄᓂᕐᒥᐅᑦ ᓄᓇᒥᐅᑕᐅᓚᐅᖅᖢᑎᒃ ᓄᓇᓕᖕᓄᑦ 
ᓄᒃᑎᖅᐸᓪᓕᐊᓂᖏᑦ ᐱᔭᕐᓂᓚᐅᖅᓯᒪᓐᖏᑦᑐᖅ, 
ᐃᓅᓯᕐᒥᒍᓪᓗ ᐱᔭᕐᓂᓐᖏᓈᖅᓯᓚᐅᖅᓯᒪᓪᓗᑎᒃ ᐃᓅᓯᖏᑦ 
ᐊᓯᔾᔨᑲᓪᓚᓗᐊᕐᓂᖏᓐᓄᑦ. ᒥᑦᑎᒪᑕᓕᖕᒥᐅᑕᐅᓕᕋᒥᒃ 
ᖃᐅᑕᒫᖅ ᖃᓪᓗᓈᓂᒃ ᑕᑯᖃᑦᑕᓕᓚᐅᖅᓯᒪᔪᑦ: ᐃᓕᓴᐱ ᖃᔮᖅ 
ᐃᖅᑲᐅᒪᔪᖅ ᐃᓄᐃᑦ ᓂᕿᓪᓚᕆᖕᒥᓂᒃ ᓂᕆᑎᓪᓗᒋᑦ ᖃᓪᓗᓈᕐᒧᑦ 
ᐃᓯᖅᑕᐅᔭᕌᖓᒥᒃ ᓂᕆᔭᒥᖕᓂᒃ ᐃᔨᖅᓯᕙᓚᐅᖅᓯᒪᔪᑦ, ᐊᒻᒪ 
ᐃᓕᓴᐱ ᐆᑦᑐᕙᒃ ᐅᖃᐅᓯᖃᖅᐸᓚᐅᕆᓪᓗᓂ ᖃᓪᓗᓈᓂᒃ ᑕᑯᓪᓗᓂ 
ᑲᑉᐱᐊᓇᖅᐸᓚᐅᕐᓂᖓᓂᒃ.27, 28  

ᐸᓖᓯᒃᑯᑦ ᕿᒻᒥᓂᒃ ᑐᖁᕋᐃᓕᖅᑎᓪᓗᒋᑦ ᑐᓄᓂᕐᒥᐅᑦ 
ᐃᓅᓯᖏᑦ ᐊᓯᔾᔨᕆᐊᓪᓚᕆᓕᓚᐅᖅᓯᒪᔪᑦ. ᕿᒻᒦᑦ ᐃᓅᓯᕐᒧᑦ 
ᐊᑐᖅᑐᓪᓚᕆᐅᓚᐅᖅᓯᒪᔪᑦ ᓄᒃᑕᐅᑎᒋᔭᐅᒐᒥᒃ ᐊᒻᒪ 
ᖃᐅᑕᒫᖅᓯᐅᑎᒋᔭᐅᓪᓗᑎᒃ ᓄᓇᓕᕋᓛᕐᒥ. ᕿᒻᒦᑦ ᑐᖁᕋᖅᑕᐅᓂᖏᑦ 
ᓂᕆᐅᒋᔭᐅᓐᖏᓪᓚᕆᓚᐅᖅᓯᒪᔪᖅ ᐊᒻᒪ ᐋᓐᓂᕈᑎᒋᔭᐅᓪᓗᓂ. 
ᒫᓇᓯ ᐊᒪᕈᐊᓕᒃ ᐅᖃᓚᐅᖅᓯᒪᔪᖅ ᑐᖁᕋᖅᑕᐅᑎᓪᓗᒋᑦ 
ᐃᖅᑲᐅᒪᑦᑎᐊᕐᓂᕋᖅᖢᓂ “…ᐊᑖᑕᒐ ᕿᒻᒦᔭᖅᑕᐅᓕᕋᒥ 
ᕿᐊᓯᔪᐊᓘᖕᒪ ᕿᐊᔪᐊᓘᓕᕐᒪᓐ ᕿᒻᒦᔭᖅᑕᐅᑎᓪᓗᒍ 
ᓱᖅᑯᐃᕆᓕᕐᓂᕋᒃᑯ…ᐸᓖᓯ ᓴᓂᑦᑎᐊᕐᓃᑦᑐᖅ ᑕᐅᑐᓚᐅᖅᓯᒪᔭᕋ 
ᖁᑭᒃᓴᖅᑐᖅ, ᕿᒻᒥᐊᕐᔪᑯᓗᖕᒧᑦ ᑕᒪᐅᓐᖓᖅᑐᖃᕐᒪᓐ ᕿᒫᔪᖅ 
ᖁᑭᒃᓴᓕᕐᒪᑕ ᕿᒻᒥᐊᕐᔪᑯᓗᖕᒥ ᖃᐃᔪᖃᓚᐅᖅᓯᒪᖕᒪᑦ”29 
ᕿᒻᒦᔭᖅᑕᐅᓂᖅ ᐊᒃᓱᕈᕐᓇᖦᖤᐱᒃᑲᓗᐊᕐᒪᑦ ᐃᓄᐃᑦ 
ᐊᒃᓱᕉᓴᓚᐅᕐᓂᖏᑦ ᐃᓅᓯᓕᒫᖅ ᐃᒃᐱᖕᓇᓚᐅᖅᑐᑦ. ᒫᓇᓯ ᐃᒪᓐᓇ 
ᐅᖃᐅᓯᖃᓚᐅᖅᑐᖅ ᖃᓄᖅ ᐃᓚᒌᑦ ᐊᒃᑐᖅᑕᐅᓂᖃᓚᐅᕐᒪᖔᖏᑦ:

ᕿᒻᒦᔭᖅᑕᐅᑎᓪᓗᒍ ᐊᔪᕐᓇᖅᑐᒧᑦ 
ᑎᑭᑕᐅᓚᐅᖅᓯᒪᔪᒍ ᓯᑭᑑᖃᔮᓐᖏᖦᖢᑕᓗ 
ᐱᓱᖕᓂᒃᑯᑦ ᐊᖑᓇᓱᖃᑦᑕᓚᐅᖅᑐᖅ ᐊᑖᑕᒐ 
ᕿᒻᒦᔭᖅᑕᐅᓂᑰᓕᖅᑎᓪᓗᒍ, ᖃᓂᒪᓂᕐᒧᑦ 
ᑎᑭᑕᐅᓚᐅᖅᓯᒪᔪᒍᑦ ᑳᖕᓂᑯᒧᓐ, ᐊᑖᑕᒐ 
ᐊᒃᓱᕈᖅᖢᓂ ᐊᖑᓇᓱᖃᑦᑕᓚᐅᖅᑐᖅ, 
ᕿᒻᒥᖃᔮᓐᖏᖦᖢᓂ ᓯᑭᑑᖃᔮᓐᖏᖦᖢᓂ 
ᐅᒡᓚᐃᓐᓇᖅᖢᓂ ᓇᓐᓄᖃᑦᑕᓚᐅᖅᓯᒪᔪᖅ 
ᐅᓈᖏᓐᓇᒃᑯᑦ.30 

1963 ᐊᒻᒪ 1968 ᐊᑯᓐᓂᖓᓂ, ᑐᓄᓂᕐᒥᐅᑦ ᐃᓅᓯᖏᑦ 
ᐊᓯᔾᔨᓪᓚᕆᓚᐅᖅᓯᒪᔪᑦ, ᒥᑦᑎᒪᑕᓕᒡᓗ ᓄᓇᓕᓐᖑᓪᓚᑦᑖᖅᖢᓂ. 
ᑕᒪᓐᓇ ᐊᓯᔾᔨᕐᓂᖅ ᐱᒋᐊᖅᑎᑕᐅᓚᐅᖅᓯᒪᔪᖅ 
ᖃᓄᐃᓕᖓᓂᐊᕐᓂᖓᓗ ᐋᖅᑭᒃᑕᐅᓪᓗᓂ ᑲᓇᑕᐅᑉ 
ᒐᕙᒪᒃᑯᖏᓐᓄᑦ, ᐅᒃᐱᕆᔭᖃᕋᒥᒃ ᐱᓕᕆᐊᓐᖑᖅᑎᑕᐅᓯᒪᔪᑦ ᓄᑖᑦ 
ᓴᖅᑭᑉᐸᑕ ᖃᓄᐃᑦᑐᓂᒃ ᓴᖅᑭᕝᕕᐅᓂᐊᕐᓂᕐᒥᓂᒃ. ᑐᓄᓂᕐᒥᐅᑦ 
ᓄᓇᓕᖕᓃᓐᓂᐊᓕᕐᓂᕐᒥᓂᒃ ᐊᖏᓚᐅᖅᑐᑦ, ᑭᓯᐊᓂᓗ ᐃᓄᐃᑦ 
ᐅᒃᐱᕆᔭᖏᓐᓂᒃ ᖃᓄᐃᓕᐅᕆᐊᖃᕐᓂᕐᒥᓂᒡᓗ ᐃᓄᐃᑦ 
ᐱᖅᑯᓯᖏᑦ ᐊᑐᕐᓗᒋᑦ ᐊᑐᖅᑕᐅᖏᓐᓇᖁᓪᓗᓂᔾᔪᒃ ᐃᓅᓯᖏᑦ 
ᐊᓯᔾᔨᖅᐸᓪᓕᐊᒐᓗᐊᖅᑎᓪᓗᒋᑦ.



12ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᒥᑦᑎᒪᑕᓕᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᓄᓇᓕᓐᖑᖅᑎᑕ 
ᐅᓕᖅᑎᓪᓗᑕ, 
1965-1975
ᖃᓄᐃᒐᓱᐊᖅᓯᒪᓂᖏᑦ ᐊᒻᒪ 
ᑐᓂᓯᓂᐊᕐᓂᕋᖅᓯᒪᓂᖏᑦ
1965-ᒥ, ᑐᓄᓂᕐᒥᐅᑦ ᓇᑉᐸᓪᓗᐊᖏᑦ 
ᒥᑦᑎᒪᑕᓕᖕᒥᐅᑕᐅᓕᓚᐅᖅᓯᒪᔪᑦ, ᖁᓕᓪᓗ ᐊᕐᕌᒍᑦ ᐊᓂᒍᕐᒪᑕ 
ᑕᒪᕐᒥᒃ ᐃᒡᓗᖃᖅᑐᐃᓐᓇᐅᓕᖅᖢᑎᒃ. 1975-ᖑᓕᖅᑎᓪᓗᒍ, 
ᑐᓄᓂᕐᒥᐅᑦ ᓄᓇᓕᖕᒥᐅᑕᐅᓂᕐᒥᒃ ᐃᓕᓚᐅᖅᓯᒪᔪᑦ, ᖃᓄᕐᓗ 
ᓄᓇᓕᖕᒥᐅᑕᐅᓂᓂ ᐋᖅᑭᒃᓯᒪᓂᐊᕐᒪᖔ. ᑐᓄᓂᕐᒥᐅᑦ, 
ᖃᓄᐃᓕᐅᕐᓂᕐᒥᒍᑦ ᖃᓄᐃᓕᐅᕈᒪᓐᖏᓐᓂᕐᒥᒍᓪᓘᓐᓃᑦ, 
ᐅᕝᕙᓘᓐᓃᑦ ᐅᖃᐅᓯᕐᒥᒍᑦ, ᖃᓪᓗᓈᓄᑦ ᓇᓗᓇᐃᖅᓯᓚᐅᖅᓯᒪᔪᑦ 
ᐃᓄᐃᑦ ᐅᒃᐱᕆᔭᖏᑦ, ᖃᓄᐃᓕᐅᕈᓯᖏᑦ ᐊᕐᕌᒎᓪᓗ ᐃᓗᐊᓂ 
ᖃᓄᐃᓕᐅᖃᑦᑕᕈᓯᖏᑦ ᐊᑐᖅᑕᐅᖏᓐᓇᕐᓂᐊᕐᓂᕋᖅᖢᓂᔾᔪᒃ.

ᐃᓄᐃᑦ ᓄᓇᓕᕋᓛᒥᓂᑦ ᐊᐅᓪᓛᖅᐸᓪᓕᐊᑎᓪᓗᒋᑦ, 
ᑕᐃᒃᑯᐊ ᒥᑦᑎᒪᑕᓕᖕᒦᓕᕇᖅᑐᑦ ᑲᑎᑉᐸᓪᓕᐊᓕᓚᐅᖅᓯᒪᔪᑦ, 
ᒐᕙᒪᓄᑦ ᐃᓚᖓᒍᑦ ᐊᔭᐅᖅᑕᐅᓪᓗᑎᒃ, ᐅᓄᖅᑐᐊᓗᐃᓪᓗ 
ᐃᓅᖃᑎᒌᒋᐊᖃᓕᕐᓂᖏᓐᓂᒃ ᑐᑭᓯᓪᓗᑎᒃ. ᐃᓚᖏᑦ 
ᐱᔭᕐᓂᖃᑦᑕᓚᐅᓐᖏᑦᑐᑦ ᐃᓄᐃᑦ ᐅᓄᓐᖏᑦᑐᑯᓘᓪᓗᑎᒃ 
ᓄᓇᖅᑲᑎᒌᒃᐸᓚᐅᖅᓯᒪᓂᖏᓐᓄᑦ, ᐃᒻᒪᖄ ᖁᓕᐅᑦᑕᖅᖢᑎᒃ, 
ᐊᕙᑏᑦ ᐅᕝᕙᓘᓐᓃᑦ 30, ᕼᐋᓐᓇᓚᓐᖏᓐᓂᐅᓐᖏᑦᑐᖅ. 
ᐊᓯᖏᑦ ᐱᔭᕐᓂᓐᖏᔾᔪᑕᐅᓚᐅᕐᒥᔪᑦ ᖃᓪᓗᓈᑦ 
ᐅᓄᖅᓯᕙᓪᓕᐊᑐᐃᓐᓇᕐᓂᖏᑦ ᐃᓄᐃᓪᓗ, ᐃᓄᐃᑦ 
ᖃᓄᐃᓕᐅᕆᐊᖃᖅᑎᑕᐅᓇᓱᒃᑎᓪᓗᒋᑦ ᖃᓪᓗᓈᓄᑦ.

ᐅᑭᐅᖅᑕᖅᑐᒥ ᓄᓇᓕᕐᔪᐊᖑᓂᖅᓴᐅᔪᑦ ᐊᔾᔨᖃᓚᐅᓐᖏᑦᑎᐊᖅᑐᑦ 
ᒥᑭᓐᓂᖅᓴᓂᑦ. ᓄᓇᓕᕋᓛᑦ ᐊᖏᕐᕋᕆᔭᐅᕙᓚᐅᖅᓯᒪᔪᑦ 
ᐃᓚᒌᓄᑦ ᐅᕝᕙᓘᓐᓃᑦ ᑲᑎᑎᑕᐅᓂᒃᑯᑦ ᐃᓚᑖᕆᔭᖏᓐᓄᑦ. 
ᒥᑦᑎᒪᑕᓕᖕᒥ, ᐃᓅᖃᑎᒌᒋᐊᖃᓕᓚᐅᖅᑐᑦ ᐃᓚᒌᓐᖏᑦᑐᑦ 
ᐊᒻᒪ ᖃᐅᔨᒪᖃᑦᑕᐅᑎᓐᖏᑦᑐᑦ. ᐅᓄᖅᑐᑦ ᐃᓱᒪᑐᔪᑦ 
ᓄᓇᖅᑲᑎᒌᓕᓚᐅᖅᓯᒪᔪᑦ, ᐃᓚᖏᑦ ᖃᓪᓗᓈᓄᑦ 
ᐃᖅᑲᓇᐃᔭᖃᑦᑕᖅᓯᒪᔪᑦ, ᐊᓯᖏᓪᓗ ᐃᓱᒪᑕᐅᓂᑰᓪᓗᑎᒃ ᐃᓚᒌᑦ 
ᑲᑎᒃᖢᑎᒃ ᐃᓄᐃᓪᓚᒧᑦ ᐊᖑᓇᓱᒋᐊᖅᓯᒪᑎᓪᓗᒋᑦ.

ᐊᓯᐊᑦᑕᐅᖅ ᐊᔾᔨᐅᓐᖏᓐᓂᐅᓚᐅᕐᒥᔪᖅ ᐃᓄᐃᑦ ᖃᓪᓗᓈᓪᓗ 
ᑲᑎᑦᑕᕐᓂᖏᑦ, ᐃᓅᖃᑎᒌᖕᓂᒃᑯᑦ ᐃᖅᑲᓇᐃᔭᖃᑎᒌᖕᓂᒃᑯᓪᓘᓐᓃᑦ. 
ᐅᓄᖅᑐᑦ ᐃᓄᐃᑦ ᐊᖑᑏᑦ ᖃᓪᓗᓈᓂᒃ ᑲᑎᓯᖃᑦᑕᓚᐅᖅᓯᒪᔪᑦ 
ᒥᑦᑎᒪᑕᓕᖕᒧᑦ ᖃᓪᓗᓇᔾᔨᐊᕌᖓᒥᒃ. ᐅᓄᖅᑐᑦ ᓄᓕᐊᕆᔭᑦ, 
ᕿᑐᕐᖓᓖᑦ ᐊᒻᒪ ᕿᑐᕐᖓᖏᑦ ᑲᑎᓯᒐᔪᓐᖏᓐᓂᖅᓴᐅᓪᓗᑎᒃ, 
ᑭᓯᐊᓂ ᖁᕕᐊᓱᒡᕕᖕᒥ ᓄᓇᓕᖕᓄᐊᕌᖓᒥᒃ ᐊᒻᒪ 
ᐃᓛᓐᓂᓚᐅᓱᖓᖅ ᓂᐅᕐᕈᔭᐅᔭᕌᖓᒥᒃ, ᓂᐅᕐᕈᔪᕐᓗ 
ᐸᓖᓯᐅᒡᒍᓚᐅᖅᖢᓂ. ᓄᓇᓕᖕᓂ ᐃᓕᓐᓂᐊᖅᑐᑦ ᐃᓕᓴᐃᔨᒥᓂᒃ 
ᖃᐅᑕᒫᖅ ᑕᑯᖃᑦᑕᓚᐅᖅᑐᑦ ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ 
ᐃᖢᕐᕆᔮᓐᖏᔾᔪᑕᐅᕙᓚᐅᕐᒥᔪᖅ ᐃᓛᓐᓂᒃᑯᓪᓗ ᑲᑉᐱᐊᓱᒃᐸᒃᖢᑎᒃ 
ᓱᕈᓰᑦ ᐊᒻᒪ ᐊᖓᔪᖅᑳᖏᑦ. ᐅᓄᖅᑐᑦ ᐃᓄᐃᑦ ᐃᓐᓇᐃᑦ 

ᓇᓗᖅᑯᑎᓚᐅᖅᓯᒪᔪᑦ ᖃᓪᓗᓈᓕᕆᓕᕌᖓᒥᒃ. ᑐᓄᓂᕐᒥᐅᑦ ᕼᐃᐅ 
ᐳᕉᑎᒧᑦ ᐃᒪᓐᓇ ᐅᓂᒃᑳᓚᐅᖅᓯᒪᔪᑦ, ᐃᓄᐃᒡᒎᖅ ᐃᓕᕋᓱᒃᑐᑦ 
ᖃᓪᓗᓈᓂᒃ ᓱᓇᓂᒡᓘᓐᓃᑦ ᐃᓕᖕᓂᒃ ᐊᐅᓚᑦᑎᔪᓐᓇᖅᑐᓂᒃ.”31 
ᓄᓇᓕᖕᓂ ᐃᓕᕋᓇᕈᑏᑦ ᐅᓄᖅᐸᓚᐅᖅᑐᑦ, ᖃᓪᓗᓈᑦ 
ᐅᑕᖅᑭᑦᑎᐊᕈᓐᓇᓐᖏᖦᖢᑎᒃ, ᓂᓐᖓᒃᓴᕋᐃᖦᖢᑎᒃ ᐅᕝᕙᓘᓐᓃᑦ 
ᐃᓄᖕᓂᒃ ᑐᑭᓯᐅᒪᓐᖏᓗᐊᒧᑦ. ᑕᐃᒪᐃᒃᑲᓗᐊᖅᑎᓪᓗᒍ, 
ᖃᓪᓗᓈᑦᑕᐅᖅ ᐊᔾᔨᒌᒃᐸᓚᐅᓐᖏᒻᒥᔪᑦ ᐅᓄᖅᖢᑎᒡᓗ, 
ᖃᓪᓗᓈᖑᖃᑎᒥᖕᓂᒡᓗ ᐊᑭᕋᖃᖅᐸᒃᖢᑎᒃ ᐊᕕᒃᓯᒪᕙᒃᖢᑎᒡᓗ, 
ᑕᒪᓐᓇᓗ ᐃᖢᕐᕆᔮᓐᖏᔾᔪᑕᐅᖃᓯᐅᑕᐅᓪᓗᓂ ᐃᓄᖕᓄᑦ.

ᐃᓅᓯᕐᒥᒍᑦ ᖃᓄᐃᓕᐅᕐᓂᕆᕙᒃᑕᖏᑦ 
ᐊᓯᔾᔨᖅᐸᓪᓕᐊᓚᐅᖅᓯᒪᖕᒥᔪᑦ ᒪᓕᒃᓴᖔᖅᖢᑎᒃ ᐃᖅᑲᓇᐃᔮᑦ 
ᐃᓕᓐᓂᐊᕐᓃᓪᓗ ᐋᖅᑭᒃᓯᒪᓂᖏᓐᓄᑦ. ᑕᒪᒃᑯᐊ ᐃᓅᓯᕐᒧᑦ 
ᖃᓄᐃᓕᐅᑕᐅᓪᓚᕆᓐᖏᑦᑑᒐᓗᐊᑦ ᑭᓯᐊᓂ ᐊᑐᖅᓯᒪᓐᖏᑕᒥᖕᓂᒃ 
ᐊᑐᕆᐊᖃᓕᓚᐅᖅᑐᑦ ᐊᒻᒪ ᐃᓅᖃᑎᒋᕙᓚᐅᓐᖏᑕᕋᓗᐊᒥᓂᒃ 
ᐃᓅᖃᑎᖃᕆᐊᖃᓕᖅᖢᑎᒃ. ᐃᓄᐃᑦ ᖃᖓ ᓇᒧᓪᓗ 
ᐊᖑᓇᓱᒋᐊᕐᓂᐊᕐᒪᖔᑦ ᐃᓱᒪᒃᓴᖅᓯᐅᕈᑎᖃᕆᐊᖃᓕᓚᐅᖅᑐᑦ, 
ᓄᓇᓕᖕᓂᑦ ᓯᑭᑑᒃᑯᑦ ᐊᐅᓪᓚᖅᐸᒃᖢᑎᒃ ᕿᒧᒃᓯᒃᑰᓐᖏᑦᑐᖅ, 
ᕿᒧᒃᓯᒃᑰᖅᐸᓚᐅᕋᓗᐊᕐᒪᑕ ᐅᕝᕙᓘᓐᓃᑦ ᐱᓱᒃᐸᓚᐅᕐᒪᑕ 
ᓄᓇᓕᕋᓛᕐᒥᓂᑦ ᐊᖑᓇᓱᒋᐊᕐᓂᐊᓕᕌᖓᒥᒃ. 1970 
ᐊᑐᓕᓵᖅᑎᓪᓗᒋᑦ, ᐅᓄᖅᑐᑦ ᐃᓄᐃᑦ ᕼᐃᐅ ᐳᕉᑎᒧᑦ 
ᐅᖃᓚᐅᖅᓯᒪᔪᑦ ᓄᓇᓕᖕᓂ ᓱᓇᒃᑯᑖᖃᓐᖏᓗᐊᕐᓂᕋᐃᓪᓗᑎᒃ 
ᐱᔨᑦᑎᕈᑎᑕᖃᐅᓐᖏᓗᐊᕐᓂᕋᐃᓪᓗᑎᒡᓗ, ᐊᒻᒪ 
ᓄᓇᓕᖕᒥᐅᑕᐅᓪᓗᓂ ᐃᐱᖅᓯᒪᖅᑰᔨᓐᓇᕐᓂᖓ 
ᓱᓕᕆᓐᓇᓐᖏᓗᐊᕐᓂᖓᓗ, ᐊᒻᒪ ᐅᖃᓚᐅᕆᓪᓗᓂ ᐅᓄᖅᑐᑦ 
ᐃᓄᐃᑦ ᓂᓪᓕᕋᔪᓐᖏᐅᔭᖅᖢᑎᒃ ᖁᕕᐊᓱᓐᖏᓐᓂᕐᒥᓂᒃ 
ᓇᓗᓇᐃᖅᓯᔪᑦ ᐊᓯᐅᔨᔭᕕᓂᓂ ᐱᔾᔪᑎᒋᓪᓗᒋᑦ.32 

ᓄᓇᓕᖕᓂ ᐃᓅᓯᖃᖅᐸᓪᓕᐊᓂᖅ
ᑕᒪᒃᑯᐊ ᓄᑖᑦ ᐊᑐᖅᑕᐅᕙᓪᓕᐊᓕᖅᑎᓪᓗᒋᑦ, ᐃᓄᐃᑦ ᑲᑐᔾᔨᓪᓗᑎᒃ 
ᐃᓄᑑᓪᓗᑎᒡᓘᓐᓃᑦ ᑎᒥᓐᖑᖅᑎᑕᐅᓯᒪᔪᓂᒃ ᐊᑐᖅᖢᑎᒃ 
ᐅᖃᐅᓯᖃᖅᐸᓪᓕᐊᓕᓚᐅᖅᓯᒪᔪᑦ ᐃᓄᐃᑦ ᐅᒃᐱᕆᔭᖏᓐᓂᒃ 
ᐊᑐᕈᒪᔭᖏᓐᓂᒡᓗ. ᐊᑕᐅᓯᖅ ᑎᒥᓐᖑᖅᑎᑕᐅᖃᑕᐅᓯᒪᔪᖅ 
ᓄᓇᓕᖕᓂ ᑲᑎᒪᔩᑦ, ᑕᐃᒪᐃᑦᑐᓂᒃ ᓴᖅᑭᑦᑎᒋᐊᓚᐅᖅᓯᒪᖕᒪᑦ 
ᐃᓄᓕᕆᔨᑐᖃᒃᑯᓐᓄᑦ ᐃᖅᑲᓇᐃᔭᖅᑎ 1965-ᖑᑎᓪᓗᒍ. 
ᑖᒃᑯᐊ ᑲᑎᒪᔨᐅᖃᑕᐅᔪᑦ ᓂᕈᐊᖅᑕᐅᓯᒪᓚᐅᖅᓯᒪᓐᖏᑦᑐᑦ, 
ᐊᒻᒪ ᑲᑎᒪᔨᓐᖑᖅᑎᑕᐅᓪᓗᑎᒃ ᑕᐃᒃᑯᐊ ᖃᓪᓗᓈᓂᒃ 
ᐃᖅᑲᓇᐃᔭᖃᑎᖃᓕᒻᒪᒃᓯᒪᔪᑦ ᐊᒻᒪ ᑐᓄᓂᕐᒥᐅᑦ 
ᐃᓱᒫᓘᑎᒋᔭᖏᓐᓂᒃ ᓂᓪᓕᐅᑎᖃᕈᓐᓇᖅᑐᑦ. 1975-ᒥ, ᑲᑎᒪᔩᑦ 
ᕼᐋᒻᒪᓚᓐᖑᖅᑎᑕᐅᓚᐅᖅᓯᒪᔪᑦ, ᓄᓇᓕᖕᓂ ᒐᕙᒪᓐᖑᖅᖢᑎᒃ 
ᑖᒃᓰᔭᐃᑎᑦᑎᓐᖏᖦᖢᑎᒡᓗ, ᑲᑎᒪᔩᑦ ᐊᒻᒪ ᒪᐃᔭᖓᑦ 
ᓂᕈᐊᖅᑕᐅᓪᓗᓂ ᐊᒻᒪ ᑲᒪᔨᓐᖑᖅᖢᓂ ᓄᓇᓕᖕᒥᓂᒃ.

ᓄᓇᓕᓐᖑᖅᐸᓪᓕᐊᕋᔮᓕᓚᐅᖅᓯᒪᕗᖅ ᐊᑐᖅᑕᐅᕙᓚᐅᖅᓯᒪᔪᑦ 
ᐊᑐᕈᓐᓃᖅᐸᓪᓕᐊᓪᓗᑎᒃ ᑐᑦᑕᕐᕕᓪᓚᕆᓐᖑᓕᖅᖢᓂ. ᑐᓄᓂᖅ 
ᓴᐅᓂᒃᑯᑦ ᑯᐊᐸᖓᑦ ᑮᓇᐅᔭᓕᐅᕈᑎᑦᑎᐊᕚᓘᓚᐅᖅᓯᒪᔪᖅ 
ᐊᒻᒪ ᒥᑦᑎᒪᑕᓕᒃ ᑐᑦᑕᕐᕕᓪᓚᕆᓐᖑᕐᓂᖓ ᐅᔾᔨᕐᓇᖅᓯᓪᓗᓂ. 
ᑯᐊᐸᒃᑯᑦ ᐱᓐᖑᖅᑎᑕᐅᓚᐅᖅᓯᒪᔪᖅ 1969-ᒥ, ᐊᒻᒪ 
ᑎᑭᓴᐃᕙᒃᖢᑎᒃ ᓂᕿᓂᒃ ᐱᖁᑎᓂᒡᓗ ᐊᒻᒪ ᓂᐅᕕᖅᐸᒃᖢᑎᒃ 
ᓂᐅᕐᕈᑎᖃᖅᐸᒃᖢᑎᒡᓗ ᐃᓄᐃᑦ ᓴᓇᓐᖑᐊᒐᖏᓐᓂᒃ, ᐊᒥᕐᓂᒃ 

ᐊᒻᒪ ᑑᒑᓂᒃ, ᑭᖑᕐᖓᓂᓗ ᐊᐅᓚᑦᑎᓯᒋᐊᖅᖢᑎᒃ ᓯᓂᒃᑕᕐᕕᖕᒥᒃ 
ᐃᖃᓪᓕᐊᖅᑎᑦᑎᖃᑦᑕᖅᖢᑎᒡᓗ ᓂᐅᕐᕈᐊᓂᒃ, ᓄᓇᓕᖕᓂᓗ 
ᐱᔨᑦᑎᖅᑎᐅᓪᓗᑎᒃ ᑳᓐᑐᕌᒃᑕᐅᓯᒪᓪᓗᑎᒃ. ᑕᐃᒫᑐᐃᓐᓇᖅ, 
ᐊᖑᓇᓱᒃᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᐊᑐᕐᓂᖃᓪᓚᕆᓚᐅᖅᓯᒪᔪᖅ 
ᐃᓄᐃᑦ ᐱᖅᑯᓯᖏᑦ ᐅᒃᐱᕆᔭᖏᓪᓗ ᐊᑐᖅᐸᒃᑕᖏᑦ 
ᐊᑐᖅᑕᐅᑦᑎᐊᕐᓂᐊᕐᒪᑕ. ᒥᑦᑎᒪᑕᓕᐅᑉ ᐊᖑᓇᓱᒃᑐᓕᕆᔨᖏᑦᑕ 
ᑲᑐᔾᔨᖃᑎᒌᖏᑦ ᐱᒋᐊᓚᐅᖅᓯᒪᔪᑦ 1970-ᒥ, ᐃᓄᖕᓄᓪᓗ 
ᐃᑲᔪᖅᑎᒋᔭᐅᓪᓗᑎᒃ ᐊᑐᓯᒋᐊᕐᓂᐊᕐᒪᑕ ᓂᕐᔪᑎᓄᑦ ᒪᓕᒐᓂᒃ, ᓲᕐᓗ 
ᓇᓄᐃᑦ ᑰᑕᖏᑦ ᐊᒻᒪ ᓂᕕᖓᑖᑦ ᖃᓄᖅ ᐊᑐᖅᑕᐅᖃᑦᑕᕐᒪᖔᖓᓂᒃ 
ᖃᐅᔨᒪᓂᐊᕐᒪᑕ.

ᓄᓇᖅᑲᑎᒌᑦᑎᐊᕐᓂᖅ ᓇᓗᓇᕈᓐᓃᓚᐅᖅᓯᒪᖕᒥᔪᖅ 
ᓄᓇᓕᖕᓂ ᓈᓚᐅᑎᖃᕐᕕᖕᒥᒃ ᒪᑐᐃᖅᓯᖕᒪᑕ 1966-ᖑᑎᓪᓗᒍ. 
ᐃᓱᒪᒋᔭᐅᓐᖏᖦᖢᑎᒃ ᖃᓪᓗᓈᑦ ᒪᓕᒐᖏᑦ, ᐃᓚᖏᑦ ᑲᑎᒪᔩᑦ 
ᓈᓚᐅᑎᖃᕐᕕᒃᑖᕈᒪᓚᐅᖅᓯᒪᔪᑦ ᓄᓇᓕᖕᓄᑦ ᐊᑐᖅᑕᐅᓂᐊᕐᒪᑦ 
ᐊᒻᒪ ᐃᓄᖕᓄᑦ ᓄᓇᓕᕋᓛᕐᒥᐅᑕᐅᔪᓄᑦ ᓱᓕ, ᐊᑐᖅᖢᑎᒃ 
ᓱᓇᒃᑯᑖᓂᒃ ᓄᓇᓕᖕᓃᓕᕇᖅᑐᓂᒃ ᐊᒻᒪ ᒐᕙᒪᒃᑯᓐᓂᑦ 
ᓚᐃᓴᑖᕆᐊᖃᓐᖏᑦᑐᓂᒃ. ᑖᓂᐊᓕ, ᖃᒪᓂᖅ, ᔫᓯᐱ ᐊᒻᒪ 
ᒪᕐᕉᒃ ᖃᓪᓗᓈᒃ ᓈᓚᐅᑎᖃᕐᕕᖕᒥᒃ ᐋᖅᑭᒃᓱᐃᓕᓚᐅᖅᓯᒪᔪᑦ, 
ᑐᓴᖅᓴᐅᖃᑦᑕᓕᖅᖢᓂ ᐊᒻᒪ ᐊᑭᓕᖅᓱᖅᑕᐅᓐᖏᑦᑐᓄᑦ 
ᐊᐅᓚᑕᐅᕙᒃᖢᓂ ᒪᕐᕉᖕᓄᑦ ᐃᑲᕐᕌᖕᓄᑦ ᐅᓐᓄᑕᒫᖅ, 
ᑐᓴᕐᓈᖅᑎᑦᑎᕙᒃᖢᑎᒃ, ᓄᓇᓕᖕᓂ ᐱᕙᓪᓕᐊᔪᓕᕆᓪᓗᑎᒃ 
ᐊᒻᒪ ᑐᓴᖅᓴᐅᑎᑦᑎᖃᑦᑕᖅᖢᑎᒃ ᐃᓄᒃᑎᑐᑦ ᖃᓪᓗᓈᑎᑐᓪᓗ.  
ᓈᓚᐅᑎᖃᕐᕕᒃ ᒪᑐᔭᐅᓯᒪᑲᐃᓐᓇᓚᐅᖅᓯᒪᔪᖅ, 
ᒪᑐᓯᒪᓚᐅᕋᓗᐊᖅᑎᓪᓗᒍ ᐋᑐᕚᒥᐅᑕᐃᑦ ᑲᓐᖑᑦᑎᒃᑲᒥᒃ 
ᓇᒃᓯᐅᔾᔨᓕᓚᐅᖅᓯᒪᔪᑦ ᓈᓚᐅᒻᒥᒃ ᒥᑦᑎᒪᑕᓕᖕᒧᑦ 
ᐊᒻᒪ ᐸᕐᓇᐅᓯᐅᖅᐸᓪᓕᐊᓕᖅᖢᑎᒃ ᓄᓇᓕᓕᒫᓂ 
ᓈᓚᐅᑎᖃᕐᕕᓕᐅᕐᓂᐊᕐᓂᕐᒥᒃ. CHPI ᒥᑦᑎᒪᑕᓕᖕᒥ 
ᓈᓚᐅᑎᖃᕐᕕᒃ ᐃᓄᓕᕆᔨᑐᖃᒃᑯᓐᓄᑦ ᐃᔾᔪᐊᖅᑕᐅᓪᓗᓂ 
ᐊᑐᖅᑕᐅᓯᒋᐊᓚᐅᖅᓯᒪᔪᖅ ᐊᕐᕌᒍᓄᑦ ᐊᑕᐅᓯᐅᓐᖏᑦᑐᓄᑦ.33 

ᐱᕐᔪᐊᖑᓂᖅᐹᖑᓚᐅᖅᓯᒪᔪᖅ ᐃᓄᓕᕆᔨᑐᖃᒃᑯᑦ 
ᐱᓕᕆᐊᓐᖑᖅᑎᓯᒪᔭᖏᑦ ᐱᒋᐊᓕᕐᒪᑕ 1960-ᖏᓐᓂ, 
ᐃᓄᐃᑦ ᐊᐱᕆᔭᐅᖃᑦᑕᓯᒋᐊᓚᐅᖅᓯᒪᔪᑦ ᖃᓄᖅ 
ᐃᓱᒪᖕᒪᖔᖏᑦ ᐃᓱᒻᒥᐅᑎᒃᓴᖃᕐᒪᖔᖏᓪᓗ, ᐃᓄᐃᓪᓗ 
ᓂᓪᓕᐊᔾᔪᑎᖃᓕᖅᖢᑎᒃ ᖃᓄᐃᑦᑐᓂᒃ ᐅᒃᐱᕆᔭᖃᕐᓂᕐᒥᖕᓂᒃ 
ᓂᕆᐅᖕᓂᖃᕐᓂᖏᓐᓂᒡᓗ. ᐄᐳᕈ 1968-ᒥ, ᐊᓚᐃᓐ ᒪᒃᑖᖅ 
ᑲᑎᒪᖃᑕᐅᓚᐅᖅᓯᒪᔪᖅ ᕿᑭᖅᑖᓗᖕᒥ ᐃᓄᐃᑦ ᖃᐅᔨᒪᔨᑕᖏᑦᑕ 
ᑲᑎᒪᔨᖏᓐᓂ ᐃᖃᓗᖕᓂ, ᐊᒻᒪ ᐅᖃᐅᓯᖃᓚᐅᖅᓯᒪᓪᓗᓂ 
ᖃᓄᐃᑦᑐᓂᒃ ᐊᓯᔾᔨᕐᓂᖅᑕᖃᕆᐊᖃᕐᒪᖔ ᐃᓕᓐᓂᐊᕐᕕᖕᓂ: 
“ᐃᓄᐃᑦ ᐃᓄᒃᑎᑐᑦ ᐃᓕᓐᓂᐊᖅᑎᑕᐅᖁᔭᕗᑦ.” 
“ᑎᓴᒪᓂᒃ ᕿᑐᕐᖓᕗᑦ ᐃᓕᓐᓂᐊᖅᑎᑕᐅᖁᔭᕗᑦ, 
ᐊᖑᓇᓱᖕᓂᕐᒥᒃ, ᐃᒡᓗᓕᐅᕆᐅᖅᓴᕐᓂᕐᒥᒃ, ᐅᑭᐅᒃᑯᑦ 
ᖃᓄᐃᓕᐅᖃᑦᑕᕆᐊᖃᕐᓂᖏᓐᓂᒃ, ᒥᖅᓱᕐᓂᕐᒥᒃ ᐊᒻᒪ ᐃᓄᐃᑦ 
ᐅᖃᐅᓯᖓᓐᓂᒃ. ᑕᒪᒃᑯᓂᖓ ᐃᓕᒃᑯᑎᒃ ᐅᑭᐅᖅᑕᖅᑐᒥ 
ᐊᓐᓇᐅᒪᔪᓐᓇᖅᑐᑦ.”34 ᐃᓕᓐᓂᐊᖅᑎᑕᐅᓕᖅᐸᑕ 
“ᐊᖓᔪᒃᓯᐅᓂᖅᓴᓄᑦ” ᐃᓕᓐᓂᐊᖅᑎᑕᐅᖁᔭᕗᑦ. ᖃᓪᓗᓈᑦ 
ᑭᐅᑦᑎᐊᕋᓗᐊᖅᑎᓪᓗᒋᑦ, ᒐᕙᒪᒃᑯᑦ ᓱᒃᑲᐃᑦᑑᓚᐅᖅᓯᒪᔪᑦ ᐊᒻᒪ 
ᐊᒥᒐᖅᓯᓗᐊᖅᖢᑎᒃ ᐃᓕᓐᓂᐊᕈᑎᒃᓴᓂᒃ.

ᐱᔭᕇᕈᑖ
1975-ᒥ ᒥᑦᑎᒪᑕᓕᖕᒥᐅᑦ ᐃᓄᖏᑦ 550-ᖑᓕᓚᐅᖅᓯᒪᔪᑦ. 
ᐱᓇᓱᐊᕈᓯᑕᒫᖅ ᖃᖓᑕᓲᖅᑕᐅᖃᑦᑕᓚᐅᖅᑐᖅ 
ᒪᕐᕈᐊᖅᑕᖅᑕᐅᓪᓗᑎᒃ ᐱᖓᓱᐊᖅᑕᖅᑕᐅᓪᓗᑎᒡᓘᓐᓃᑦ 
ᖃᐅᓱᐃᑦᑐᕐᒥᑦ, ᖃᖅᑲᐅᑉ ᖄᖓᓂ ᓄᑖᕐᒥᒃ ᒥᕝᕕᓕᐅᖅᑕᐅᒐᒥᒃ. 
ᖁᒻᒧᐊᒃᑎᑕᐅᓯᒪᔪᒃᑯᑦ ᐅᖄᓚᔪᓐᓇᖅᓯᓚᐅᖅᑐᑦ ᐊᓯᖏᓐᓄᑦ 
ᓄᓇᓕᖕᓄᑦ, ᐊᒻᒪ ᒪᕐᕉᖕᓂᒃ ᑐᒃᓯᐊᕐᕕᖃᓕᖅᖢᑎᒃ, 
ᐱᒋᐊᓕᓵᖅᑐᓂᑦ ᖁᕝᕙᓯᖕᓂᓕᖕᒧᑦ 8-ᒧᑦ ᑎᑭᓯᒪᔪᓄᑦ 
ᐃᓕᓐᓂᐊᕐᕕᖃᖅᖢᑎᒃ, ᐃᓐᓇᕐᓄᑦ ᐃᓕᓐᓂᐊᕐᕕᒃ, 
ᐋᓐᓂᐊᕕᒃ, ᐸᓖᓯᒃᑯᑦ, ᓯᓂᒃᑕᕐᕕᒃ, ᑎᑎᖅᑲᒃᑯᕕᒃ ᐊᒻᒪ 
ᐅᖃᓕᒫᒐᖃᕐᕕᖃᖅᖢᑎᒃ. ᐃᓚᖏᑦ ᐊᖑᑏᑦ ᐹᓈᑎᒃᑯᓐᓄᑦ 
ᐅᖅᓱᐊᓗᒃᓯᐅᖅᑎᓄᑦ ᐃᖅᑲᓇᐃᔭᓕᓚᐅᖅᑐᑦ. ᑐᓄᓂᖅ ᓴᐅᓂᖅ 
ᑯᐊᐸᖓᑦ ᓄᓇᕗᓕᒫᒥ ᐊᖏᓂᖅᐹᖑᓪᓗᓂ ᑯᐊᐸᐅᓕᓚᐅᖅᑐᖅ 
ᐅᓄᓛᓂᒃ ᐊᔾᔨᐅᓐᖏᓛᓂᒡᓗ ᓂᐅᕐᕈᑎᒃᓴᖃᖅᖢᑎᒃ. 
ᑐᓄᓂᕐᒥᐅᑦ ᐱᓕᒻᒪᒃᓯᒪᓂᖏᑦ ᓄᓇᓕᖕᓄᑦ ᓇᒃᓴᖅᑕᖏᑦ 
ᐃᓕᑕᖏᓪᓘᓐᓃᑦ ᐃᖅᑲᓇᐃᔮᒥᒍᑦ ᐅᐸᓗᖓᐃᔭᐅᑕᐅᓚᐅᖅᐳᖅ 
ᐊᒃᓱᕈᕐᓂᐅᒃᑲᓐᓂᕐᓂᐊᖅᑐᒧᑦ ᑎᑭᓕᖅᑐᒧᑦ - ᓇᖕᒥᓂᖅ 
ᓄᓇᑖᕐᓗᑎᒃ ᐊᒻᒪ ᓇᖕᒥᓂᖃᕐᓂᖓ ᐃᓕᓴᕆᔭᐅᓯᒪᓗᓂ ᑲᓇᑕᐅᑉ 
ᒐᕙᒪᒃᑯᓐᓄᑦ, ᓄᓇᑖᕐᓂᖓᓗ ᐊᖏᕈᑎᑎᒎᖅᑎᑕᐅᓯᒪᓗᓂ. ᓄᓇᐃᑦ 
ᐊᑐᖅᑕᐅᓂᖏᓐᓄᑦ ᓇᔪᖅᑕᐅᓂᖏᓐᓄᓪᓗ ᖃᐅᔨᓴᐃᔪᖃᖅᑎᓪᓗᒍ, 
ᐆᑦᑐᕙᒃ ᐅᖃᓚᐅᖅᓯᒪᔪᖅ ᒐᕙᒪᐃᑦ ᐅᖓᓯᒃᑐᒥᐅᑕᑦ ᓄᓇᒥᒃ 
ᓇᖕᒥᓂᖃᕐᓂᕋᕐᓂᖏᑦ ᐃᔪᕐᓇᕐᓂᕋᖅᖢᓂᐅᒃ ᐊᒻᒪ ᑕᒪᓐᓇ 
ᐋᖅᑭᒃᑕᐅᔭᕆᐊᖃᕐᓂᕋᖅᖢᓂᐅᒃ:

ᑕᐃᒪ ᑐᓴᖃᑦᑕᖤᓕᕆᕗᖓ ᑕᒪᓐᓇ ᓄᓇᒎᖅ 
ᓇᖕᒥᓂᕆᓐᖏᑕᕗᑦ, ᖃᓪᓗᓈᓄᒡᒎᖅ 
ᓇᖕᒥᓂᕆᔭᐅᔪᖅ, ᓄᓇᖓᑦᑕᒎᖅ 
ᐃᓚᒋᖕᒪᒍ. ᑕᐃᒪ ᓱᓕᕚ ᐊᒃᖢᔪᑯᓘᓪᓗᖓ 
ᓄᓇᖃᓐᖏᑦᑐᑯᓘᔪᖓ? ᓱᓕᕚ ᓄᓇᒥᒃ 
ᓇᖕᒥᓂᖃᓐᖏᓐᓇᒪ? ᓇᒡᓕᖕᓇᕐᓕᑭᐊᖅ. 
ᑕᐃᒪᓐᖓᑦ ᓄᑕᕋᐅᓂᓐᓂ ᑕᒪᓐᓇ ᓄᓇ, 
ᒫᓃᑦᑐᖅ, ᐱᒋᓇᓱᒋᓚᐅᖅᓯᒪᔭᕋ. ᐃᒻᒪᖄ 
ᓄᓈᕐᔪᑯᓗᖕᒥᒡᓘᓐᓃᑦ ᖃᐃᑦᑎᔭᐅᔪᓐᓇᖅᑐᒍᑦ 
ᓇᔪᒐᕆᓂᐊᕋᑦᑎᒍᑦ.

ᐃᓄᐃᑦ ᐊᕐᕌᒍᒐᓴᕐᔪᐊᒻᒪᕆᐊᓗᖕᓄᑦ ᑕᓯᐅᔭᕐᒥᐅᑕᐅᓯᒪᔪᑦ. 
1820-ᒥᓂᑦ, ᖃᓪᓗᓈᓂᒃ ᑕᑯᖃᑦᑕᓕᓚᐅᖅᓯᒪᔪᑦ ᐊᕐᕌᒍᑦ 80 
ᐅᖓᑖᓄᑦ ᐊᕐᕙᖕᓂᐊᖅᑎᑕᖃᖅᐸᒃᑎᓪᓗᒍ, 60-ᓄᑦ ᐊᕐᕌᒍᓄᑦ 
ᓄᓇᒥᐅᑕᐅᓱᖓᖅᑎᓪᓗᒋᑦ ᐊᒻᒪ ᓂᐅᕕᕆᐊᖅᐸᒃᖢᑎᒃ, ᐊᒻᒪ 
ᐊᕐᕌᒍᓄᑦ 50-ᓄᑦ ᓄᓇᓕᖕᒥᐅᑕᐅᖦᖤᖅᐳᑦ, ᒥᑦᑎᒪᑕᓕᖕᒥ. 
ᐃᓄᐃᑦ ᓱᖏᐅᑎᓚᐅᖅᓯᒪᔪᑦ ᒥᑭᒋᐊᖃᑦᑕᕐᓂᕐᒥᒃ ᑎᕆᒐᓂᐊᓂᒃ 
1900 ᐊᓂᒍᖅᑎᓪᓗᒍ, ᑭᓯᐊᓂᓗ ᑕᐃᒪᐃᓕᐅᕋᓗᐊᖅᖢᑎᒃ 
ᓱᓕ ᐊᖑᓇᓱᐃᓐᓇᖅᑕᒥᖕᓂᒃ ᓴᒃᑯᐃᓚᐅᓐᖏᑦᑐᑦ, 
ᐱᓗᐊᕐᓗᒋᑦ ᓇᑦᑎᖅᓯᐅᕐᓂᖅ ᐊᒻᒪ ᑐᒃᑐᓯᐅᕐᓂᖅ. 

ᐃᓱᐊᓂ ᐅᖃᐅᓯᒃᓴᐃᑦ 
1 ᐃᓂᐅᔫᑉ ᐊᑎᐊ “Pond’s Bay” ᓂᕈᐊᖅᑕᐅᓚᐅᖅᓯᒪᕗᖅ 

ᕿᓂᖅᑎᐅᔪᒥ 1818−ᒥ ᐅᐱᒋᔭᖃᕐᓂᕐᒧᑦ ᖃᓪᓗᓈᕐᒥ ᓯᓚᐃᓐᓇᖅᑎᒧᑦ 
ᔮᓐ ᐹᓐᒥ.

2 ᓇᐃᑦᑐᒥᒃ ᓄᓇᓕᖕᓂ ᐊᑐᖅᑕᐅᕙᓚᐅᖅᑐᓂ ᕿᒥᕐᕈᓂᐅᔪᒥ 
ᑕᑯᒍᒃ: ᒌ ᒪᕆ−ᕉᓯᓕᐅᕐ, “ᐱᔾᔪᑕᐅᔪᑦ ᐊᒃᑐᐃᔪᓂ ᐃᓄᖕᓂ 
ᐃᖅᑲᓇᐃᔮᖏᓐᓂ ᓄᓇᒥ ᒥᑦᑎᒪᑕᓕᐅᑉ ᐃᓂᖓᓂ ᓄᓇᑐᕐᓕᕕᓃᑦ 
ᑎᑎᕋᐅᓯᖃᖅᑳᖅᑎᓐᓇᒍ ᒫᓐᓇᐅᔪᒧᑦ”, ᐃᓄᒃ, 28, ᐅᑭᐊᒃᓵᒥ-ᐅᑭᐅᕐᒧᑦ 
(1984-5), 13; ᐊᒻᒪᓗ ᕼᐋᒻᓚᒃᑯᑦ ᒥᑦᑎᒪᑕᓕᖕᒥ www.pondinlet.ca

3 ᖃᓄᐃᓐᐅᓂᔪᓂ ᐱᔾᔪᑎᖃᖅᑐᒥ ᑕᐃᔅᓱᒪᓂᑐᖃᖅ 
ᐊᑐᖅᑕᐅᕙᓚᐅᖅᑐᓂ ᐃᓂᐅᔪᒥ ᐃᓚᖃᖅᐳᖅ ᐊᒥᓱᓂ 
ᖃᐅᔨᓴᖅᑕᐅᓯᒪᔪᓂ ᑕᐃᔅᓱᒪᓂᑐᖃᖅ ᑎᑎᕋᖅᓯᒪᓂᐅᔪᓂ ᑭᐊᓐ 
ᕼᐋᐸᒧᑦ ᑎᑎᕋᖅᑕᐅᔪᓂ ᓄᓇᑦᓯᐊᖅ ᑐᓴᒐᒃᓴᓕᕆᔨᒃᑯᓐᓄᑦ, 
ᐊᒻᒪᓗᑦᑕᐅᖅ ᓯᓚᐃ ᑖᓐ ᒍᕌᓐᑦᒧᑦ, ᐅᑭᐅᖅᑕᖅᑐᒥ ᒪᓕᒐᓕᕆᓂᕐᒥ 
(ᒪᓐᑐᕆᐋᓪ: ᒥᒋᐅᓪ-ᑯᐃᓐ ᓯᓚᑦᑐᖅᓴᕐᕕᒡᔪᐊᖓᓂ ᑐᓴᒐᒃᓴᓕᐊᖑᔪᓄᑦ, 
2002). ᑕᒪᐃᑎᒍᑦ ᐊᑐᖅᑕᐅᓂᑯᓂ ᐃᓂᐅᔪᒥ ᐊᒻᒪ ᓄᓇᖓᓂ 
ᐊᑐᕐᓂᕐᒧᑦ ᐅᓇᑕᕐᔪᐊᕐᓂᐅᑉ−ᑭᖑᓂᐊᓂ ᐊᕐᕌᒍᖏᓐᓂ ᑕᑯᒍᒃ: John 
S. Mathiasson, Living on the Land: Northern Baffin 
Inuit Respond to Change (Peterborough, Ontario: 
Broadview Press, 1992); Don Bissett, Lancaster Sound 
Survey; An Area Economic Survey, 1967 (Ottawa: 
Industrial Division, Dept. of Indian Affairs and 
Northern Development, 1968); Roderick R. Riewe, 
Nunavut Atlas (Edmonton: Canadian Circumpolar 
Institute and the Tungavik Federation of Nunavut, 
1992); ᐊᒻᒪ Milton Freeman Research Limited, Inuit 
Land Use and Occupancy Project, Report: Inuit Land 
Use and Occupancy Project (Ottawa: Department of 
Indian Affairs and Northern Development, 1976), ᐊᒻᒪ 
Hugh Brody.

4 ᐃᓄᒃᑐᑦ ᐅᖃᐅᓯᖅ ᐃᓚᒌᑦ ᓄᓇᒋᕙᒃᑕᖏᑦ ᓇᓚᐅᓯᒪᓂᖅᓴᐅᓪᓗᓂ 
ᐊᑎᐅᕗᖅ ᐃᓂᐅᔪᓄᑦ ᑕᐃᔭᐅᔪᓂ “ᑕᖕᒫᕐᕕᓂᑦ” ᖃᓪᓗᓈᑎᑐᑦ. 
ᐃᓚᒌᑦ ᓄᓇᒋᕙᒃᑕᖏᑦ ᐃᓂᐅᓚᐅᖅᐳᑦ ᐊᑐᖅᑕᐅᒐᔪᒃᑐᓂ 
ᐊᖑᓇᓱᖕᓂᕐᒧᑦ, ᓂᕿᒃᓴᖅᓯᐅᕐᓂᕐᒧᑦ ᐊᒻᒪ ᑲᑎᓐᓂᐅᔪᓄᑦ. 
ᐃᓄᐃᑦ ᑲᑎᙵᓂᐅᔪᑦ ᐱᖅᑯᓯᑐᖃᖅᑎᒍᑦ ᖃᔅᓯᒐᓚᖕᓂ ᐃᓚᒌᑦ 
ᓄᓇᒋᕙᒃᑕᖃᓚᐅᖅᐳᑦ, ᐱᔪᓐᓇᖅᑎᑦᑎᔪᓂ ᓅᓐᓂᖏᓐᓄᑦ ᒪᓕᖕᓂᕐᒥ 
ᐆᒪᔪᓂᑦ.

5  ᐊᑐᖅᑕᐅᕙᖕᓂᑯᓂ ᐃᖏᕐᕋᓂᐅᕙᓚᐅᖅᑐᓂ ᑭᑦᓚᕐᓱᐊᕐᒧᑦ (ᕿᓪᓚᖅ 
ᖃᐅᔨᒪᔭᐅᓪᓗᓂ ᑲᓛᖦᖠᐅᑉ ᓄᓈᓐᓂ) ᐊᒻᒪ ᐅᕿ (also spelled 

ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ 
ᑕᐃᔅᓱᒪᓂᑕᖏᑦ 1950ᒥ-1975ᒧᑦ ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, 
ᐃᓄᐃᑦ ᐅᓂᒃᑳᖅᑎᓪᓗᒋᑦ. 

ᑖᒃᑯᐊᑦ ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ 
ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ ᐃᒃᐱᒋᔭᐅᕙᑦᑎᓪᓗᒋᑦ.

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ 
ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ. ᑖᒃᑯᐊᑦ ᐅᓂᒃᑳᓕᐊᑦ ᑎᑎᖅᑲᐃᓪᓗ 
ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ. ᑕᒪᓐᓇ ᐱᓕᕆᐊᖑᓯᒪᓂᖓ ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ 
ᑐᙵᕕᒋᔭᐅᓪᓗᓂ ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, ᐃᓄᖕᓄᓪᓗ 
ᑐᕌᖓᓪᓗᓂ.

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ 
ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ ᐃᕐᙳᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ.

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ.

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ 
ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ  ᑕᒪᑐᒥᖓ ᐱᓕᕆᐊᕐᒥᒃ.

E7-1865

ᔫ. ᐅᑲᓕᖅ ᐃᔨᑦᓯᐊᖅ ᐊᖓᔪᖅᑳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖃᓗᐃᑦ, ᓄᓇᕗᑦ 2013



17ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᒥᑦᑎᒪᑕᓕᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᐱᒋᐊᕈᑕᐅᔪᖅ  
ᐱᓕᕆᓂᐅᔪᒥ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑎᓂᑦ
ᐅᓇ ᐱᓕᕆᓂᐅᔪᖅ ᐱᒋᐊᓚᐅᖅᐳᖅ ᓱᕋᐃᓂᐅᔪᒥ ᐊᑯᓂᐅᔪᒥ ᓂᐱᖃᙱᓐᓂᐅᔪᒥ. 1990−ᖏᓐᓂ, ᐃᓄᐃᑦ 
ᐱᓕᕆᓂᖃᕐᔪᐊᓚᐅᖅᐳᑦ ᖃᒪᒋᔭᖃᕐᓂᕐᒥ ᓇᖕᒥᓂᖅ ᐱᓕᕆᐊᕆᔭᖏᓐᓂ ᐅᕘᓇ ᓄᓇᕗᒻᒥ ᓄᓇᑖᕋᓱᐊᕐᓂᕐᒥ 
ᐊᖏᕈᑎᒥ ᐊᒻᒪ ᓴᖅᑭᑎᑕᐅᓂᖓᓂ ᓄᓇᕗᒻᒥ. ᐸᕐᓇᒃᓯᒪᓕᓚᐅᖅᐳᑦ ᖃᐅᔨᓴᕐᓂᕐᒥ ᑕᐃᔅᓱᒪᓂᑐᖃᕐᒥ, ᐃᓚᖃᖅᑐᒥ 
ᓱᔪᐃᓂᐅᔪᒥ ᐱᓕᕆᓂᐅᔪᒥ ᐊᖏᓛᖑᔪᒥ ᐊᓯᔾᔨᕐᓂᐅᔪᒥ, 1950−ᒥ 1975−ᒧᑦ. ᑐᑭᓯᒃᑲᓐᓂᕈᒪᓚᐅᖅᐳᑦ ᓇᖕᒥᓂᖅ 
ᐃᓅᓯᖏᓐᓂ ᐊᒻᒪ ᑕᐃᒃᑯᓄᖓ ᐃᓅᓯᕆᔭᐅᓚᐅᖅᑐᒥ ᐊᖓᔪᖅᑳᖏᓐᓂ, ᐊᑖᑕᑦᑎᐊᒃᑯᖏᓐᓂ ᐊᓈᓇᑦᑎᐊᒃᑯᖏᓐᓂ, 
ᐊᒻᒪ ᖃᑕᙳᑎᖏᓐᓂ ᖃᖓᐅᓂᐅᔪᒥ ᐊᖏᕐᔪᐊᖅᑐᒥ ᓇᓗᓇᖅᑕᐅᓯᒪᔪᒥ ᐆᒪᔪᓄᑦ ᒪᓕᒐᐅᔪᓂ, ᐊᐅᓪᓚᖅᑎᑕᐅᓪᓗᑎᒃ 
ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᓂ, ᐃᓅᓕᓴᖅᑕᐅᓂᕐᒧᑦ ᐊᐅᓪᓚᖅᑎᑕᐅᕙᓚᐅᖅᑐᓂ, ᐊᖏᐸᓗᒃᑐᒥ ᐃᓄᒋᐊᖑᔪᓂ 
ᓅᑎᑕᐅᓂᐅᔪᓂ, ᐊᒻᒪ ᓱᕋᒃᓯᒪᔪᓂ ᐱᓕᕆᐊᖑᓂᐊᕐᓂᕋᖅᑕᐅᔪᓂ ᐃᒡᓗᖃᖅᑎᑕᐅᓂᕐᒥ ᐊᒻᒪ ᐃᖅᑲᓇᐃᔮᖃᕐᓂᕐᒧᑦ. 
ᐊᑕᐅᓯᐅᔪᒥ ᐱᓗᐊᖅᑐᒥ ᐃᕐᐱᒋᔭᐅᕐᔪᐊᖅᑐᒥ ᐊᒃᓱᕈᕐᓇᕐᓂᐅᔪᒥ ᓇᑭᙶᕐᓂᖓᓂ ᐊᒻᒪ ᐃᓱᒫᓗᓗᐊᕐᓇᑦᑐᒥ 
ᐃᖅᑲᐅᒪᓂᐅᔪᓂ ᒐᕙᒪᒃᑯᑦ ᐱᓕᕆᐊᕆᔭᖓᓂ ᓄᖑᑎᑦᑎᓂᕐᒥ ᕿᒻᒥᓂᑦ (ᐃᓄᐃᑦ ᕿᒧᒃᓯᐅᑎᖏᓐᓂ ᕿᒻᒥᓂ) ᓄᓇᓕᖕᓂᑦ. 
ᕿᒻᒦᑦ ᐅᑭᖅᑕᐅᒐᔪᓚᐅᖅᐳᑦ ᐃᓂᖅᑎᕆᙱᑦᐊᖅᖢᑎᒃ ᑲᓇᑕᒥ ᐸᓖᓯᒃᑯᓐᓂ ᐊᒻᒪ ᐊᓯᖏᓐᓂ, ᕿᒪᐃᓪᓗᑎᒃ ᐊᒥᓱᓂ ᐃᓄᖕᓂ 
ᐅᑭᐅᒃᑯᑦ ᐃᖏᕐᕋᔾᔪᑎᖃᔮᕈᓐᓃᖅᖢᑎᒃ. ᐃᓕᖅᑯᓯᐅᔪᒥ ᕿᒻᒦᑦ ᐱᓪᓚᕆᐅᓚᐅᖅᐳᑦ ᐊᖑᓇᓱᖕᓂᕐᒧᑦ ᐊᒻᒪ ᐊᐅᓪᓛᕐᓂᕐᒧᑦ, 
ᐊᒻᒪ ᐱᓐᓇᕆᔭᐅᓪᓗᑎᒃ ᐊᐃᑉᐸᕆᔭᐅᓪᓗᑎᒃ, ᐅᓇ ᐱᓕᕆᐊᖑᓂᐅᔪᖅ ᐊᒃᑐᖅᓯᓂᖃᕐᔪᐊᓚᐅᖅᐳᖅ ᖃᓄᐃᙱᑦᑎᐊᕐᓂᐅᔪᒥ 
ᑕᒪᒃᑭᓄᑦ ᐃᓄᖕᓂ ᐃᓚᒌᖑᔪᓄᑦ. ᐊᑐᖅᑕᐅᓂᑯᖓ ᓱᓕ ᐋᓐᓂᕐᓇᖅᐳᖅ ᐊᒥᓱᓄᑦ ᐃᓄᖕᓄᑦ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ. 

ᐊᑯᓂᒻᒪᕆᐊᓗᒃ, ᐊᒥᓱᑦ ᐃᓄᐃᑦ ᐃᓗᐃᓪᓕᕿᓚᐅᖅᐳᑦ ᓂᐱᖃᕐᓇᑎᒃ. ᐊᓯᖏᑦ ᐅᖃᓪᓚᒃᐸᓚᐅᖅᐳᑦ ᓂᙵᐅᒪᓪᓗᑎᒃ, 
ᐅᔾᔨᕈᓱᒃᖢᑎᒃ ᐊᑐᕐᓂᑯᖏᑦ ᒪᓕᒃᑑᔮᕐᓂᖓᓂ ᐊᑐᖅᑕᐅᕙᒃᑐᒥ ᐊᔪᕐᓇᓚᐅᖅᑐᒥ ᑐᑭᓯᔭᕆᐊᒃᓴᖅ, ᑭᓯᐊᓂ ᐱᒻᒪᕆᐅᓂᖓᓂ 
ᑐᑭᓯᐅᒪᓂᕐᒧᑦ ᐊᑲᐅᙱᓕᐅᕈᑕᐅᔪᓂ ᓄᓇᓕᖕᓂ ᐅᓪᓗᒥᐅᔪᒥ. ᐅᑯᐊ ᐃᒃᐱᒍᓱᖕᓂᐅᔪᑦ ᑐᕌᖅᑎᑦᑎᓚᐅᖅᐳᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐊᐱᖅᓱᕐᓂᕐᒥ ᐃᓄᑐᖃᕐᓂ 2004−ᒥ ᐊᔾᔨᒌᙱᑦᑐᓂ ᐊᑲᐅᙱᓕᐅᕈᑕᐅᔪᓂ 
ᐱᔾᔪᑎᖃᖅᑐᒥ ᓅᑎᑕᐅᓂᐅᔪᓂ ᓄᓇᓕᖕᓄᑦ. 2007−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᓚᐅᖅᐳᑦ 
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC), ᐃᓂᐅᔪᒥ ᐃᓄᐃᑦ ᒪᑐᐃᖓᑦᑎᐊᕐᓗᑎᒃ ᐅᖃᓪᓚᒍᓐᓇᕐᓗᑎᒃ ᐊᔪᕐᓇᖅᑐᓂ 
ᖃᓄᐃᓐᓂᐅᔪᓂ ᐊᕐᕌᒍᒐᓴᓂ ᑭᖑᓂᐊᒍᑦ ᒪᕐᕈᖓᓂ ᓄᓇᕐᔪᐊᒥ ᐅᓇᑕᕐᔪᐊᕐᓂᐅᔪᒥ ᐊᒻᒪ ᑐᑭᓯᐅᒪᒃᑲᓐᓂᕐᓂᕐᒥ ᖃᓄᖅ 
ᓄᓇᓕᐅᔪᑦ ᐋᖅᑭᒃᑕᐅᓚᐅᕐᓂᖏᓐᓂ ᐊᒻᒪ ᐊᑭᓪᓚᕆᖏᑦ ᐊᓯᔾᔨᕐᓂᐅᔪᓄᑦ.

ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᖅᑕᐅᓂᐅᔪᖅ ᒪᕐᕉᖕᓂ ᖃᓂᒌᒃᑐᓂ ᐱᔾᔪᑎᓕᖕᓂ ᖃᓄᐃᓕᐅᕐᓂᐅᔪᓂ. 
ᓯᕗᓪᓕᖅ ᑲᑎᖅᓱᐃᓂᕐᒥ ᓱᓕᔪᓂ ᐅᓂᒃᑲᐅᓯᓂ ᖃᓄᐃᓐᓂᐅᓚᐅᖅᑐᓂ ᕿᑎᐊᓂ 1950−ᒥ ᐊᒻᒪ 1975−ᒧᑦ ᐃᓄᖕᓂ 
ᐊᑐᓚᐅᖅᓯᒪᔪᓂ ᐅᕘᓇ ᐊᔪᕐᓇᖅᑐᐊᓗᖕᒥ ᐱᓕᕆᓂᐅᔪᒥ, ᐊᒻᒪᓗᑦᑕᐅᖅ ᕿᑐᕐᙵᖏᓐᓂ ᐃᖅᑲᐅᒪᐃᓐᓇᖅᑐᓂ 
ᐊᒃᓱᕉᓴᖕᓂᕆᓚᐅᖅᑕᖏᓐᓂ ᐊᖓᔪᖅᑳᖏᓐᓂ ᐊᒻᒪ ᐊᓯᖏᓐᓂ ᐃᓚᖏᓐᓂ. ᑲᒥᓴᓇ ᐃᒡᓗᓕᐅᕐᑎ ᐊᒻᒪ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᒃᑯᑦ ᐃᖅᑲᓇᐃᔭᖅᑎᖏᑦ ᐊᐅᓪᓛᓚᐅᖅᐳᑦ ᑕᒪᒃᑭᓄᑦ 13−ᖑᔪᓄᑦ ᓄᓇᓕᐅᔪᓂ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ 
ᕿᑎᐊᓂ ᔭᓄᐊᕆ 2008−ᒥ ᐊᒻᒪ ᒪᐃ 2009−ᒧᑦ, ᐊᒻᒪ ᖃᐃᖁᔨᓪᓗᑎᒃ ᐱᔪᒪᔪᓕᒫᓂᒃ ᓄᓇᖃᖅᑎᐅᔪᓂ ᐅᖃᐅᓯᖃᕐᓂᖏᓐᓂ 
ᐃᖅᑲᐅᒪᓂᖏᓐᓂ ᐊᒻᒪ ᐃᒃᐱᒋᓯᒪᔭᖏᓐᓂ ᖃᓄᖅ ᐃᓅᓯᖏᑦ ᐊᓯᔾᔨᓚᐅᖅᓯᒪᓂᖓᓐᓂ. ᐱᓕᕆᓚᐅᕆᕗᑦ ᑐᓵᑎᑦᑎᓂᐅᔪᓂ 
ᐃᓄᖕᓄᑦ ᓄᓇᓕᐅᔪᒥ ᐋᑐᕚᒥ, ᐊᒻᒪ ᐊᑭᓖᓪᓗᑎᒃ ᐅᑎᒧᑦ ᐳᓚᕋᕐᓂᐅᔪᓂ ᑕᒪᒃᑭᓄᑦ ᓄᓇᓕᐅᔪᓄᑦ 2010 ᐱᒋᐊᕐᓂᐸᓗᐊᓂ 
ᐅᓂᒃᑳᕆᓂᕐᒥ ᓇᓂᔭᐅᓂᐅᔪᓂ ᐊᒻᒪ ᐊᐱᖅᓱᕐᓂᕐᒧᑦ ᐅᖃᐅᓯᒃᓴᐅᔪᓂ ᑐᒃᓯᕋᖅᑕᐅᔪᓄᑦ ᐊᑐᖁᔭᐅᓇᔭᖅᑐᓂ. ᐃᓚᖃᖅᖢᓂ 
ᐊᐱᖅᓱᖅᑕᐅᓂᐅᔪᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᕆᓚᐅᖅᓯᒪᔭᖏᓐᓂ 2004−ᒥ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᓱᓕᔪᓂ ᐅᓂᒃᑲᐅᓯᓕᐅᓚᐅᖅᐳᑦ 350−ᐸᓗᖕᓂ ᐃᓄᖕᓂ. ᑐᓵᑎᑕᐅᓂᐅᔪᑦ ᐱᓕᕆᐊᖑᓚᐅᖅᐳᑦ 
ᓴᖑᓴᕋᐃᓐᓂᖅᓴᐅᓪᓗᓂ ᑕᐃᒪᐃᒐᔪᒃᑐᓂ ᒪᓕᒐᑎᒍᑦ ᐱᓕᕆᐊᖑᓂᐅᕙᒃᑐᓂ, ᑭᓯᐊᓂ ᓇᓗᓇᐃᖅᓯᓂᕐᒧᑦ ᐱᓪᓚᕆᐅᓂᖓᓂ 
ᐱᓕᕆᐊᒃᓴᐅᔪᒥ, ᑲᒥᓴᓇ ᐃᒡᓗᓕᐅᕐᑎ ᐊᐱᕆᓚᐅᖅᐳᖅ ᑕᒪᒃᑭᓂ ᖁᙱᐊᕐᓂᑰᔪᓂ ᓇᓗᓇᐃᖅᓯᓂᖏᓐᓂ 
ᐅᖃᕋᔭᕐᓂᖏᓐᓂ ᓱᓕᔪᒥᒃ ᐱᐅᓂᖅᐹᖑᔪᒥ ᖃᐅᔨᒪᓂᖏᓐᓂ. ᐃᒃᐱᒍᓱᑦᑎᐊᓚᐅᕆᕗᖅ ᐃᓱᒪᓕᐊᖑᔪᒥ ᓴᓇᔭᐅᔪᒥ 
ᖃᔅᓯᐊᕐᔪᖕᓂ ᐃᓄᖕᓂ ᐊᑐᕐᓂᑯᖏᓐᓂ ᐊᓯᒧᑦ ᑕᑯᔭᐅᖁᔭᐅᙱᓐᓂᖏᓐᓂ.

ᖄᒃᑲᓐᓂᐊᒍᑦ ᐃᓕᑦᑎᓂᕐᒥ ᖃᓄᐃᓐᓂᐅᔪᓂ ᐊᒻᒪ ᐊᒃᑐᐃᓂᐅᔪᓂ ᐅᕘᓇ ᓱᓕᔪᒥᒃ ᐅᓂᒃᑲᐅᓯᓂᑦ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᐱᔭᕇᖅᓯᓚᐅᕆᕗᑦ ᐱᔭᕆᑐᔪᒥᒃ ᐃᑦᑕᕐᓂᓴᓕᕆᓂᕐᒧᑦ ᐱᓕᕆᐊᖑᔪᒥ ᐊᒻᒪ ᐊᐱᖅᓱᓚᐅᖅᐳᑦ ᖃᓪᓗᓈᓂ 
ᐃᖅᑲᓇᐃᔭᓚᐅᖅᑐᓂ ᐊᕕᒃᑐᖅᓯᒪᓂᐅᔪᒥ ᑕᐃᑲᓂ ᐱᓕᕆᓂᐅᔪᒥ. ᐃᓚᒋᔭᐅᔪᒥ ᐃᓄᖕᓂ ᐊᐱᖅᓱᖅᑕᐅᔪᓂ ᖃᔅᓯᒐᓚᖕᓂ 
ᓄᖅᑲᖓᓕᖅᑐᓂ ᑲᓇᑕᒥ ᐸᓖᓯᐅᓚᐅᖅᑐᓂ, ᒐᕙᒪᒃᑯᓐᓂ ᐱᓕᕆᔨᕐᔪᐊᖑᔪᓂ, ᐊᒻᒪ ᐃᓕᓐᓂᐊᕐᓂᐅᔪᒥ ᖃᐅᔨᓴᖅᑎᐅᔪᓂ.

ᑕᑯᒃᓴᐅᓂᐅᔪᖅ
ᐅᓂᒃᑳᖅᑎᑦ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ ᐊᑭᓕᒃᓴᖃᖅᐳᑦ ᐊᒥᓱᓄᑦ ᐊᖑᑎᓄᑦ ᐊᒻᒪ ᐊᕐᓇᓄᑦ ᐅᐸᓚᐅᖅᑐᓂ ᑲᑎᒪᓂᐅᔪᓄᑦ ᐊᒻᒪ 
ᐊᖏᕐᕋᒥᓂᒃ ᒪᑐᐃᖅᓯᓪᓗᑎᒃ ᑐᓂᓯᓂᕐᒥ ᓱᓕᔪᒥ ᐅᓂᒃᑲᐅᓯᓂᑦ. ᐃᓄᐃᑦ ᑐᙵᓱᒃᑎᑦᑎᑦᑎᐊᓚᐅᖅᐳᑦ ᑭᓪᓕᓯᓂᐊᖅᑎᓂ 
ᓄᓇᓕᖏᓐᓄᑦ ᐊᒻᒪ ᐃᓱᒪᖅᓱᖅᖢᑎᒃ ᐅᖃᓪᓚᓚᐅᖅᐳᑦ ᐊᒻᒪ ᓱᓕᓪᓗᑎᒃ ᐃᓅᓯᖏᓐᓂ. ᐱᓯᒪᙱᒃᑯᑎᒃ ᓱᓕᔪᓂ 
ᐅᓂᒃᑲᐅᓯᓂᑦ, ᑭᓪᓕᓯᓂᐊᖅᑏᑦ ᑕᒪᒃᑭᐅᒪᔪᒥ ᑐᑭᓯᑦᑎᐊᕋᔭᓚᐅᙱᓚᑦ ᐃᓄᖕᓄᑦ ᖃᓄᐃᓐᓂᐅᔪᓂ ᑕᒪᑐᒪᓂ ᐱᓕᕆᓂᐅᔪᒥ 
ᐊᖏᕐᔪᐊᖅᑐᒥ ᓅᓐᓂᐅᔪᒥ. ᑐᓂᓯᓚᐅᕆᕗᑦ ᐃᓱᒪᑦᑎᐊᕐᓂᐅᔪᒥ ᐊᒻᒪ ᐱᐅᔪᒥ ᐅᖃᐅᓯᒃᓴᓕᐊᓂ ᐊᒻᒪ ᐃᒪᐃᖁᔨᓇᔭᕐᓂᐅᔪᓂ 
ᐱᔾᔪᑎᖃᖅᑐᒥ ᖃᓄᐃᑦᑑᓂᖏᓐᓂ ᐊᑐᖁᔭᐅᓇᔭᖅᑐᓂ ᖁᕝᕙᖅᓴᐃᓇᔭᖅᑐᒥ ᓴᐃᒻᒪᖃᑎᒌᖕᓂᐅᔪᒥ ᐃᓄᖕᓂ ᐊᒻᒪ 
ᒐᕙᒪᐅᔪᓄᑦ. ᑕᒪᒃᑭᐅᒪᔪᒥ ᑎᑎᕋᖅᓯᒪᓂᐅᔪᒥ ᐃᓄᖕᓂ ᐃᓚᓕᐅᔾᔭᐅᓯᒪᕗᖅ ᑎᑎᕋᖅᓯᒪᓂᐅᔪᒥ ᐅᓂᒃᑳᖅᑎᓂ  ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑏᑦ ᐃᑭᐊᖅᑭᕕᖓᓐᓂ.

ᐃᑦᑕᕐᓂᓴᓕᕆᓂᕐᒧᑦ ᑎᑎᖅᑲᖁᑕᐅᔪᓂ ᐊᒻᒪ ᐅᖃᓕᒫᒐᓕᐊᓂ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᕐᓂᐅᔪᒥ ᑲᑎᙵᔪᓂ ᑲᑎᖅᓱᐃᓚᐅᖅᐳᑦ ᐊᒻᒪ ᕿᒥᕐᕈᓪᓗᑎᒃ ᐊᑐᐃᓐᓇᐅᔪᒥ 
ᐃᑦᑕᕐᓂᓴᓕᕆᓂᕐᒥ ᐊᒻᒪ ᒪᕐᕈᖓᓂ ᓇᑭᙶᕐᓂᐅᔪᒥ ᐱᓕᕆᓂᐅᔪᒥ ᑕᐅᑐᒃᑕᑐᐊᖃᑲᐃᓐᓇᕐᓂᐅᔪᒥ, 1950−ᒥ 1975−ᒧᑦ. 
ᐅᓇ ᐃᓚᖃᓚᐅᖅᐳᖅ ᖃᐅᔨᓴᕐᓂᐅᔪᓂ ᐊᑑᑎᓕᖕᓂ ᑎᑎᖅᑲᖁᑕᐅᔪᓂ ᐅᖃᓕᒫᒐᖃᕐᕕᖕᒥ ᐊᒻᒪ ᐃᑦᑕᕐᓂᓴᓕᕆᓂᕐᒧᑦ 
ᓄᓇᑦᓯᐊᕐᒥ, ᑲᓇᑕᒥ ᐸᓖᓯᒃᑯᓐᓂ, ᓂᐅᕕᖅᑎᒃᑯᓐᓂ (Hudson’s Bay Company), ᐊᒻᒪ ᐋᖕᓕᑲᓂ ᐊᒻᒪ ᐃᒃᓯᕋᕐᔪᐊᒃᑯᓐᓂ 
ᑎᒥᖁᑕᐅᔪᓂ. ᑕᐅᓴᓐ−ᒐᓚᖕᓂ ᑎᑎᖅᑲᖁᑕᐅᔪᓂ ᖃᕋᓴᐅᔭᒃᑰᖅᑎᑕᐅᓚᐅᖅᐳᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ 
ᖃᐅᔨᓴᖅᑕᐅᓂᕐᒧᑦ ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᓯᒪᔪᓂ ᑲᑎᖅᓱᖅᑕᐅᓂᐅᔪᓂ.

ᓄᓇᙳᐊᑦ
ᓄᓇᙳᐊᑦ ᑐᓂᓯᕗᑦ ᐱᒻᒪᕆᐅᔪᓂ ᐅᓂᒃᑳᕆᓯᒪᓂᐅᔪᓂ ᖃᓄᖅ ᐃᓄᐃᑦ ᐃᓅᕙᓚᐅᕐᓂᖏᓐᓂ ᐊᒻᒪ ᐊᑐᖅᖢᑎᒃ ᓄᓇᕗᒻᒥ 
ᐊᕙᓗᓯᒪᔪᒥ ᒫᓐᓇᐅᔪᒥ−ᐅᓪᓗᒥᒥ ᓄᓇᓕᖏᓐᓂ. ᐅᑯᐊ ᓄᓇᙳᐊᑦ ᐊᖏᕐᓂᖃᙱᓚᑦ ᑕᐃᒪᐃᒐᔪᒃᑯᒥ ᐃᓱᒪᒋᔭᐅᓂᐅᔪᒥ 
ᖃᓪᓗᓈᑦ ᓄᓇᖓᓐᓂ ᐅᑭᐅᖅᑕᖅᑐᑦ “ᐃᓄᖃᙱᓐᓂᖓᓂ.” ᖄᒃᑲᓐᓂᐊᒍᑦ ᑕᑯᒃᓴᐅᑎᑦᑎᓂᕐᒥ ᐃᓂᐅᔪᓂ ᐃᓚᒌᑦ 
ᓄᓇᒋᕙᒃᑕᖏᓐᓂ, ᐅᓂᒃᑳᕆᓂᐅᔪᒥ 1900−ᖏᓐᓂ ᓄᓇᙳᐊᓂ ᐃᓚᖃᖅᐳᖅ ᐃᓂᐅᔪᒥ ᐊᑎᖏᓐᓂ ᓇᓗᓇᐃᖅᓯᔪᒥ 
ᖃᓄᖅ ᐃᓄᐃᑦ ᖃᐅᔨᒪᓂᖏᓐᓂ ᐊᒻᒪ ᐊᑐᖅᐸᓚᐅᕐᓂᖏᓐᓂ ᓄᓇᒥ, ᓴᓂᓕᐊᓂ ᐊᐅᓪᓛᖅᐸᖕᓂᖏᓐᓂ ᐊᖅᑯᑎᖏᓐᓂ, 
ᐊᒻᒪ ᐱᐅᓛᖑᔪᓂ ᐃᓂᐅᔪᓂ ᐊᖑᓇᓱᒡᕕᐅᕙᒃᑐᓂ. ᑕᐃᒪᐃᑦᑐᒥ ᑐᓴᒐᒃᓴᓂ ᐋᖅᑭᒃᑕᐅᕙᓪᓕᐊᓕᓚᐅᖅᐳᖅ ᐸᐃᑉᐹᑎᒍᑦ 
1840 ᓯᕗᓂᐊᓂ. ᑭᓯᐊᓂ, ᐃᓚᖏᓐᓂ ᑕᒪᒃᑭᐅᒪᓛᖑᔪᒥ ᓄᓇᙳᐊᓂ ᑕᐃᒃᑯᐊ ᓴᖅᑭᑎᑕᐅᓯᒪᔪᓂ ᐃᓄᖕᓂ ᐃᓄᐃᑦ ᓄᓇᒥ 
ᐊᑐᖅᑕᐅᓂᖓᓄᑦ ᐊᒻᒪ ᐃᓄᖃᕐᓂᖓᓂ ᐱᓕᕆᐊᒃᓴᐅᔪᒥ (1976) ᐊᒻᒪ ᓄᓇᕗᒻᒥ ᓄᓇᙳᐊᖑᔪᒥ (1992).

ᖄᒃᑲᓐᓂᐊᒍᑦ ᑐᓴᒐᒃᓴᐃᑦ (2024 ᑎᑎᕋᖅᓯᒪᓂᐅᔪᖅ)
ᐅᓂᒃᑳᓕᐊᑦ ᑎᑎᕋᖅᑕᐅᒋᐊᙵᓚᐅᖅᑐᑦ 2010−ᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᐅᕘᓇ ᑎᓕᐅᕆᔭᐅᓂᖓᓂ 
ᔭᐃᒥᓯ ᐃᒡᓗᓕᐅᕐᑎ, ᑲᒥᓴᓇ, ᐊᒻᒪ ᒫᑕᓕᓐ ᕆᐊᑦᕘᓐ, ᐃᓱᒻᒥᖅᑐᐃᔨ, ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ. ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᒃᓴᐅᔪᒧᑦ ᐊᐅᓚᑦᑎᔨᐅᔪᑦ 2013−ᒥ ᐅᑯᐊᖑᓚᐅᖅᐳᑦ ᐸᑕᓂ ᔅᑳᑦ, ᓇᕙᕋᓇ ᐸᕗᕆᑦᔅ, ᐊᒻᒪ 
ᓵᓐᑐᕋ ᖃᐅᓐᓇᖅ.

ᓯᕗᓪᓕᐅᓪᓗᑎᒃ ᑎᑎᕋᖅᑎᐅᔪᑦ ᑕᒪᒃᑭᒐᓚᖕᓂ ᐅᓂᒃᑳᓕᐊᖑᔪᓂ ᐅᑯᐊᖑᓚᐅᖅᐳᑦ ᔫᓕ ᕼᐃᐊᕆᔅ, Contentworks Inc. 
ᐊᒻᒪ ᕕᓕᑉ ᐱ. ᒎᓪᑦᕆᖕ, Ph.D. ᑎᑎᕋᕐᓂᕐᒧᑦ ᐊᒻᒪ ᖃᐅᔨᓴᕐᓂᕐᒧᑦ ᐃᑲᔪᖅᓱᐃᓂᐅᔪᒥ ᑐᓂᔭᐅᓚᐅᖅᐳᖅ ᔫᓐ ᐹᑦ ᒥᓗᕐ, ᕗᕌᓐᓯᔅ 
ᓚᕙᒃ, ᕋᐃᔭᓐ ᓵᑯᓪᑎᓐ, ᕗᐹᖕᒃ ᔭ. ᑕᔅᑐᕐ, ᐋᓇ ᒋᐅᓪᒧᕐ, ᐋᓕᔅ ᒐᓚᐃᔅ, ᑎᕇᓴ ᐃᐊᑯᐸᓕ, ᓇᑖᓴ ᒧᐊᕆᓴᓐ, ᓕᓐᑕ ᕌᑦᕗᑦ ᐊᒻᒪ 
ᐳᕋᐃᔭᓐ ᑳᒧᕆᓐ. 

ᐃᓄᒃᑎᑑᕆᔭᐅᓂᖓᓂ ᑲᑎᙵᓂᐅᔪᑦ ᐅᓂᒃᑳᓕᐊᓄᑦ ᑎᑎᕋᖅᑕᐅᔪᓄᑦ 2013−ᒥ ᐃᓚᖃᓚᐅᖅᐳᑦ ᔭᐃ ᐊᕐᓇᒃᑲᖅ, ᒪᓕ ᑰᓕ, 
ᔪᓕᐊ ᑕᒻᓴᓴᓐ, ᕗᕌᓂᑲ ᑑᕗᕐ, ᐃᓕᓴᐱ ᐃᑭᓪᓗᐊᖅ, ᐃᒪᓕ ᐃᕐᓂᖅ, ᑕᐃᕕᑦ ᔪᐊᓇᓯ, ᓕᐅᓂ ᑲᑉᐱ, ᐳᔾᔪᑦ ᑯᓱᒐᖅ, ᓃᓇ ᑑᑑ, 
ᐊᒻᒪ ᐸᓛᓐᑎᓇ ᑐᓗᒑᕐᔪᒃ. 

ᐱᓕᕆᓂᐅᔪᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᐊᔪᕐᓇᕋᔭᓚᐅᖅᐳᖅ ᑮᓇᐅᔭᑎᒍᑦ ᐃᑲᔪᖅᓱᐃᓂᖃᓚᐅᙱᒃᑯᓐᓂ 
ᐅᑯᓇᓂ ᑲᑐᔾᔨᖃᑎᒌᖑᔪᓂ: ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ; ᓄᓇᕗᒻᒥ ᑐᙵᕕᒃᑯᑦ; ᒪᑭᕕᒃ ᑎᒥᖁᑕᐅᔪᑦ; ᐅᐊᓪᑐᕐ ᐊᒻᒪ 
ᑕᖕᑲᓐ ᒍᐊᑕᓐ ᑐᙵᕕᐅᔪᒥ; ᕘᖅᑎᐊ; ᐃᓄᐃᑦ ᖃᖓᑕᓲᖓ;  ᐅᓈᓕᒃ ᖃᖓᑕᓲᖅᑏᑦ; ᑭᐊᓐ ᐳᐊᕆᒃ ᖃᖓᑕᓲᖅᑏᑦ ᓕᒥᑎᑦ.



19ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᒥᑦᑎᒪᑕᓕᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᐅᓂᒃᑳᓕᐊᓂ ᑲᑎᖅᓱᐃᓯᒪᓂᐅᔪᑦ
ᐃᓗᓯᑦᑎᒍᑦ ᖃᓄᐃᓐᖏᓯᐊᕐᓂᖅ 
1950-1975

ᑭᓪᓕᓯᓂᐊᖅᑏᑦ 
ᑭᖑᓪᓕᐹᕐᓯᐅᑎᒋᓪᓗᒋᑦ 
ᐅᓂᒃᑳᖏᑦ: ᑲᔪᓯᑎᑦᑎᓂᖅ 
ᓴᐃᒻᒪᖃᑎᒌᓐᓂᕐᒥ

ᕿᒥᕐᕈᔭᐅᓂᖏᑦ ᐸᓖᓯᒃᑯᑦ ᐊᒻᒪᓗ 
ᐃᓄᐃᑦ ᕿᒻᒦᔭᖅᑕᐅᓂᖏᑕ 
ᒥᒃᓵᓄᑦ ᐅᓂᒃᑳᑦ

ᐃᒃᐱᐊᕐᔪᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑲᖏᖅᑐᒑᐱᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐊᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᕆᓂᖅ ᐃᒡᓗᓕᕆᔨᑦ 
ᕿᑭᕐᑖᓗᖕᓂ 1950-1975

ᐃᓕᓐᓂᐊᕐᓂᖅ ᕿᑭᖅᑖᓗ  
1950-1975

ᐃᖃᓗᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑭᒻᒥᕈᑦ ᓄᓇᓕᖕᓂ ᐊᑐᖅᑕᐅᓂᑯᓂ, 
1950-1975

ᑭᙵᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓅᒋᐊᕐᓂᖏᑦ ᐃᓄᐃᑦ ᐃᓅᓯᖏᑦᑕ 
1950-1975

ᐱᐅᓯᐅᓯᒪᔪᖅ ᐸᓖᓯᓄᑦ 
ᕿᑭᖅᑖᓗᒻᒥ 1950-1975

ᐸᖕᓂᖅᑑᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐱᕙᓪᓕᐊᔪᓕᕆᓂᖅ 
ᒪᑭᒪᔾᔪᑎᔅᓴᓕᕆᓂᖅ ᕿᑭᖅᑖᓗᒻᒥ 
1950-1975

ᒥᑦᑎᒪᑕᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᑭᖅᑕᕐᔪᐊᖅᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᒻᒦᑦ 1950-1975

ᖃᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᑭᓗᐊᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᕋᔭᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᓱᒪᒋᐊᓐᖓᐅᑎᖏᑦ 
ᑲᓇᑕᒥ ᓵᓚᖃᑖᖅᑲᕐᓂᕐᒥᑦ: 
ᒐᕙᒪᒃᑯᑦ ᐊᖏᔪᖅᑲᐅᑎᑦ 
ᐱᔪᓐᓇᐅᑎᖃᖅᑐᑎᒃ ᐊᒻᒪᓗ 
ᕿᑭᖅᑖᓗᒻᒥ

ᐊᒥᓱᓂ ᐊᕐᕌᒎᔪᓂ, ᐃᓄᐃᑦ ᐃᓄᑐᖃᐃᑦ ᕿᑭᖅᑕᓂ (ᕿᑭᖅᑖᓗᖕᒥ) ᐊᕕᒃᑐᖅᓯᒪᓂᐅᔪᒥ ᐸᒡᕕᓵᕆᔭᐅᓂᖏᓐᓂ 
ᐃᓗᑐᔪᒥ ᐃᔨᖅᓯᒪᓂᐅᔪᒥ ᔭᒐᐃᓂᐅᔪᒥ ᐃᖅᑲᐅᒪᓪᓗᑎᒃ ᖃᓄᖅ ᐃᓅᓯᖏᑦ ᐊᓯᔾᔨᓚᐅᕐᓂᖏᓐᓂ ᐊᕐᕌᒍᒐᓴᓂ 
1950 ᑭᖑᓂᐊᓂ. ᐱᔾᔪᑎᖃᖅᑐᓂ ᐅᓂᒃᑳᓕᐊᓂ ᐊᒻᒪ ᐊᓯᐊᒎᖅᑐᓂ ᖃᐅᔨᓴᖅᑕᐅᓂᐅᔪᓂ ᐆᒥᖓ ᑲᑎᙵᓂᐅᔪᒥ 
ᕿᒥᕐᕈᕗᖅ ᐱᔾᔪᑎᖃᖅᑐᓂ ᓴᖅᑭᓚᐅᖅᑐᓂ ᐱᓕᕆᑎᓪᓗᒋᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ. 
ᐱᒋᐊᓚᐅᖅᑐᒥ ᑐᑭᓯᒋᐊᕐᓂᕐᒥ ᖃᐅᔨᒐᓱᖕᓂᐅᔪᒥ ᑐᖁᕋᐃᓂᐅᔪᒥ ᕿᒧᒃᓯᐅᑎᓂ ᕿᒻᒥᓂᑦ ᕿᓚᒻᒥᐅᔪᒥ 
ᐱᕈᓚᐅᖅᐳᖅ ᐃᓚᖃᕐᓂᖓᓂ ᐊᓯᖏᓐᓂ ᐊᑐᖅᑕᐅᓂᑯᓂ ᑲᒪᓇᖅᑐᓂ ᐱᖅᑯᓯᕆᙱᑕᓄᑦ ᐱᐅᓯᖃᓕᖅᑎᑕᐅᓂᕐᒥ 
ᐊᓯᔾᔨᕐᓂᐅᔪᓂ.

ᑲᒥᓴᓇ ᔭᐃᒥᓯ ᐃᒡᓗᓕᐅᕐᑎᐅᑉ ᑭᖑᓪᓕᖅᐹᖑᔪᒥ ᐅᓂᒃᑳᓕᐊᖓ, ᑕᐃᒎᓯᓕᖕᒥ ᑎᑭᐅᑎᓂᖅ ᓴᐃᒻᒪᖃᑎᒌᖕᓂᕐᒥ, 
ᐊᒻᒪ 22−ᖑᔪᓂ ᐃᓚᒋᔭᐅᔪᓂ ᐱᔾᔪᑎᖃᖅᑐᓂ ᐊᒻᒪ ᑕᐃᔅᓱᒪᓂᑐᖃᖅ ᐅᓂᒃᑳᓕᐊᓂ ᑎᑎᕋᖅᑕᐅᔪᓂ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖑᔪᓂ ᐃᓄᒃᑎᑐᑦ ᐊᒻᒪ ᖃᓪᓗᓈᑎᑐᑦ ᓄᕕᓯᕗᖅ ᑕᑯᒃᓴᐅᓂᐅᔪᒥ ᓱᓕᔪᒥᒃ ᐅᓂᒃᑲᐅᓯᓂᑦ ᐊᒻᒪ 
ᑎᑎᖅᑲᖁᑕᐅᔪᓂ ᑲᑎᖅᓱᖅᑕᐅᔪᓂ ᑕᐃᑲᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᒪᓕᒃᑐᒥ 1950-1975−ᒧᑦ 
ᐱᓕᕆᓂᐅᔪᒥ.


